
	(Гурван, бүлэгт, таван үзэгдэл эмгэнэлт жүжиг)

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ
Ф. ШИЛЛЕР (1759―1805)

	 

	Германы алдарт яруу найрагч Фридрих Шиллер цэргийн эрхтний гэр бүлд 1759 онд төржээ. Түүний эцэг борчуудын дундаас гаралтай бөгөөд Вюртембергийн вангийн армид албан хааж байжээ. Ф. Шиллер, вангийн тушаалаар цэргийн хаалттай сургуульд томилогдон очиж цэргийн эмчийн мэргэжилд суралцсан байна. Цэргийн хуарангийн хэрцгий дэг журам нь өрнүүн сэтгэлт золбоолог залуу Шиллерийн хилэнт жигшлийг төрүүлэв.

	Ф. Шиллер 18-р зууны 70-аад оны үед Германд үүссэн "Шуурган түрэлт" гэдэг ардчилсан хөдөлгөөний үзэл санааг халуун дотноор хүлээн зөвшөөрсөн байна.

	Түүний анхны яруу найргийн зохиолуудад тэр үед дэлгэрч байсан сентиментализм буюу уян сэтгэлийн гуньхралт явдал бадрангуй үйлсийн оргилуун үзэл санаа ихтэй байлаа. Энэ үзэл санаа нь түүний бичсэн «Тэнэг хаанчлал» гэдэг зохиолд мөн тодорхой бий. Ф. Шиллер цэргийн сургуульд байхдаа «Дээрэмчид» гэдэг алдарт зохиолоо туурвисан байна. Энэ найраглал жүжигтээ феодалын байгууллагын үхширмэл ёс суртахуун, мөн дарлагч ангийн жигшүүрт явдлыг уудлан илчилж дэвшилт романтизмын аргыг баяжуулав. Ардчилсан үзэл санааг гүнзгий илэрхийлсэн энэхүү алдарт жүжиг нь олон түмнийг эрх чөлөөний төлөө тэмцэлд уриалан дуудсан хүчит ухуулга болжээ. Тийм учраас 1782 онд Мангейм хотын нэгэн театрт энэ жүжгийн анхны тоглолт болоход уг жүжгийн үзэл санаагаар сэтгэл нь сэргэсэн дэвшилт залуучууд дарлагчдын эсрэг сүрт жагсаал хийсэн түүхтэй.

	Ф. Шиллерийн «Дээрэмчид» гэдэг түүхт энэ жүжиг 200 шахам жилийн турш дэлхийн олон улсын театруудад тавигдаж ардчилсан үзэл санаагаараа үй түмэн үзэгчдийг хүмүүжүүлсээр байгаа юм. 1975 онд Монголын театрт энэхүү суут жүжиг амжилттай тавигдсаныг тэмдэглэе.

	«Дээрэмчид» жүжиг бичсэний улмаас Ф. Шиллерийг харгис цагдаагийн газар баривчлан зохиол бүтээл туурвихыг хориглосон учраас түүний амьдрал, уран бүтээлд удаан хугацааны саад бэрхшээл, зовлон зүдгүүр тохиолдсон байна. Гэвч Ф. Шиллер өөрийн шударга үзэл идэвхтэй зарчмаасаа буцаж няцсангүй харин зохиол бүтээлээ үргэлжлүүлэн туурвисаар байв. Энэ үеийн уран бүтээлдээ дарлагч анги, түүний гар хөл бологч нарыг үзэн ядаж жигшин зэвүүцэхийн зэрэгцээ хүн төрөлхтний эрх чөлөө, аз жаргалыг магтан дуулж байв. Тийм шилдэг бүтээлийн нэг нь 1783 онд бичиж дууссан "Хар санаа, хайр сэтгэл" гэдэг эмгэнэлт жүжиг юм. Ф. Энгельсийн хэлснээр Германы анхны улс төрийн энэ драмд феодалын нийгмийн харгис ёс дэглэм, ичгүүр сонжуургүй садар самуун явдлыг хайр найргүй илчлэхийн зэрэгцээ жирийн нэгэн бүсгүйд хайр сэтгэлтэй болсон язгууртан залуугийн бадрангуй үзлийг илэрхийлжээ.

	1787 онд "Дон Карлос" гэдэг драмын жүжиг нь хэвлэгдэн гарав. Энэ бол Ф. Шиллерийн уран бүтээлийн эхний үеийн сүүлч байлаа. Энэ зохиолоо реалист аргаар бичсэн учраас агуулга хэлбэрийн талаар түрүүчийн зохиолуудаасаа нэлээд ялгаатай болов. Энэ зохиолдоо феодалын нийгмийн бурангуй ёс дэглэмийг хувьсгалчаар шүүмжлэх нь мэдэгдэм суларсан боловч энэрэнгүй үзлийг сурталчилсан юм.

	Нэгэн үе Ф. Шиллер эртний Грек, Ромын сонгодог урлаг утга зохиолыг судлан тэр сэдвээр «Грекийн бурхад», «Грекийн боолууд», «Зураачид» гэх зэрэг нэлээд жүжиг бичжээ. Харин Ф. Шиллер бол Грек, Ромын зохиолчдыг даган дуурайж байсангүй. Ф. Шиллер бага наснаасаа түүх их сонирхдог байсан бөгөөд 1778 онд Иенийн их сургуулийн профессор болжээ.

	Ф. Шиллер «Испани хаанчилж Нидерландыг унагасан түүх», «30 жилийн дайны түүх» гэх зэрэг түүхийн сэдэв бүхий хэд хэдэн жүжиг зохиожээ. Эдгээр жүжигт Германы нийгмийн байдал нийтийн хөдөлгөөн, ардын хувьсгалт тэмцэл, улс төрийн хямралыг гүнзгий тусган харуулж хурц сэргэлэн хүүрнэлээрээ өвөрмөц ялгаатай болсон байна.

	Ф. Шиллер 1789—1794 онуудад болсон францын хөрөнгөтний хувьсгалыг бахархан угтав. Түүний бичсэн «Дээрэмчид» жүжгийг хувьсгалч Парист амжилттай тавьснаас гадна Францын хувьсгалчид Ф. Шиллерийг хүн төрөлхтний эрх чөлөөний дотно нөхөр хэмээн Бүгд Найрамдах Улсын хүндэт иргэнээр өргөмжилсөн байна. Харин Германы феодалын нийгмийн улс төр, эдийн засгийн хоцрогдлоос болж Ф. Шиллер Францын хувьсгалын үзэл санаа үйл явдлаас эмээн болгоомжилж эргэлзэх бодол төржээ. Энэ бол Ф. Шиллерийн санаа бодол ертөнцийг үзэх үзлийн зөрчлийг харуулсан байна.

	Ф. Шиллер 1794 оноос их яруу найрагч И. В. Гететэй нөхөрлөсөн нь түүний амьдралын сүүлчийн уран бүтээлд гүнзгий нөлөөлжээ. Гетегийн гүн ухааны үзэл, хувьсгалын түүхэн туршлага нь Ф. Шиллерийн туурвих сэтгэлийг сэргээж, дүрслэх уран чадварыг нэмэгдүүлсэн байна. «Валленштетний үхэл» гэдэг гурвалсан жүжигтээ баатруудын хувь заяа нь нэг хүний тэмцлээр бат түүхэн зайлшгүй бодит нөхцөлөөр төрсөн олон түмний тэмцлээр шийдвэрлэгдэж байгааг нарийн харуулсан байдаг.

	Түүнчлэн «Мария Стюарт» гэдэг шилдэг бүтээлдээ утга санаа, үйл явдлыг гарамгай авцалдуулан уран хэллэг, өгүүлэмж зохиомжийн хэлбэрийг чадамгай хослуулан дүрүүдийн уран хөдлөл, түгшүүртэй байдал, гүн сэтгэлгээний шинж чанарыг яруу сайхан зохиожээ. Бас «Орлеан хотын бүсгүй» гэдэг драмаараа тариачин бүсгүйн баатарлаг явдлаар төлөөлүүлэн Францын ардын эрх чөлөөний тэмцлийн удирдагчийн дүрийг гаргажээ. Энэ жүжиг бол Германы тэргүүний хүмүүсийн үзэл бодол итгэл найдвар болон Герман үндэстний нэгдмэл эх оронч үзэл санааг илэрхийлсэн байна.

	Ф. Шиллер ардын эрх чөлөөний тэмцлийн сэдэв рүү дахин хандаж «Вилгельм Телль» гэдэг драм бичиж дарлагчдын эсрэг ард түмэн тэмцэл хийх эрхтэйг батлан харуулсан юм. Тод хурц бичсэн хувьсгалт тэмцлийн зөрчил, дүрийн үнэн байдал, олон нийтийн хэсэг зэрэг хэсэг энэ жүжигт голлож байдаг. Ф. Шиллер уран бүтээлийнхээ ид цэцэглэлтийн үед нас нөхөцжээ.

	Ф. Шиллерийн дээрх жүжгүүдийн дотроос «Хар санаа хайр сэтгэл» гэдэг эмгэнэлт жүжгийг 1963 онд манай театр амжилттай тавьсан юм. Энэ жүжиг нь Ф. Шиллерийн уран бүтээлийн өвөрмөц онцлог, феодалын үеийн Германы нийгмийн улс төрийн байдал, харгис хэрцгий дэглэм ёс суртахууны гай гамшиг хөнөөл хорлолыг үзэгч олонд таниулсан мэдлэгийн ач холбогдолтой зохиол юм. Энэ зохиолыг БНМАУ-ын ардын жүжигчин, төрийн шагналт Э. Оюун орос хэлнээс монголчилсон нь утга, санаа уран сайхны чанарыг алдагдуулаагүй байна.

	Орчуулагч уг зохиолын шүлгүүдийг ойлгомжтой онож орчуулсан нь утга төгс ур чадал сайн болжээ. Дэлхийн уран зохиолын түүхэнд хүндтэй байр эзэлдэг «Хар санаа, хайр сэтгэл» эмгэнэлт жүжгийн зохиолыг хэвлэн гаргах нь уншигчдад гоо зүй танин мэдэхүйн их ач холбогдолтой юм.

	Дарлагчдын эсрэг феодализмын харгис хэрцгий дэглэм, бурангуй явдлын эсрэг эрх чөлөө, аз жаргал, энэрэнгүй үзлийг өргөн дэвшүүлсэн энэ зохиолыг хэвлэн нийтлүүлж байгаа нь хөдөлмөрчдийн социалист ёс суртахуун зан чанарын хүмүүжилд тус нэмэр болох нь дамжиггүй юм.

	 

	Театр судлагч С. Дашдондог


ХАР САНАА, ХАЙР СЭТГЭЛ

	Гурван бүлэгт, таван үзэгдэлт эмгэнэлт жүжиг.

	 

	ГАРАХ ХҮМҮҮС

	1. Ерөнхийлөгч Фон Вальтер — Германы вангийн харьяат, ордон дахь хүн

	2. Фердинанд — Түүний хүү, хошууч

	3. Гофмаршил Фон Кальб

	4. Ахайтан Мильфорд — Вангийн нууц амраг

	5. Вурм — Ерөнхийлөгчийн нарийн бичгийн дарга

	6. Миллер — Хөгжмийн багш

	7. Миллерийн эхнэр

	8. Луиза — Миллерийн охин

	9. Софи — Ахайтны шивэгчин

	10. Вангийн зарц

	11. Бусад хүмүүс

НЭГДҮГЭЭР БҮЛЭГ

	ҮЙЛДЭЛ 1

	Хөгжимчний нэг тасалгаанд. Миллер түшлэгтэй сандлаас босож виолончель хөгжмөө өөр байранд зөөж зайчилна. Миллерийн эхнэр шөнө унтахдаа өмсдөг хувцсаа тайлаагүй, кофе ууж сууна.

	Миллер — (Нааш цааш холхино) Больё чи минь, энэ ч тоглоом биш шоглоом болно. Удахгүй хотын толгойтой тоолон миний охин, Барон хоёрын тухай хов дэлгэж эхэлнэ. Миний нэр төр доромжлогдох болох нь. Ерөнхийлөгч мэдчихвэл... Ямар ч болсон би тэр агь шиг юмыг чинь гэртээ оруулахаа больдог хэрэг.

	Эхнэр — Чи ямар тэрийг гэртээ урьж, охиноо ав гэж гуйсан биш дээ.

	Миллер — Би гэртээ уриагүй, охиноо ав гээгүй ч гэсэн энэний чинь учрыг тэгж тунгаах хүн олдохгүй ээ! Энэ гэрийн эзэн би болохоор охиноо л сайн залхаадаг байж. Тэр хошуучийг мундахгүй сайн цочоодог байж. Ер нь бүх хэргийг эрхэм дээд эцэгт нь илэн далангүй одоохон хэлчихье. Тэгэхдээ залуу барон ширүүхэн шиг жавтий хүртээд л дуусна. Бусад гай барцад нь хийлч миний толгой дээр бууж гарна даа, би сайн мэдэж байна.

	Эхнэр — (Кофег амтархан сорох зуураа) Дэмий ярих гэж! Чамд ямар муу юм болох юм бэ? Хэн чамд хор хүргэх юм бэ? Чи хөгжмөө оролдож байдаг хүн, харин олон шавь нартай болох гэж хөөцөлддөг дөө.

	Миллер — Ер нь юу болох бол оо. Чи надад сайхан хэлээд өгөөч! Цаадах чинь охинтой минь суухгүй. Тэрний тухайд бодох ч юм биш. Тэгэхдээ охин минь нэг муу зугаа тайлагч болох юм бол... За больё. Чи минь уучлаарай... Эзэд ноёдын энэ үрс явахгүй ч газар алга. Амталж үзээгүй алим ч гэж эдэнд алга. Амт сайтай юмыг амталж сурчихсан энэ нэг юм хүний хиртэй гар хүрээгүй бүсгүйд шунахгүй яах вэ? Хэчнээн их манасан ч нүх цоорхойгоор шагайж алхах тоолон нь мөрдсөн ч нэг л мэдэхэд охиныг минь бузарлачхаад сураггүй алга болчихно. Охин минь тэр цагт гэмшивч барахгүй, гутравч дуусашгүй юм болж хань ижилтэй болно гэж санахын ч хэрэггүй болно. Аягүйтвэл завхай тэр явдал нь аятай санагдаад ажиг ч үгүй тэр замаараа явчхаж мэднэ. (Духаа шааж) Бурхан минь! Бурхан минь!

	Эхнэр — Тэнгэр бурхан минь аваарай биднийг!

	Миллер — Өөрсдөө өөрсдийгөө бодох аврах хэрэгтэй. Тэр залуу зуйрган, сайн юм хийгээгүй ээ! Охин маань царайлаг, гоолиг, хөл нь шулуун сайхан. Ай мэдэхгүй. Байшингийн дээд давхарт гарах нь олшроод л байна. Юу болдог бол. Хүүхнүүд гэдэг чинь амаргүй шүү. Хөөмхий муусайн харчуул залуу хүүхний хөөрхөн биед хүрчихвэл дүүрэх нь тэр. Хүсэл сэтгэл нь оргилоод зүг чигээ, тэсвэр тэвчээрээ алдаад л явж өгөх нь тэр ээ!.. Би тэрийг нь буруушааж байгаа юм биш. Бид бүгдээрээ л хүн. Би өөрөөрөө жишиж мэдэж байна.

	Эхнэр — Дээдсийн тэр хүү манай охинд хэчнээн сайхан захиа бичдэг гэж санана аа. Тийм хүнд манай охины ариухан сэтгэлээс өөр юу ч хэрэггүй ээ.

	Миллер — Тэгж мэднэ ээ! Хэлж байгаа нь нэг, бодож байгаа нь шал өөр байгаа даа. Хүний биеийг шохоорхож хардаг хүн чинь сэтгэлийн тухай огт худлаа ярьдаг юм. Би яаж байсан бэ дээ. Сэтгэлээ ойлголцов уу, үгүй юу л бие нь нэгдээд ирэх нь тэр, зарц нар ч яах вэ, эздээ л дуурайна.

	Эхнэр — Эрхэм хошууч манайд ямар сайхан номууд ирүүлдэг гэж санана аа. Охин маань ийм ном өгдөгт нь бүр биширч гүйцээд байгаа шүү.

	Миллер — (Исгэрч) Бишрэх гэнэ ээ. Чи даанч мохоо, ухаангүй хүн юм. Цаадах чинь жирийн бүдүүлэгдүү юмаар хооллож чадахгүй хээнцэр гоё үг гэж нэрлэгддэг тэр аймшигтай тогооч нараар чануулж боловсруулъя гэж хошууч гуай шийд ээ биз! Охиныг маань боловсруулах биш мунхруулах тэр муусайн номуудыг бүгдийг нь галд хий! Тэрийг чинь уншсаар байгаад охины тархи толгой эргэж, сэтгэл нь үймрээд Христос бурхны номнолыг итгэх дутуу хагас итгэл нь замраад сүйд болно. Миний оролдсон оролдлого талаар өнгөрнө шүү дээ. Галд хий гэж чамд хэлсэн шүү! Охин маань тэр номуудыг уншсаар бузар хүслэн сэтгэлд нь хоногшиж, гэртээ харих замаа мартаад, зохих нийцэх нөгөө хүнтэйгээ сайн хадамдаа бие сэтгэлээ тушаачхаад хийлч өвгөн Миллер эцэг минь юм гэж хэлэхээсээ ичдэг болно байх аа... Тэгэхгүй дээ. Бурхан чамайг ниргэг. (Уурлан босон харайж) Хожимдоогүй дээрээ бушуулъя, хошуучийг... хошуучийг үүдэндээ ч ойртуулахгүй үлдье (Хаалга тийш явна).

	Эхнэр — Миллер минь! Зөөлөн шиг аашилсан нь дээр байх шүү дээ. Охинд маань өгсөн бэлгээр нь бид овоо юмжсан юм сан!..

	Миллер — (Эргэж ирэн өмнө нь зогсоно) Мөн, миний охины нэр төрийг бузарласан чи зайл! Ганц охины минь бие сэтгэлийг худалдсан тэр мөнгөнд гар хүрэхийн оронд би хийлээ бариад тэнүүчилж тоглоход аяга хоол олж иднэ. Чи тэр кофе цай, хамрын тамхи хоёроос салаадахвал хүүхнийхээ сайхан царай цогцсыг худалдахын хэрэггүй болох сон байх даа. Энэ дүүрсэн золигийг манайд ирдэг болохоос нь аль урьд би бас цадталаа идэж, ууж, нарийн эдээр хийсэн цамц өмсөөд л байсан юм даа.

	Эхнэр — Хэлэх хэлэхгүй юм чалчиж байдаг яасан зовлонтой амтай амьтан бэ дээ, чи! Жаахан юм болохоор л өөрөө өөрийгөө ч захирч чадахаа больчих юм. Би ийм нэг учир ярих гэж байна. Юу юугүй эрхэм хошуучийг хөөгөөд унаж болохгүй, золбин, завхуул амьтан биш, ямар ч байсан ерөнхийлөгчийн хүү юм чинь.

	Миллер — Хамаг хэргийн гогцоо тэрэнд чинь л байна. Тийм учраас тэр явдлыг одоохон тас цохих хэрэгтэй. Ерөнхийлөгч маань сайн хүн мөн бол хүүг нь охинтойгоо уулзахыг нь болиулсан гэвэл надад сүүлд баярлах болно. Миний улаан хилэн хантаазыг цэвэрлээдхээч. Би эрхэм дээдэс дээр орохыг бодъё. Очоод би эрхэм дээдэст "Ноёнтны хүүд миний охин сайхан харагджээ. Гэвч миний охинд тийм хувь заяа хүндэднэ. Тэнгэр таалах ч үгүй. Гүйцлээ! Миний нэр Миллер" гээд л гараад явчихъя.

	 

	 

	ҮЙЛДЭЛ 2

	Нарийн бичгийн дарга Вурм эдэн дээр орж ирнэ.

	 

	Эхнэр — Сайн байна уу? Эрхэм нарийн бичгийн дарга аа. Та манайхаар орж ирж биднийгээ дахин гялайлгах гэж!

	Вурм — Боль л доо, хонгор минь! Юу нь гялайлгах байх вэ. Танайхаар эрхэм нэр төрт залуу ирдэг байхад миний ирэх та нарыг гялайлгана гэдэг худал үг.

	Эхнэр — За дэмий ярих гэж! Эрхэм дээдэс хошууч Фон Вальтер байсхийгээд л манайхаар орж ирж биднийгээ гялайлгадаг юм. Тэгэхдээ бид манайд хүн л ирж байвал баярлаж байдаг юм шүү дээ.

	Миллер — (Ууртайгаар) Эхнэр ээ! Эрхэм хүнд зөөлөн сандал тавьж өгөөч! Та дээлээ тайл!

	Вурм — (Малгай таягаа тавьж) За зүгээр зүгээр. Миний ирээдүйн гэргий... Үгүй биш, миний гэргий болох гэж байсан хүүхэн... хатагтай Луизатай... уулзаж болох сон болов уу?

	Эхнэр — Анхаарч үзсэнд баярлалаа, эрхэм дарга аа! Миний охин бардам зантай хүн биш юм шүү... 

	Миллер — (Тохойгоороо ёворч) Эхнэр ээ!

	Эхнэр — Тусгүй юм болж дээ. Та өнөөдөр түүнтэй уулзаж чадахгүй нь, охин маань сүмд мөргөх гээд явчихсан.

	Вурм — Энэ ч сайн хэрэг шүү. Миний гэргий бурханд сүсэглэдэг, сүжигтэй байвал би тун дуртай байна.

	Эхнэр — (Тэнэгдүү ихэмсгээр инээмсэглэж) Тэр ч тийм ээ, эрхэм дарга аа, тэгэхдээ...

	Миллер — (Зовсондоо чихнээс нь чангааж) Эхнэр ээ!

	Эхнэр — Хэрэв нарийн бичгийн дарга танд бид өөр ямар тус хүргэх хэрэгтэй бол дуртайяа...

	Вурм — (Нүдээ аньсхийж) Өөр тус хүргэх ий? Зүгээр зүгээр, өөр юу ч хэрэггүй баярлалаа. гм! гм! гм! 

	Эхнэр — Нарийн бичгийн эрхэм дарга та өөрөө ойлгож байгаа биз...

	Миллер — (Нэлээд уурлангуйгаар нуруу руу нь нударч) Эхнэр ээ!

	Эхнэр — Загас жараахай усны гүнд дуртай, хүн гэдэг сайн сайханд дуртай болохоор охинд маань зол заяа өөрөө яваад ирж байхад бид юунд дургүйцэх билээ. (Бардам байдлаар) Та миний хэлснийг ойлгов уу? Эрхэм бичгийн дарга аа!

	Вурм — (Сандал дээр сууж ядан өндөлзөж, цамцны ханцуй хоолой дахь жадогоо засаж чихнийхээ арыг маажиж сууна) Ойлгов уу? Бага сага, үгүй ойлгосонгүй. Та чухам юу хэлээд байна аа?

	Эхнэр — Ийм байна. Ийм шүү байна... Би ч бас юмны наад цаадахыг ойлгоно... (ханиана) Миний охин дээгүүр зиндааны хатан болж явах тавилан, төөрөгтэй бол одоо яая гэхэв...

	Вурм — (Босон харайж) Та юу гэж хэлэв?

	Миллер — Эрхэм дарга, суу суу. Миний эхнэр хэлэхэд бэрх тэнэг амьтан шүү. Миний охин хатан болох юм гэнэ. Хаа байгаа санаав? Дэмий юмыг ч мөн донгосож байгаа юм аа, мань хүн.

	Эхнэр — Чи минь уурлаж л бай, загнаж л бай, би мэдэж байгаа юмаа ярьж байна. Хошууч эрхэм өөрөө надад хэлсэн юм чинь.

	Миллер — (Уурлан тэсэж ядан волиончель1 руугаа гүйнэ) Чи дэмий чалчихаа болино уу, үгүй юү? Энэ хөгжмөө аваад толгой дундуур чинь байлгаж орхино шүү. Чи юү мэдэж байгаа юм бэ? Тэр чамд юу хэлэх юм бэ? Энэний чалчсан үгийг үг гэж битгий бодоорой эрхэм ээ!.. Чи яв! Тэр гал тогооны өрөөндөө ор! Ганц охиноо тэнцээргүй хүнтэй суулгах гэж байгаа бас нэг тэнэг байна гэж та намайг бодоогүй биз дээ, даанч! Тийм үү дээ. Эрхэм хүн ээ!

	Вурм — Эрхэм хөгжимчин та гэнэт надад дургүйцдэг болчихсон бол би гайхах сан. Таныг би хэлсэн үгэндээ эзэн болж, идсэн хоолондоо сав болж чаддаг хүн гэж үздэг байсан. Танай охин бид хоёр суух нь шийдэж гарцаагүй болсон зүйл гэж би боддог. Арга зүйтэй, хямгатай хүнийг миний эдэлж байгаа эрх тушаал, авдаг цалин тэжээж тэтгэж чадна даа. Ерөнхийлөгч надад сайн байдаг юм. Албан тушаалаа өндөржүүлье гэвэл тэд надад баталгаа бичиг хийж өгөхөд бэлэн дээ. Би танай хүүхнийг зөвхөн зугаа төдий болгож байгаа биш юм шүү. Ямар нэгэн ямбатан дээдсийн залуу хийсвэр хархүү тархи толгойг нь эргүүлээд байх шиг байна... 

	Эхнэр — Битгий хүнийг доромжлоод байгаарай өвгөөн!

	Миллер — Амаа хамхиад өгөөч ээ! Та битгий зов, эрхэм ээ! Бүх яриа хэвээрээ, намар танд хэлсэн үгээ одоо би давтахад бэлэн байна. Би охиноо албадахгүй, та сэтгэлд нь таарч л байгаа юм бол сууцгаа! Тантайгаа сайхан амьдрахыг хичээг. Хэрэв охин минь «суухгүй» гэх юм бол бүр сайн л биз... Сайн л биз гэнэ шүү, бурхны таалал л мэдэж... «Суухгүй» гэх юм бол та надтай хамт нэг шил архи хуваагаад уучихвал болох нь тэр, тэр тантай амьдрах болохоос биш би тантай суух юм биш. Заавал өөрийнхөөрөө болгох билээ гэж дургүй хүнтэй нь охиныгоо албаар суулгах эрх надад яаж байх вэ. Тэгвэл насан эцэс болтол минь чөтгөр намайг дагаж би сэтгэлээрээ шаналж үхэх болно. Тэгээд бас аяга тагш юм балгах бүрдээ аяга шөл уух болгондоо «Энэ хар зөнөг, төрсөн охиноо зовоосон золиг» гэж бодож биеэ зовоох болно.

	Эхнэр — Ямар ч гэсэн би энийг зөвшөөрөхгүй. Дээхнүүр хүнтэй нийлүүлнэ... Харин нөхрийн минь тархи толгойг үймүүлсэн хүн байх юм бол би тэр хүнтэй шүүхэд очно доо.

	Миллер — Ээ хар чалчаа эм, би чамайг гар хөлгүй болтол чинь цохичихъё!

	Вурм — (Миллерт) Таны хэлсэн үг охинд чинь их нөлөөтэй байх шүү дээ. Эрхэм Миллер та намайг овоо мэднэ байх аа.

	Миллер — Охин минь өөрөө таныг таних ёстой. Би ч яах вэ. Хөгшин болсон надад хэрэгтэй гэж бодогдож байгаа таны чанар охины сэтгэлийг татаж чадахгүй байх шүү дээ. Таныг хөгжимчин болж чадах уу, үгүй юү гэдгийг би тодорхой хэлж өгч чадна. Харин бүсгүй хүний сэтгэлийн аясыг хөгжимчин би мэдэхгүй. Би ёс дэглэмд дадаагүй, жирийн бүдүүн хадуун герман хүн. Танд би үнэнийг нь хэлчихье. Тэрүүнтэй суу гэж охиноо би огт хэлж үзээгүй. Энэ удаад тантай битгий суу гэж охиноо би хэлнэ дээ. Би хэлэх үгээ дуусчихъя... Эцгийнх нь хүчинд дулдуйдаж, охинтой нь суух арга сүвэгчлэх хүнийг би хүн ч гэж тоомооргүй байна. Хэрэв хүн шиг овоо хүн сэн бол хүний хүчээр хуучны хоцорсон аргаар, охинтой нь сууя гэж хэлэхээсээ ичих сэн. Охинд минь сэтгэлийнхээ үгийг хэлэхээсээ айж байгаа болохоор хулчгар хүн. Ийм хүн Луизийн сэтгэлд таарах ч үгүй... Хүүхэнд нь хэлээгүй байж, хүний гараар могой барина гэв гэх шиг эцгээр нь хэлүүлж байж сууна гэдэг чинь юу гэсэн үг вэ? Олигтой хүн чинь урьдаар, охинд нь хайрлагдаад эцэг эх нь хориглолоо ч гэсэн үгэнд нь орохгүй, (энэнтэй минь суулгаж өгөхгүй бол би үхнэ), бид хоёрыг нийлүүлж аль гэж явбал ёстой энэ чинь хайр сэтгэл мөн. Ингэтлээ хайрлагдсан хархүү ёстой сайн хүн байж таарна шүү дээ. Хүүхнүүдтэй харилцаж чаддаггүй хүн бол хүүдийгээ ганзагалаад ирсэн замаараа сурсан дуугаа гиншгэнээд буцах хэрэгтэй.

	Вурм — (Малгай таягаа аваад хаалга руу гүйнэ) Их баярлалаа танд, эрхэм Миллер!

	Миллер — (Хойноос нь аажуухан явж) Юу гэж надад баярлах юм билээ. Юу гэж тэр вэ? Таныг бид олигтой зочилсон ч үгүй, эрхэм дарга аа. (Эргэж ирнэ) Дуулж байгаа ч юм алга. Энэ хөөн хар дотортой амьтан энэрэх сэтгэл байхгүй л дээ. Хүний ой гутам, ийм муухай царайтай хүн гэгээн энэ ертөнцөд ирэхдээ сэм гүйгчдийн булай залиар орж ир ээ болов уу гэмээр байх юм. Оготнын нүд шиг гүйлгэнэсэн хулгайч нүдтэй, гал шар үстэй ийм муу бузар хүнийг бүтээсэндээ ичээд байгаль энэнээс нь барьж авч ертөнцийн аль болох хол өнцөг булан руу шидэж хаяя гэсэн юм шиг урагшаа түрсэн эрүүтэй... Больё... Ийм зальт муухай амьтанд охиноо тэврүүлэхээр тэр минь... Юу яасан дээр...

	Эхнэр — (Нулимж) Хар муу нохой! Амаа чи хэчнээн ангайвч үмхэх юмгүй л хоцорно вий.

	Миллер — Дээдсийн хүү гэж элдэв юм чалчиж байж, чи сая уурыг минь мөн ч их хүргэлээ дээ. Өөрийнхөө ухаантайг нотлох гэж чи минь зүтгэхээрээ харин тэнэгээ л улам тод үзүүлээд байх юм. Охиныгоо яриад л, том хатан болгоно ч гэх шиг, тэгж дэмий донгосоод хэрэггүй юм шүү дээ. Хэлэх хэлэхдээ энэ мангуу амьтны дэргэд бүүр хэрэггүй байсан юм. Ийм үл бүтэх юмнуудад үгний сэжүүр цухуйлгаад өгсөн байвал маргааш тэр хов хааяагүй л тарчихна. Ийм улсууд л хүний байшингаар гүйж, тогооны тасалгаа, зоориор нь хүртэл шагайж нэг тал үг сонссон байвал өнгөрлөө. Маргааш нь тэр хэргийг чинь тэмээн чинээ болгоод л ноёд, ордны хатагтай, ерөнхийлөгч нар дуулчихсан байдаг, чи минь л хэрэгт орно шүү дээ.

	 

	 

	ҮЙЛДЭЛ 3

	Ном барьсан Луиза Миллер орж ирнэ.

	 

	Луиза — (Ном тавьж, Миллерийн дэргэд очиж гарыг нь атгаж) Сайн уу, аав аа!

	Миллер — (Энхрийлсээр) Миний Луиза ухаантай, бурханд чамбай итгэлээр мөргөдөгт чинь би баяртай байдаг. Дандаа энэ хэвээрээ байвал бурхан чамайг хэзээ ч ивээнэ, хаяхгүй, хайрлана.

	Луиза — Аав минь дээ, би чинь нүгэлт амьтан болсон шүү. Ээж ээ, нөгөөх минь ирээгүй юу?

	Эхнэр — Хэн тэр вэ, миний хүү?

	Луиза — Өө харла. Тэрнээс минь өөр хүн энэ ертөнцөд байдаггүй юм шиг ярих нь ээ! Надад ч тийм л санагддаг болж... Вальтер ирээгүй юү?

	Миллер — (Зовонгуй атлаа хатуугаар) Миний Луиза тэр нэрийг сүмд орхиж, мартаад ирсэн байх гэж би бодож байсан юм.

	Луиза — (Эцгийгээ анхааран харж) Аав минь, таны санааг би ойлгож байна. Та намайг хэчнээн зэмлэсэн ч би одоо өнгөрсөн. Багын ариун сайхан санаа, одоо надад байхгүй шүү, аав аа! Фердинанд, тэнгэр хоёр шархадсан сэтгэлийг минь нааш цааш нь чангааж алах нь, би айж байна. Айдаг боллоо. (Хэсэг зуур дуугүй байж) Үгүй, үгүй аав аа! Ямар нэг сайхан зураг харахаараа бид тэр зурагт нь татагдаад хэн зурсныг нь мартдаг. Энэ нь тэр зурагчинд хамгийн сайн магтаал болдог. Тэрүүн шиг бурхан багшийн сайхан бүтээл болсон тэр хархүүг би бурхнаа л гэж санаж, түүнд л биширдэг. Энэ минь бурханд сайхан санагдаж, намайгаа хаяхгүй байх аа. Аав аа!

	Миллер — (Уурлан сандал дээрээ сууна) Ийм юм байх гэж! Бурхангүйн муусайн ном уншсаны үр дүн энэ дээ!

	Луиза — (Сандран цонхны дэргэд очно) Тэр минь одоо хаа яваа бол? Дээдсийн охид, хүүхнүүд дандаа тэрийг минь харж, хэлж байгаа үгийг нь сонсож байгаа шүү дээ... Би доод төрлийн амьтан, хаягдсан хүүхэн... (хэлсэн үгнээсээ өөрөө айж, аав дээрээ гүйн очно) Үгүй, үгүй намайг уучлаарай, аав минь! Би хувь заяандаа гомддоггүй. Надад хэлэх их юм алга. Тэрнийхээ тухай л бодож явъя. Энэ чинь их хүсэл биш шүү дээ. Ертөнцөд амьдрах нас минь богинохон байх биз. Миний биед хураагдсан амьсгалыг гаргаж сэнгэнэм зөөлөн салхи болгож тэр хархүүг минь сэрүүцүүлнэ гэвэл би яасан дуртай үхье гэж байх бол. Залуу насныхаа сайхан бүхнийг ганц түүндээ л зориулна... Талд ургасан сарнайг тэр минь гишгэчихэд тэр сарнай баярлана уу гэхээс биш гомдохгүй дээ. Надад өөр юу ч хэрэггүй шүү аав аа! Бяцхан хорхой шавж нарны элчинд биеэ ээхийг хүсэхэд ихэмсэг сайхан нар тэрийг зэмлэж шийтгэхгүй юм байгаа биз дээ.

	Миллер — (Сэтгэл нь хөдлөн охиноо өрөвдөж өндийн сууж нүүрээ дарна) Луиза минь, сонс! Ертөнцөд амьд явах өдөр хоног тоотойхон үлдлээ. Энэ хэд хоногт чи минь ядахдаа чи тэр хошуучийг мартаж үзээч!

	Луиза — (Айн балмагдсан байдлаар) Юу гэнэ ээ? Та юу гэв ээ?.. Та нээрэн хэлж байна уу, аав аа? Фердинанд чинь минийх. Тэр минь энэ дэлхийд төрөхдөө миний төлөө төрсөн юм. Хайр сэтгэлтнүүдийн эцэг тэрний минь намайг баясгуулах гэж заяасан юм. (Бодлоготойгоор) Тэрийгээ анх харсан тэр өдөр (сэтгэл нь оргилон) хамаг бие минь зарсхийж судас болгоны минь цохилт, амьсгал тоолон минь надад «Хайрт чинь энэ мөн» гэж шивгэнэхэд сэтгэл минь бас мөнхийн хүсэлт хүнээ таньж «хайрт чинь энэ мөн» гэж зөвшөөрсөн юм шүү дээ. Тэр цагт ертөнц дахин тэр үгийг нь нэг зэрэг давтаж, надтай хамт баяссан юм. Тэр өдрөөс хойш... Миний сэтгэлд мөнхийн тунгалаг нар мандаж мянга мянган цэцэг соёолон ургаж, мятаршгүй зориг золбоо бадарлаа. Би орчин тойрноо ажиглаж харахаа больсон ч гэсэн энэ ертөнц урьд байгаагүй сайхан өнгө туяатай болсныг нь би ойлгож мэдсэн.. Бурхныг би огт боддоггүй байсан. Одоо би тэрүүнд хэзээ хэзээнээс илүү хайртай,

	Миллер — (Охиныхоо дэргэд гүйн очиж тэврэн авна) Луиза минь! Миний буурал болсон толгойг ав! Юу дуртайгаа ав! Бүгдийг ав! Ганцхан... бурхан гэрч болно шүү... Тэр хошуучийг би чамд өгөх эрх байхгүй (явна).

	Луиза —Тэр минь одоо надад хэрэггүй шүү дээ, аав минь! Дусал шүүдэр наранд ууршихын адил өнгөрдөг энэ насаа би Фердинандаа зөвхөн хүсэж бодсоор өнгөрүүлнэ. Энэ насанд би тэрүүнтэйгээ ханилна гэж бодохгүй. Ээж минь, сүүлд ертөнцийн хүмүүс дээд, доод гэх зааггүй болж бялдууч хуурамчийн бузар хальс хүн бүрээс салж, хүнийг ёстой хүн болсон тэр цагт би эргэж ирэхдээ ариун сэтгэлээрээ өөр юуг ч авчрахгүй. Тэгэхдээ бурхныг ирэх тэр цагт алт, мөнгө, өндөр нэр, хэргэм зэрэг хямдарч, хүний үнэнч сэтгэл их үнэд хүрнэ гэж аав минь олон хэлдэг сэн. Тэр цагт би баяжна шүү, ээж ээ! Энэ ертөнцөд унагасан нулимсны ширхэг бүр гавьяанд тоологдож, ариун үнэн санаа алдар нэр болж хувирна. Тэр цагт би хүндтэй болно, ээж ээ! Тэр цагт энэ минь юугаараа надаас илүү байх бил ээ?

	Эхнэр — (Босон харайж) Луиза! Хошууч ирлээ. Тэр хашаан дээгүүр давлаа. Би хаачих бил ээ?

	Луиза — (Чичирч) Надтай хамт бай! Ээж ээ!

	Эхнэр — Ээ бурхан минь! Миний байж байгаа царайг ээ! Би ичиж байна. Эрхэм дээдсийн өмнө яаж ийм байж болох вэ.

	 

	 

	ҮЙЛДЭЛ 4

	Фердинанд Фон Вальтер, Луиза хоёр. Фердинанд дэргэд нь гүйн очиж, Луиза тэнхээ алдран сандал дээр суучхав. Фердинанд өмнө нь зогсож хэсэг зуур бие биеэ үг дуугүй харна.

	 

	Фердинанд — Чи минь яасан цонхигор байх юм бэ, Луиза!

	Луиза — (Тэврэн авч) Зүгээр ээ, зүгээр. Чи минь надтай хамт байгаа юм газар, одоохон гайгүй болно.

	Фердинанд — (Гарыг нь уруулдаа хүргэж) Миний Луиза намайгаа хайрласан хэвээрээ биз? Миний сэтгэл өчигдрийнх шигээ л байна. Чамайгаа баяр хөөртэй сайхан байгааг чинь харчхаад өөрөө баяртай болж буцах гэсэн, харин чи минь гунигтай байх шив?

	Луиза —Үгүй шүү дээ. Чи минь!

	Фердинанд — Үнэнээ хэл! Чи минь гуниглаж байна. Энэ болрын доторхыг мэдэж байгаа шиг чиний бодлыг нэвт харж байна. (Хуруун дээрх бөгжөө зааж) Энэ болорт миний нүдэнд мэдэгдэхгүй ганц ч толбо суухгүйн адил чиний нүдэнд гялсхийх нэг ч бодлыг би анзаарахгүй өнгөрөхгүй юм шүү. Юу болов оо! Нуулгүй хэл! Чиний сэтгэл санаа хиргүй тунгалаг байх юм бол ертөнцийн тэнгэр үүлгүй сайхан байгаатай адил. Юундаа зов оо вэ?

	Луиза — (Нэг хэсэг дуугүй, гүн уйтгартайгаар Фердинандаа харна. Дараа нь гунигтай хэлэх нь) Фердинанд минь! Фердинанд минь! Жирийн ядуу муу бүсгүй чиний санаанд тоогдож сайхан бодол төрүүлдэг гэж үү?

	Фердинанд — Яана гэнэ ээ? (гайхаж) Бүсгүй минь сонс! Юун дэмий юм боддог юм бэ? Чи миний Луиза шүү дээ. Миний энэ үг миний энэ бат санаа бас багадаад байна гэж үү? Чи надад үнэн сэтгэлээ өгөөгүй хүн юм! Хэрэв надад халуун хайртай байсан бол энэ ялгааны тухай чи бодох ч үгүй байсан! Чинийхээ дэргэд байхад ухаан санаа минь цөм нүдэндээ шингэж, чамайгаа би ширтдэг. Чамаасаа хол байхаар ухаан санааг минь дандаа чи эзэлчхээд нүд минь орчныг огт харахаа больчихдог. Тэгэхэд чи тийм юм бодохтой байгаа юм чинь надад бараг хайргүй шахам юм байж. Чи минь ичихгүй байна гэж үү? Ингэж зовж шаналж сууна гэдэг чинь хайртай хүн наддаа бэлэглэх сэтгэлийн бэлгээсээ хулгайлж авснаас өөрцгүй болж байна.

	 

	[image: Heinrich Lossow, Illustration zu Friedrich Schiller, Kabale und Liebe]

	 

	Луиза — (Гарыг нь барьж толгойгоо сэгсэрнэ) Чи намайг тайвшруулах гэж байна. Фердинанд! Миний ойчих харанхуй гүн жалгыг чи надад харуулахгүй байхыг хичээж байна. Чиний алдар нэр өндөр эрмэлзэл, эрх ямбатай чиний эцэг, миний гуйлгачны байдал хоёр яаж нийлэх вэ дээ. (айн хэлмэгдсэн байдлаар Фердинандын гарыг тавьж) Фердинанд минь! Чи бид хоёрын толгой дээр балт сүх далайчихсан байна. Тэгэхэд би урдхаа харж байна. Бид хоёрыг салгах гэж байна.

	Фердинанд — Салгах гэж байна ий? (босон харайж) Ийм муухай бодол чамд яагаад төрөв? Хоёр сэтгэлийн холбоог тасалж, сайхан аялгууны найрал хөгжмийг гутааж чадах тийм хүч бий юм уу? Би тайж угсаатай хүн, тэгэхдээ ертөнцийн найруу нэгдэл, тайж нарын уламжлалын эрх хоёрын аль нь урьдаар бий болсныг бодооч! «Энэ бүсгүй энэ хархүүгийнх болох гэж ертөнцөд төрсөн юм шүү» гэдэг таалалт тэнгэрийн ивээл тайж эцгийн тамга хоёрын аль нь надад чухал вэ? Би ерөнхийлөгчийн хүү юү? Тэгэх тусмаа сайн. Улс орноо дээрэмдэж амьдарч байгаа эцгийн нүгэл бүхэн миний толгой дээр ирэхэд миний ариун хайр сэтгэлээс өөр ямар хүч тэр нүглийг наманчлан зайлуулж чадах бил ээ!

	Луиза — Чиний эцэг! Би тэр хүнээс жигтэйхэн их айдаг.

	Фердинанд — Надад айх юм ердөө ч байдаггүй. Харин чинийхээ хайр сэтгэлийг алдчих вий л гэж айдаг. Чи бид хоёрын хооронд түмэн бартаат уул дүнхийж босоод ирвэл би гүвээ атираагаар нь шаталж гүйсээр байгаад Луизадаа очно. Дайсагнасан хорт шуурга далай адил давлагаалаад ирвэл хайр сэтгэлийн минь гал улам бадарч аймшгийг давж хүрэх Луиза минь улам гоо сайхан бодогдоно... Айхаа боль! Хайрт минь аймшигт хүчирхэг луу агаар тэнгэр тулан нисэж ангал дахь алтаа харж хамгаалдаг гэв гэх шиг би чамайгаа хамгаална. Заяа бид хоёрт хүнд тусахад хүрвэл би бүгдийг нь үүрнэ. Чиний төлөө ямар ч зовлонг эдлэхээс буцаагүй... Баяр баясгалангийн хундага дахь ундаанаас нэг ч дуслыг асгалгүй хайр сэтгэлийнхээ ариун аяганд дүүргэж чамдаа би өгнө (Энхрийгээр тэвэрнэ) Энэ биеэр минь түшиг тулгуураа хийж, ээдрээт амьдралын замыг надтайгаа хамт туул, чи минь! Тэгээд тэнгэр дээр очсон цагт чамайг газар луу явуулснаас илүү гоо үзэсгэлэнтэй болж гэнэ. Хүний сэтгэл, хайр энэрлийн их хүчээр ариун биеллээ олдог юм байна гэж тэнгэрийнхэн гайхах болно.

	Луиза — (Сэтгэл нь ихэд хөдөлж Фердинандаас холдоно) Боллоо, дуугүй бол. Би чамайг гуйя. Чи минь мэддэг ч болоосой!.. Орхи намайг... Чиний сайхан санаашрал чихэнд чимэгтэй боловч чилээж байна сэтгэлийг минь! (Явах гэнэ)

	Фердинанд — (Хориглоно) Луиза! Чи минь яав? Юу тэр вэ? Яаж байна аа?

	Луиза — Тэр бүхэнд би итгэдэггүй байсан учраас зол заяатай байсан юм сан. Чиний энэ ярианаас хойш... өнөөдрөөс хойш... би хэцүүдэх боллоо... Тэсэшгүй хүслэн биеийг минь эзэмдэж чамайг хүсэх мөрөөдөл цаг тутам намайг зовооно... Яв даа... Бурхан чамайг өршөөг... Чиний үг сэтгэлийг минь өрнүүллээ. Хүслэнгийн энэ галыг минь хэн ч унтрааж чадахгүй боллоо. (Гүйн одно).

	 

	Фердинанд дуугүй хойноос нь явна.

	 

	 

	ҮЙЛДЭЛ 5

	Ерөнхийлөгчийн байшин дахь том танхим. Хүзүүндээ одонгийн загалмай зүүж, энгэртээ олон хошуут тэмдэг хадсан ерөнхийлөгч, нарийн бичгийн дарга Вурмийн хамт орж ирнэ.

	 

	Ерөнхийлөгч — Хосгүй их дасаж гэнэ! Миний хүү юу?.. Үгүй Вурм би тун итгэхгүй байна.

	Вурм — Өршөөлдөө багтаан соёрх эзэн минь! Би баримт хэлье танд.

	Ерөнхийлөгч — Тэр муу харцын хүүхний хойноос хөөцөлдөж, сайхан үг хэлж, хайр сэтгэлийн тухай ярьж байж ч мэдэх юм. Энэ байж болно. Би итгэж байна. Гэхэд хөгжимчний охин юм гэв үү? Та?

	Вурм — Хөгжмийн багш Миллерийн охин.

	Ерөнхийлөгч — Хөөрхөн юм уу? Хөөрхөн л байж таарна л даа тэр.

	Вурм — (Идэвхтэйгээр) Цагаан шаргал үстэй, сайхан амьтан. Ямар ч гэсэн ордны тэргүүний гэгдэж байгаа согоонуудаас огт дутахгүй дээ.

	Ерөнхийлөгч — Бүр тийм юм бий. Та бас тэр амьтнаас нүдээ салгахаа больсон юм биз дээ. Гэвч эрхэм Вурм, та анхаар! Миний хүү хүүхнүүдийг биедээ татаж чаддаг юм. Дээдсийн ахайтнууд бүгд л миний хүүг анхаарч тааламжтай байдаг. Ордны дэргэд байж миний хүү ямар ч тушаал хэргэмд хүрч чадна гэж би итгэдэг юм. Хөөрхөн хүүхэн юм биз дээ? Тэгвэл миний хүүгийн шилэх таалал сайн юм даа. Чамтай сууна барина гээд мунхаг амьтныг бүр итгүүлчихсэн гэв үү? Бүр сайн байна. Бас ухаантай арга заль сайтайгаа л харуулж байгаа хэрэг. Энэ минь ирээдүйд ерөнхийлөгч болчих байх шүү. Бүх хэрэг нь санасанчлан бүтэж байгаа бол заяаны нь сахиус бат юм байх. Тэгээд тэр инээдмийн шог үзэгдлийн эцэст чийрэг бяцхан ачтай болчихвол яана? Сайхан л биз? Голомтоо сахиулах залуутай болсондоо би нэг шил жимсний юм уугаад хүний хүүхнийг уруу татсан хэрэгт нь торгууль төлчхөөд л өнгөрнө биз.

	Вурм — Эрхэм эзэн минь, та тэр шил архийг баярласандаа биш гутарсандаа уух юм болчих вий дээ гэж айх юм.

	Ерөнхийлөгч — (Ширүүндүүхэн) Шийдсэн юмаа би буцаж үзээгүйг та мэднэ. Вурм та намайг яах гэж уурлуулах гээд байгааг чинь ч би ойлгож байна Тэр хүүхэн хүүгийн минь хүслэн болоод, таныг харах ч дургүй байна. Би мэдэж байна. Та тэгээд зам дахь саад тотгороо зайлуулах сан гэхээс арга чинь барагдаж байна. Тэр хүүхэн хүүг минь чамаар солихгүй дээ. Чи сэтгэлийг нь татаж чадахгүй. Ингэхлээр эцэг надаар нь замаа цэвэрлүүлж, зам тавиулах гэж байгаа бол тэр дэмий. Тэгэхдээ арга зальд авьяас их байна. Тан шиг ийм туслагчтайдаа баярлаад барахгүй байна, би. Гэвч хонгор Вурм та энгүй их залиараа эзэн намайг давна гэж битгий бод. Надтай тоглосон хүн хатуу шоглуулна шүү.

	Вурм — Уучлахыг гуйя, эзэн минь. Хардахынхаа эрхэнд сонорт чинь энэ үгийг хүргэлээ гэж байгаа бол миний хэлсэн үгэнд ийм санаа сэдэв огт ч цухуйгаагүй байх аа, нүүрэн дээр минь мэдэгдсэн нь л юу юм бэ гэхээс биш.

	Ерөнхийлөгч — Хардсан байдал чинь ерөөсөө мэдэгдээгүй байсан бол дээр юм санж. Ер нь тэр хүүхэн таны гарт орохдоо шууд орсон ч, хүний гар дамжиж очсон ч ялгаа алга шүү дээ. Ямбатан дээдсийн жишээгээр амьдрахыг бод. Та эхнэр авахдаа гаднын хүний гар хүрээгүй хүүхэн авахгүй, харин дор хаяад арав гаруй дээдэс, заримдаа самбаатайхан зарц нарын бие ойртсон тийм хүүхэн л авна шүү.

	Вурм — (Мэхийн ёсолж) Ээ бурхан минь, тэгвэл язгуур угсаагүй харц доодос байсан нь хавьгүй дээр юм байна.

	Ерөнхийлөгч — Хайртай хүүхнийг чинь үймүүлж байгаа тэр хүнээс та удахгүй хариугаа авч чадах болно. Манай эзэнтэн өөр шинэ хатанд сэтгэлтэй болчихсон учраас хардлага, сэжиглэл төрүүлэхгүйгээр тэрүүнтэйгээ төр ёс гүйцэтгэхийн тулд хуучин хатан авхай Мильфордыг өөр хүнтэй суулгах тухай шийдвэр гаргасан. Гэтэл миний энэ албан тушаал авгай Мильфорд болон, бас эзэнтний элдэв завхайралд би нууц тусалдгаас байгааг Вурм та мэдэж байгаа шүү дээ. Авхай Мильфордыгоо суулгах хүн эзэнтэн одоо эрж байна. Өөр хүн олдоод авхай Мильфордтой суучихвал нөгөө хүн чинь эзэнтний итгэлийг хүлээж дийлдэхгүй болоод харин миний нөлөө хагас болж аягүйдвэл би хэргэм зэрэг, тушаалаа алдана. Эзэнтнийг өөрийн нөлөөнөөс гаргахгүйн тулд миний хүү Фердинанд авгай Мильфордтой суух ёстой. Та ойлгов уу?

	Вурм — Ойлгохоор барах вэ дээ. Үүгээр үзэхэд та хүүгээсээ илүү хэргэм тушаалдаа хайртай гэдэг нь нотлогдож байна. Хүүгийн чинь сэтгэл таных шиг биш бол ч таны эрмэлзэл хөсөрдөхөд хүрч магадгүй юм байна.

	Ерөнхийлөгч — Аз болоход миний «Ийм байх ёстой» гэсэн санаа хоосноор өнгөрч үзээгүй юм даг. За Вурм бид хоёр эхэлсэн яриан дүн гарах нь. Миний зааж өгсөн хүнтэй суух хэрэгтэй гэдгийг үдийн хоолноос өмнө би хүүдээ хэлнэ. Тэгээд таны бодол үнэн эсэхийг нүүр царайгаар нь мэдээд танд ойлгуулна.

	Вурм — Эрхэм та намайг ойлгоорой... Гэвч таны үгийг дуулаад хүүгийн чинь царай баяр баясгалан л илтгэхгүй байх. Тэгэхдээ та хатуу тулгаад, харцын тэр бүсгүйг хая! гээрэй. Зөвшөөрвөл та намайг гурван жилээр цөллөгт явуулаарай.

	Ерөнхийлөгч — (Уруулаа хазаж) Золиг шиг юм байна даа.

	Вурм — Хэцүү болсон шүү. Та надад итгээрэй. Цаад хүүхний нь эх гэж мунхгийн бүрдэл болсон амьтан. Цагаан санааны эрхээр их юм ярьсан даа.

	Ерөнхийлөгч — (Тайвшрахын тулд цааш, нааш алхална). За өнөө өглөө л хэлье.

	Вурм — Эрхэм та мартаж болохгүй шүү. Хошууч таны хүү шүү дээ.

	Ерөнхийлөгч — Тэрүүнд гэм болохгүй ээ, Вурм!

	Вурм — Хүсэшгүй бэртэй болохоос чинь урьдчилан сэргийлж хэлсэн үгийн минь оронд... 

	Ерөнхийлөгч — Тэр хүүхэнтэй суухад чинь би тусалж өгөх юм болж байна уу? Тэгье Вурм!

	Вурм — (Баяртай мэхийн ёсолно) Таны мөнхийн боол мэхийн ёсолж байна. (Явах гэнэ).

	Ерөнхийлөгч — Саяын танд итгэж хэлсэн юмыг... (зальтайгаар) хэлсэн байх юм бол...

	Вурм — (Инээж) Гарын үсэг дуурайлгаж их юм завшсаныг минь илрүүлнэ биз дээ, та. (Явна).

	Ерөнхийлөгч — Чи ч миний гарт шүү. Өөрийнх нь зальтай явдлаар өөрийг нь би барьж чадаж байгаа юм даа.

	Зарц — (Орж ирнэ) Гофмаршал Фон Кальб морилж ирлээ!

	Ерөнхийлөгч — Хэрэгтэй цагтаа ирлээ дээ. Би их баяртай байна.

	 

	(Зарц явна)

	 

	 

	ҮЙЛДЭЛ 6

	Гофмаршал Фон Кальб үнэтэй атлаа хийц муутай, ордны гоёлын хувцас өмсжээ. Олон түлхүүр, хоёр цаг, сэлэмтэй байна. Хэриссоныг дуурайлгаж үсээ буржийлгажээ. Чарлан гүйж ерөнхийлөгчийн дэргэд очоод тэврэн үнсэнэ. 

	 

	(Үнэртэй ус ханхална)

	 

	Гофмаршал — (Тэвэрч) Дээдийн эрхэм хүн таны амрыг эрье. Сайхан амрав уу? Таатай нойрсов уу? Та намайг уучилна уу? Би жаахан оройтлоо. Хойшлуулшгүй ажилд дарагдаад. Хоолны нэр шилэх, урилгууд явуулах, өнөөдөр чаргаар зугаалахад хэн хэнийг оролцуулах тухай төлөвлөгөө зохиох энэ тэр гэсээр байтал... Ажил бас их байна аа. Бас мэдээ чагнаж цаг уур ямар болох тухайг эзэнтэнд айлтгах хэрэгтэй.

	Ерөнхийлөгч — Аргагүй, маршал инь та явчих аргагүй байсан биз.

	Гофмаршал — Эцэст нь бас оёдолчин зальт тулам намайг мэхэлчхээд...

	Ерөнхийлөгч — Их юм амжуулжээ, та!

	Гофмаршал — Энэ ч бас юу ч биш, өнөөдөр бүтэлгүй дээр бүтэлгүй юм болоод болдоггүй ээ. Та сонс л доо.

	Ерөнхийлөгч — (Гойд анзааргагүйгээр) Тийм үү, үгүй ер.

	Гофмаршал — Та зүгээр л сонс! Сүйх тэрэгнээс буух гэтэл морьд нэг юмнаас үргэж, цовхорч тонгорч байхдаа хамаг өмдийг минь шавар болгочхов оо. Яадаг хэрэг вэ! Барон та сайн сонсооч бодоорой. Гудамжинд зогсоод байлаа. Орой болж байх юм. Өмдөө солихоор гэртээ харья бүтэн өдөр өнгөрнө. Муухай хувцастайгаа эзэнтэн дээр орох оо, ээ бүү үзэгд, яаж болох вэ гэж бодогдлоо! Тэгээд би яаж аргалав. Дотор муухай болсон юм шиг муужраад л ойчлоо. Нөгөөдүүл маань намайг буцааж, тэргэнд минь хийж аваад гэр лүү давхилаа. Очиж хувцсаа сольчхоод буцаад ирсэн... ямар вэ? Эзний хүлээн авах өрөөнд хамгийн түрүүний хүн л орж ирсэн дээ... ямар вэ?

	Ерөнхийлөгч — Арга билгээр дүүрэн хүний ухаан гэдэг айхавтар юм аа... Энэний тухай больё, Кальб... Та тэгээд эзэнтэй ярьсан уу?

	Гофмаршал — (Гайхуулах байдлаар) Хорин минут гучин секунд ярьсан.

	Ерөнхийлөгч — Тийм үү, тэгвэл та надад ярих чухал сонинтой юм шив дээ.

	Гофмаршал — (Хэсэг дуугүй байснаа ихэмсэг болж) Өнөөдөр эзэнтэн галууны баасны өнгөтэй зэвхий хантаазтай байна.

	Ерөнхийлөгч — Үгүй ер өө!.. Маршал танд би сонин юм хэлье... Эрхэм авгай Мильфорд хошууч Вальтертай суух гэж байгааг та мэдээгүй байгаа биз?

	Гофмаршал — Тийм үү? Бүр шийдчихсэн юм уу?

	Ерөнхийлөгч — Шийдээд гарын үсэг зурчихсан. Та одоохон эндээс гарч, Фердинанд танд бараалхах гэж байна гэж эрхэм авхайд хэлээд, тэгээд ер нь Фердинандын энэ хүслийн тухай бүх хотоор тараавал таарна.

	Гофмаршал — (Жигтэй их баяртайгаар) Үнэт минь, би дуртай явъя. Гүйлээ! Нислээ! (Ерөнхийлөгчийг тэвэрч) Баяртай. Гурван цаг 15 минутын дотор энэ мэдээ хот даяар тархсан байна. (Өрөөнөөс бараг дэгдэн нисэж гарна).

	Ерөнхийлөгч — (Хойноос нь инээж) Ийм амьтад ямар ч юманд нэмэр болдоггүй гэж худал юм байна шүү... Одоо ч Фердинанд зөвшөөрөхөөс өөр аргагүй болно. Бүх хотынхон худал ярьсан болох гэж үү дээ. Тэр гайгүй биз ээ.

	 

	(Хонх дуугарна Вурм орж ирнэ).

	 

	Ерөнхийлөгч — Хүүг минь дуудаадхаач! 

	 

	(Вурм гарч одно, ерөнхийлөгч өрөөндөө бодол болон нааш цааш алхална)

	 

	 

	ҮЙЛДЭЛ 7

	Фердинанд, Ерөнхийлөгч хоёр. Вурм орж ирээд гарна.

	 

	Фердинанд — Таны тушаалаар би ирлээ, аав аа!

	Ерөнхийлөгч — Төрүүлсэн хүүтэйгээ уулзаж, сэтгэлээ тэнийлгэхийн тулд заавал тэр бүр дуудан тушаадаг болсон минь харамсалтай... Вурм та гарна уу? Урьд нь надад тааламжтай санагддаг залуугийн ариун цээл баяр, баясгалан чинь ойрдоо бүр алга болчхож, Фердинанд. Үл ойлгогдох гунигт бодолд автагдсан ч юм шиг... надтай уулзахаасаа цардаг, олонтой нийлэхээсээ зугтдаг болчихсон байна. Муу даа! Чиний насны хүнийг арван удаа зугаалж наргисан байвал уучилж болно. Харин нэг ч гэсэн удаа гунигт дарагдсаныг өршөөн хэлтрүүлж болохгүй юм шүү. Бодож шаналах чинь миний хувь тавилан болохоос биш, чинийх биш хонгор минь. Чиний зол жаргалыг би зохиохыг оролдъё. Чи харин миний оролдлогыг бүттүгэй гэж бодоод надад тусал... Наашаа ойрт Фердинанд, намайг тэвэр!

	Фердинанд — Та өнөөдөр их энэрэнгүй байна, аав аа!

	Ерөнхийлөгч — Ганц өнөөдөр гэж үү? Ээ муу босоо ороолон чамайг! Тэгээд бас их дуртай янзтай байх шив дээ чи. (Сүртэйгээр) Фердинанд, их эзний итгэлийг хүлээхийн тулд аймшигтай бэрх замыг шилж авсан минь хэний төлөө бил ээ? Хэний төлөө би хүн сэтгэл, тэнгэр бурхан гэдгийг хаясан бэ? Фердинанд сонс... Би хүүтэйгээ ярьж байна... Миний түрүүчийн ерөнхийлөгчийн амийг хороож хэнд би зам нээсэн бэ? Энэ хэргийг үйлдсэн хутгаа хэн хүнээс нуух гэж сэтгэл шаналдаг болж байна. Фердинанд минь, чи хариул! Хэний төлөө би энэ бүх нүглийг үйлдэв ээ?

	Фердинанд — (Айн, гэдрэг ухарч) Миний төлөө биш шүү дээ, аав аа! Энэ аймшигт цусан хэргийн нөлөө над дээр тусахгүй. Энэ бүхнийг ивээгч бурхан минь! Ийм муухай гэмт хэрэгт аавыгаа түлхэх шалтгаан болсонд орвол ертөнцөд төрөлгүй байсан бол дээр байж.

	Ерөнхийлөгч — Юу? Юу гэнэ ээ, чи? Залуугийн бадралт сэтгэлийн энэ дэмийрэл үү! Фердинанд чи дэндүү хэрцгий ярьж байна. Би чамтай тайван ярихыг бодъё... Нойргүй хоносон олон шөнийн минь хариуд, чиний төлөө амсхийх завгүй зовж шаналсны минь хариуд чи ингэж байна уу? Одоо миний сэтгэл нэг мөч төдий амсхийж чадахаа больсон. Энэ бүхэн хэний төлөө ийм болов оо? Хариуцлагын хүнд над дээр тусна. Бурхан тэнгэрийн нүгэл онохын хүнд цөм над дээр. Чиний амсаж байгаа сайхан жаргал бүхэн чамд цэвэр гараар дамжин очиж байгаа юм. Чамд өвлөж үлдээх хөрөнгө зоорь дээр миний хийсэн гэмт хэргийн цусны толбо үлдэхгүй.

	Фердинанд — (Баруун гараа тэнгэр өөд өргөж) Аймшигт эцгийн минь тухай дандаа санагдуулах тийм хөрөнгийг би өвлөж авахгүй.

	Ерөнхийлөгч — Залуу! Чи битгий уур хүргээд байгаарай! Хэрэв би чам шиг ийм бодлоготой байсан бол чи насаараа шороон дотор мөлхөж байх байсан.

	Фердинанд — Иш аав минь! Хаан ширээний дэргэд мөлхөхөөс хавьгүй жаргалтай байх байсан.

	 

	[image: Heinrich Lossow, Illustration zu Friedrich Schiller, Kabale und Liebe]

	 

	Ерөнхийлөгч — (Биеэ барьж) Гм... Чи өөрт оногдсон хувь заяагаа огт ойлгохгүй байна. Бусад хүмүүс хэчнээн тэмүүлэвч хүрч чадахгүй өндөрлөгт чи зүүдэлж байгаад л гарчихсан, арван хоёр насандаа түрүүч болж, хорин насандаа чи хошууч болчихсон шүү дээ. Би хаанд зүтгэж байж чамайг ийм болгосон доо, чи мундираа тайлаад яаманд алба хаана. Эзэнтэн чамд нууцын зөвлөгчийн зэрэг өгнө гэж ам гарсан... Элчин сайдын яаманд хийнэ. Зүйрлэшгүй их хайр ивээлийг нь хүртэнэ. Ирээдүй чинь сайхан болохын үүд хаалга нээгдэж байна. Эхлээд хаан ширээнд ойртох шулуун зам бий болж дараа нь жинхэнэ эрх мэдлийн гаднах хэлбэрийг хэрэглээд байя гэж санавал бүр хаан ширээн дээр нь гарсан ч болох зайтай юм. Энэ бүхэнд сэтгэл чинь татагдахгүй байна гэж үү?

	Фердинанд — Үгүй. Та бид хоёрын сэтгэл, сайн сайхан зол жаргалын тухай ойлголт мэдэгдэхүйц их өөр юм. Та хувийн жаргалтай сайхан амьдралаа ихэнхдээ өөр нэг хүний цус нулимсан дээр зохиож байна. Эрх дархыг өөртөө хураасан их хааныг гутаагч аймшигтай толь нь атаархах, айх, сүрдэх, үзэн ядахын зовлон юм байна... Нэр алдартай, хөрөнгө зоорьтой болсон, жаргал завшааныг гартаа атгасан хэдэн хүн хараал зүхэл, зовлон, гаслангаар аймшигт зоог шүүсээ хийж, хүний нулимсаар бахархаж сууна, аз жаргалын тухай миний хүслэн бол энэнээс даруухан, шал өөр, тэр хүслэн нь миний дотор миний сэтгэлд нууц хадгалагдаж байгаа юм.

	Ерөнхийлөгч — Чи сайхан ярьж байна. Энэнээс илүү сайхан ярина гэж яахыг хэлэх вэ. 30 жилийн дараа би дахиад анхныхаа лекцийг сонсож байгаа юм шиг боллоо. Гэхдээ 50 хүрсэн энэ хөгшин толгой юм ойлгохдоо мохоо болчихсон нь харамсалтай! Ямар ч гэсэн чиний энэ ховор нандин авьяасыг хоосоор өнгөрүүлэхгүйн тул би чамайг хань ижилтэй болгохоор шийдсэн. Чи тэрийгээ энэ бадрангуй, хөөрүү яриагаараа номлож байгаарай! Чи өнөөдөр... ханьтай болохыгоо шийдэх... хэрэгтэй.

	Фердинанд — (Гайхан гэдрэг ухарна) Аав аа!

	Ерөнхийлөгч — Би өнөөдөр чиний нэрийн өмнөөс авхай Мильфордод урилгын бичиг явуулчихсан. Надад баярлах хэрэггүй. Харин чи одоохон гэрт нь очиж ханилах хүсэлтэйгээ хэлээд ир!

	Фердинанд — Юу гэсэн үг вэ, аав аа! Нөгөө Мильфорд уу?

	Ерөнхийлөгч — Чи тэрийг таних байх аа?..

	Фердинанд — (Бүр гайхаш нь тасарсан байдалтай) Манай хотын тэрнийг танихгүй золбин нохой ч байхгүй байх аа? Аав аа! Би таны шоглож хэлсэн үгийг үнэн болгож ойлгосон шиг байна. Дээд хэргэм зэрэгтэй мөр зэрэгцдэг адгийн янхан эмтэй суух цадиггүй хүүгийн эцэг байхыг та хүсэхгүй шүү дээ.

	Ерөнхийлөгч — Яагаад хүсэхгүй байх билээ. Хэрэв тэр авхай 50 настай гэж голохгүй сэн бол би өөрөө ч суучихмаар байна. Ийм байдалтай байгаад аргагүй хэрэгцээгээр суусан байвал чи бузар эцгийн хүү гэж нэрлэгдэхээсээ зовохгүй байсан биз дээ?

	Фердинанд — Би харин зовох байсан.

	Ерөнхийлөгч — Чи хатуу хэлж байна. Гэвч өөр хүн хэлж зүрх хүрэхгүй үг хэлсэнд чинь би энэ удаа уучилъя.

	Фердинанд — Аав минь, энэ яриагаа больё. Би гуйж байна. Аягүйдвэл би таныг аав аа гэж хэлэхэд бэрхтэй болох нь байна шүү.

	Ерөнхийлөгч — Чи галзуурав уу, хө! Улсын эзэнтэй ээлжилж нэг авгайнд очих тийм өндөр эрх эдэлнэ гэдэг чинь хүсүүштэй юм биш үү.

	Фердинанд — Би таныг бүр ойлгохоо болилоо. Тэр талаараа хэн хүнээс дорд явдаг эзэн хаантай ээлжлэхийг та хүсүүштэй сайхан юм гэж бодож байгаа хэрэг үү? (Ерөнхийлөгч инээнэ). Та инээж л бай... Энэ талаар та бид хоёр яриад хэрэггүй юм байх аа. Хүн эхнэртэй болохдоо өөртөө хань ижил болгож, хувьдаа авдаг байхад би тэгж амьдраад хүний нүүр яаж харах юм бэ? Хаан эзний нүүрийг ч яаж харах юм билээ. Өөрийнхөө нэр алдарт туссан хар толбыг миний бузар энэ явдлаар цагаатгах гэж байгаа тэр авгайн нүүрийг би яаж харах юм бэ?

	Ерөнхийлөгч — Ийм мэтийн үг чамд хэн зааж өг өө вэ, хар бэлтрэг минь?

	Фердинанд — Газар тэнгэрийг барьж гуйя таныг, аав аа! Төрсөн ганц хүүгээ доромжилж та тэрүүнийгээ зовлонд унагаад, өөрөө ч жаргал эдлэхгүй шүү. Таны тушаалыг нэмэхэд миний амь хэрэгтэй бол би хайрлахгүй, ертөнцөд амьд явж байгаагаараа би танд өртэй хүн. Таны дээшлэхэд хэрэгтэй л бол би эргэлзэх санах юмгүйгээр амиа өгөхөд бэлэн. Гэвч аав минь, та миний нэрийг бодооч! Хэрэв та хүүгийнхээ алдар нэрийг хүндлэхгүй юм бол намайг ертөнцөд төрүүлсэн чинь хөнгөмсөг бузар явдал болж, завхайрлыг ивээгч эцгийгээ би хараахаас өөр замгүй.

	Ерөнхийлөгч — (Мөрөн дээр нь аятайхан алгадаж) Сайн байна, миний хонгор хүү. Чи чинь хамгийн шударга хүн юм. Энэ хаант улсын хамгийн дээд зэргийн хүүхнийг эхнэрээ болгож авах хэрэгтэй, чи... Тэр дээд зэргийн хүүхэн чинийх болно. Чи өнөөдрийн дотор эрхэм хатан Фон Остгеимтэй суухаа ярьчихна шүү.

	Фердинанд — (Гайхаж дахин) Энэ чинь юу болж байгаа нь энэ вэ? Намайг заавал муужруулах нь.

	Ерөнхийлөгч — (Анхааралтай ажин харж) Энэ хүүхэнтэй суувал чиний алдар нэрд гэмгүй биз дээ?

	Фердинанд — Үгүй, аав минь! Фон Остгеим өөр нэг хүнийг хувь заяатай болгог. (Бүр гайхаш нь алдран) Уураар аав минь миний сэтгэлийг хөнддөггүй байсан чинь, харин сайхан ааш нь намайг алах нь.

	Ерөнхийлөгч — (Хүүгээ ширтэн харсаар) Фердинанд, чи надад баярлахгүй байна уу?

	Фердинанд — (Дэргэд нь гүйн очиж гарыг нь үнсэнэ) Намайг ханьтай болгох сон гэж байгаад чинь би баярлаж байна... Аав минь, таны хүсэл санаанд би биширч байна... Таны шилж авсан хүн чинь ямар ч өө алга аа, гэвч харамсалтай боловч... Би чадахгүй нь... Надад эрх алга аа... Би хатан авгайг хайрлах эрхгүй юм!

	Ерөнхийлөгч — Уухай даа! Өд сөд нь ургаагүй ангаахай гэдэг чинь одоо мэдэгдэж байна. Зальтай амьтан чиний санааг ойлголоо. Авгай Мильфордтой суухад нэр алдарт тусгүй гэдэг чинь худал болж байх шигэв? Хэнтэй суух нь чамд хамаатай биш, чи ер нь л хүнтэй суухын эсрэг байдаг хүн юм шигэв дээ. (Фердинанд хөдлөлгүй зогсож байснаа гэнэт хамаг бие нь зарсхийсэн юм шиг болж гүйх гэнэ) Хаачих нь вэ, байз! Эцгийгээ хүндэлж байгаа чинь энэ үү? (Хошууч буцан ирэв) Авгайд чиний энэ тухай хэлчихсэн. Эзэн хаанд би тангаргаа өгсөн. Хотынхон, ордныхон цөм дуулсан, мэдсэн. Хэрэв чамаас болж хааны өмнө... Ордныхны өмнө... Бүх хотынхны өмнө миний хэлсэн үг худал болдог юм бол уу? Сайхан мэдээрэй... Бас чиний элдэв явдлууд надад илрэх юм бол би чамайг зүгээр өнгөрөөхгүй шүү... Хүүш! Чи юу болов? Яагаад царай чинь хачин болчхов?

	Фердинанд — (Царай нь цаас шиг болж хамаг бие нь чичрэн) Юү? Тийм гэж үү? Дэмий ярих гэж, аав! 

	Ерөнхийлөгч — (Хүүгээ муухай харж) Хэрэв чи нэг шалтгаанаар ингэж зөрүүд зан гаргаад, би тэр учрыг чинь олбол... чамайг зүгээр өнгөрөөхгүй шүү хүү минь! Одоохон яв! Цаана чинь ордны жагсаал эхэлж байна. Чиний гарт нууц түлхүүр өгөхтэй зэрэг авгай дээр очоорой. Бүх вант улс миний өмнө чичирч байдаг юм шүү. Дураар загнадаг хүүдээ би дийлдэх нь үү, эсвэл дийлэх нь үү, үз дээ. (Гарч явснаа эргэж ирэн) Тийшээ оч гэж би чамд эцсийн удаа хэллээ шүү! Очихгүй өнгөрвөл миний уур хилэн их гэж мэдээрэй! (Явчхав).

	Фердинанд — (Гайхах айхаа больж) Явчхав уу? Аав минь ийм үг хэллээ гэж үү?.. Тэгье, би тэр авгай дээр очъё... Тэрний өмнө очоод хамаг үнэнийг нь нууж хаалгүй яриад учрыг нь ойлгуулахыг бодъё... Бузар амьтан! Ойлгосон хэр нь заавал надтай сууна гээд байвал Английн бүх бардам сэтгэлтнээр хамгаалуулсан байлаа ч гэсэн бүх ордны өмнө, бүх цэрэг, олон түмнийх нь өмнө герман хүн би тэр хатан авгайг голж, хаяад явна даа. 

	 

	(Түргэн гарч одов).

	
ХОЁРДУГААР БҮЛЭГ

	 

	Хатан авгай Мильфордын нэг танхим. Баруун гарт зөөлөн ор, зүүн гарт нь рояль байна.

	 

	 

	ҮЙЛДЭЛ 1

	Хатан авгай үсээ буржийлгаж эмхлээгүй, амралтын сайхан хувцастайгаа рояль дээр аялгуу зохион тоглож байна. Туслагч хүүхэн Софи цонхноос холдоно.

	 

	[image: Heinrich Lossow, Illustration zu Friedrich Schiller, Kabale und Liebe]

	 

	Софи — Офицерууд тарлаа. Ордны жагсаал ч дууслаа. Вальтер алга байх юм.

	Авгай — Их санааширсан байдлаар босож танхим дотор нааш цааш явна. Өнөөдөр би юу болж байна аа... Софи?.. Би ийм байж ер үзээгүй юм сан... Цаадах чинь үзэгдэхгүй байна гэж үү? Арга ч үгүй байх аа... Тэр юундаа яарах билээ дээ... Гэмт муухай хэрэг хийчихсэн юм шиг сэтгэл нэг аягүй... Софи, чи яваад ордны морьд дотроос хамгийн омголонг нь эмээллүүл! Би талд жаахан давхия, хүн харъя. Цэнхэр тэнгэрээ үзье. Сайн давхичихвал дотор онгойх байх аа.

	Софи — Хатантан уйдаад байгаа бол зочид уриач. Хааныг урьж хамт хоол зоогло! Үгүй бол хөзөр тоглох ширээ засуул! Хэрэв миний мэдэлд хаан, бүх ордныхон байдаг сан бол би уйдна аа, хол оо хэвтэнэ.

	Авгай — (Зөөлөн орон дээр очиж) Болохгүй, хэрэггүй! Хэрэв чи над дээр хүн оруулахгүй байж чадвал хүн оруулаагүй нэг цаг бүрд би чамд нэг бриллиант өгнө. Тэр олон хүн амьтан надад хэрэг алга. Ямар чимэг үзэмж болгож байгаа биш... Тэдэнтэй ярьж суувал би гэнэтхэн үнэн сэтгэлийн аятай үг хэлчих дээр өнөө муу сайн хүний сэг болсон амьтад чинь нүдээ бүлтрүүлчих шахаж, над руу харж, амаа ангайлгаад л гайхацгаах юм. Тэгээд л хүний ийм сүгүүдийг нэхмэлийн машин эзэмшихээс амархан захирч болж байна шүү дээ. Цагийн зүү шиг ижил хүйтэн амарлингуй сэтгэлийн хөдөлгөөнгүй улсуудыг чинь хүн гэдэг юм уу? Хариулах үгийг нь би мэдэж байгаа юм чинь тэднээс юм асуугаад ямар сонирхол байна. Хувийн үзэл санаатай байх тийм зориггүй улсуудтай чинь би яриад ямар хэрэг байна?.. Ийм муусайн юмнуудыг хөөгөөд л байх хэрэгтэй. Оруулахгүй байх хэрэгтэй. Хазаар дарж ам булаалддаггүй морийг унах ч дур хүрдэггүй юм. (Цонхны дэргэд очив)

	Софи — Хаан эзнийг та тэдний тоонд оруулдаггүй биз дээ? Энэ улсдаа л манай хаан хамгийн сайн хүн, хамгийн цэцэн хошин үгтэй хүн, хайр сэтгэлээр халуун хүн шүү дээ.

	Авгай — (Цонхноос зайлж) Энэ улсдаа л тийм... Хаан эзэн нэрд нь болж би тэр хүнийг шилж авсан юм гэх үү дээ. Хүн надад атаархдаг гэж чи хэлж байна. Хөөрхий зайлуул чааваас. Надад атаархах биш намайг өрөвдөх ёстой юм шүү дээ. Хаан эзний хайр хишгээр ходоодоо хооллогчдын дотроос хамгийн өрөвдөлтэй хувь заяа нууц амрагт нь оногддог юм. Яагаад гэвэл эрх мэдэлтэй, баян хөрөнгөтэй хүний адгийн муухай чанар юуны түрүүнд надад ил харагддаг юм чинь, үнэндээ тэр хүн миний хүссэн бүгдийг биелүүлэхийн тулд эрх мэдлээ гаргахын зэрэг газар дороос гэнэт илбээр гараад ирж байгаа юм шиг юм бүхэн бүтдэг. Энэтхэг орны баялаг бүхнийг миний өмнө нээн дэлгэж, тэр байтугай элсэн цөлд жаргалын орон байгуулж өгч байна. Өөрийн орны булгийн ариун усыг өөд нь цацуулж, энэ нь үнэндээ харьяат нарынхаа цус хөлсийг асгаж байгаа хэрэг шүү дээ. Гэтэл энэ их эрх дархтай хүн маань хажуудах хүнийхээ хүчирхэг халуун зүрхтэй адил өөрийнхөө сэтгэлийг догдол, цалгил гэж тушааж чадахгүй юм даа. Тэгээд энэ хүний оргилох хүчгүй болсон сэтгэл ганц ч билээ өдөр сайхан хүсэлд автагдаж чадах уу даа? Биеийн жаргалыг би эдлэхийн ихээр эдэлж байна. Харин, сэтгэлийн жаргал байхгүй өлсгөлөн гачаалд учраад байна. Үнэндээ хэмжээгүй жаргал гэгдэгч эдлэх, идэхийн их нь хүний хүслийн галыг унтраадаг золгүй юм шүү.

	Софи — (Түүнийг гайхан харж) Би таны ажил хийдэг болсоор нэлээд удаж байгаа байх аа, ахайтан аа?

	Авгай — Тэгээд сая л намайг танив уу? Чиний зөв, хонгор Софи минь... Хаан эзэнд би нэр төрөө худалдчихсан боловч сэтгэл минь хэвээрээ шүү. Тэгээд ордны бузар амьсгалд хүнээ байчхаагүй, чөлөөт ариун сэтгэлдээ тэнцэх хэн нэг хүн олж магадгүй гэж их горьддог юм даа. Хэрэв би атаач муу сэтгэлээ дарж дийлдэг сэн бол энэ балиар хаанаас аль эрт болиод ордны өөр нэг авхайд зам тавьж өгөх байсан юм.

	Софи — Таны ариун сэтгэл атаач сэтгэлдээ тийм амархан ялагдаад байх юм гэж үү?

	Авгай — Атаач сэтгэл минь надаас өшөөгөө авч байгаагүй гэж санана уу? Одоо ч өшөөгөө авсаар байна... Софи минь! (Гараа мөрөн дээр нь тавьж ихэмсгээр хэлэх нь) Эмэгтэйчүүд бид үгүй бол захирах, үгүй бол захирагдах нэг л замтай, тэгэхэд би хайртай хүнийхээ боол байх дээд хувь тавилангаа алдсан хүн хэмжээгүй эрх эдэлж байна гэж санаагаа л хуурч байгаа хэрэг шүү дээ.

	Софи — Ийм үг танаас дуулна гэж би огт санаагүй, ахайтан минь.

	Авгай — Яагаад тэр вэ, Софи? Миний маяг хүсэл, галзуу юм шиг тоглоом наадам минь зөвхөн л халуун хүслэнгээ дарахын төлөө юм шүү дээ. Чи тэрийг мэдэж ажиглаагүй гэж үү?

	Софи — (Гайхан гэдрэг ухарч) Ахайтан аа?

	Авгай — (Бүр халуунаар) Халуун их хүслэнг минь дарж өгөөч, миний сэтгэлд хоногшиж надад бурхнаас илүү хүндлэгддэг хүнийг авчраач!.. Би тэр хүнийг эзэмших ёстой, Софи! Үгүй бол би үхнэ. (Энэрэнгүйгээр) Хайр сэтгэлийн минь нулимс миний гэзгэнд чимэг болж байгаа энэ бриллиантаас гуа сайхан байна гэж тэр хүн надад хэлбэл би энэ эзнийг сэтгэлтэй нь, вант их улстай нь хаяад тэр хүнтэй цуг хаа ч хамаагүй явна... 

	Софи — (Түүнийг айн харж) Бурхан минь! Та минь юу болов оо? Яав ахайтан минь?

	Авгай — (Гайхан балмагдаж) Царай чинь яагаад зэвхийрэв? Би чамд болох болохгүй юм ярьчихав уу? Чамд итгэж хэлсэн үгийг чи хэнд ч хэлэх ёсгүй... Одоо би чамд бүх үнэнээ хэлье... Чи миний нууцыг мэд... 

	Софи — (Айн ийш тийш харж) Хэтэрхий их юм мэдэхээсээ би айж байна. Ахайтан минь, над хэлээд хэрэггүй биш үү?..

	Авгай — Хошуучтай сууна... Бүх хүмүүс, чи ч бас энийг ордныхны нэг арга гэж бодож байна... Софи!.. Битгий улай! Миний төлөө битгий ич... Миний хайр сэтгэл бүх хэргийг үүсгэсэн юм.

	Софи — Миний бодсонтой яг нийлж байна! Тангараг!

	Авгай — Зориггүй эзэн, ордны зальт түшмэл Вальтер, мангуу Гофмаршал нарыг мэхлэхэд тун амархан байсан... Эд бодохдоо намайг тэр хошуучтай суулгавал би эзнээс зугтаагаад явчихгүй харин вантай холбоог минь бататгаж болно. Бид хоёрыг ордны дэргэд байлгана гэж санасан. Тэр тийм биш ээ. Энэ хүнтэй би сууж чадвал эзэн бид хоёрын холбоо үүрд тасарч бузар хар гинжийг авч хаяна. Дорой бүсгүйд мэхлэгдсэн муусайн хуурагчид одоо миний хүслэнт, хайрт хүний минь тэд өөрсдөө надад авчирч өгөх болж байна. Би энийг л хүссэн юм. Тэр хүн миний болсон цагт... Энэ баян, хангалттай мөртөө бузар амьдралаас би үүрт салж явна!..

	 

	 

	ҮЙЛДЭЛ 2

	 Хааны зарц үнэт эрдэнэстэй хайрцаг авч ирнэ.

	 

	Зарц — Эрхэм дээд эзэн таныг хүндэтгэн ёсолж, дашрамд нь хуримандаа хэрэглэ гэж энэ бриллиантуудыг илгээж байна. Саяхан Венец хотоос хүлээн авсан гэнэ.

	Авгай — (Хайрцгийг нээж айн гэдрэг ухарна). Пөөх, энэ чулуунуудыг эзэн ямар үнээр аваа бол оо?

	Зарц — (Дургүйгээр) Нэг ч мөнгө гарздаагүй.

	Авгай — Юу? Чи галзуурав уу? Нэг ч мөнгөгүй? (нэг алхам гэдрэг ухарч) Намайг нэвт харах гэж байгаа юм шиг ямар эвгүй харна вэ, чи? Хязгааргүй үнэт энэ чулуунд нэг ч мөнгө гарздаагүй гэж үү?

	Зарц — Өчигдөр манай эх орны долоон мянган хөвгүүдийг Америк руу явуулсан. Тэд л үүнийг нь төлөх болно доо.

	Авгай — (Хайрцгийг түргэн түлхэн холдуулж, түргэн алхан зарцын дэргэд очив. Хэсэг дуугүй байсны дараа) Чи юү болов оо? Уйлж байна уу даа?

	Зарц — (Нулимсаа арчиж, бүх бие нь чичрэн сэтгэл зовом дуугаар) Тэд нар чинь ертөнцийн ямар ч бриллиантаас үнэтэй юм байхгүй юу... Тэдэнтэй цуг миний хоёр хүү явчихсан.

	Авгай — (Чичирсхийн эргэж хараад гарыг нь шүүрэн авлаа) Албадаж явуулаагүй юм байгаа биз дээ?

	Зарц — (Хүйтнээр инээж) Яалаа гэж албадах вэ? Бүгдээрээ сайн дураараа явцгаасан юм. Тэгэхдээ тэднийг эгнээгээр нь жагсаачхаад байхад зоригтой хоёр эр ашгүй олдож, урагшаа алхаад «Бид хоёр шиг эрийг хаан ямар үнээр худалдаж байгаа юм бол?» гэж хурандаагаас асуусан юм. Энэний хариуд хаан олны нүүрэн дээр тэр хоёр орилоочыг буудаж ал гэж тушаасан. Дараа нь нээрээ буу дуугарч хүний тархи гудамжинд гоожсоныг бид харсан. Цэргүүд ч бүгдээрээ "Ура! Америк руу" гэж хашхирсан л даа.

	Авгай — (Айн хэлмэгдэж орон дээр ойчив) Бурхан минь! Бурхан минь! Би юу ч дуулаагүй, ажиж мэдээ ч үгүй байх юм.

	Зарц — Яриад яах вэ, хатантан минь. Яг тэрийг явуулах гэж байхад та хаан эзэнтнийг дагаад баавгайн анд явчхаагүй юу? Энэ явдлыг үзэхийн тулд би заавал үлдэх байсан юм. Ингэлээ л дээ. Гэнэтхэн бөмбөр дөржигнөх чимээ гарахаар нь өнөөдүүлийг явуулах нь гэж таагаад хүүхдүүд ч одоохондоо амьд байгаа эцгийнхээ хойноос орилоод л гүйлээ. Галзуурах шахсан эх нь нялх үрээ цэргийн нь жадан дээр өлгүүлж л байх юм. Буурал хөгшид өвгөд бид яах вэ дээ аргаа тасрахад хүүхдүүдийнхээ хойноос таяг моднуудаа шидлээ... Бид бүхний мөргөл гомдлыг бурханд дуулдуулахгүй гэсэн юм шиг зогсоо зайгүй бөмбөр даржигнаж байсан... 

	Авгай — (Сандарч зовсон байдалтай босно) Наад чулуунуудаа аваад яв! Энэ чинь тамын орны туяа гэгээг миний сэтгэлд тусгаж байна. (Зөөлнөөр) Битгий зовоорой, өвгөн гуай! Тэд нар эргэж ирнэ! Тэд эх орондоо ирнэ.

	Зарц — (Халуун сэтгэлтэйгээр) Бурхан бүгдийг мэднэ... Тэд эх орноо үзнэ! Хотын хаалганы дэргэд тэд маань очиж эргэж хараад «Эхнэр хүүхдийг минь бурхан тэтгэг! Хаан эзэн минь мандтугай! Та бид нар аймшигт шүүхийн хурал дээр уулзана» гэж хашхиралдсаар явсан даа.

	Авгай — (Өрөөн дотуур ийш тийш явж) Бузар хэрэг! Юу гэсэн үг вэ? Эх орноо гашуун зовлонгоос чи аварч, нулимсыг нь хатаасан гэж намайг ятгаад байсныг нь яах вэ. Одоо би учрыг нь мэдлээ. Яахын аргагүй ойлголоо... Явж эзэн хаандаа хэл!.. Үгүй би өөрөө биеэрээ очиж талархлаа дэвшүүлнэ! (Зарцыг явах гэтэл авгай түүний өвөрт мөнгөтэй түрийвчээ хийж өгнө) Үнэнийг надад хэлсэнд чинь шагнаж байгаа юм.

	Зарц — (Тун дургүйцсэн байдлаар түрийвчийг ширээ рүү шиднэ) Та өөрийнхөө хөрөнгөнд нийлүүлчхээрэй (явна)

	Авгай — (Түүний хойноос гайхан харж) Софи, чи гүйцэж очоод нэрийг нь асуугаад ир! Энэ өвгөний хүүхдүүдийг заавал эргүүлж авчруулах юм. (Софи гүйн одов. Авгай бодлого бодон нааш цааш холхино. Хэсэг дуугүй, дараа нь эргэж ирсэн Софид хандаж) Саявтар хилийн ойролцоо нэг хот юү ч үгүй шатаад хотын 400-гаад гэр бүл гуйланчлаад явна гэж би дуулсан. Тэр үнэн үү? (Хонходно).

	Софи — Та энийг яаж санав аа? Энэ үнэн. Тэдний ихэнх нь зээл авсан байсан эздэдээ боол болчихсон, зарим нь хааны мөнгөний уурхайд ажиллаж, бөөн бөөнөөрөө үхэж дууссан байна.

	Зарц — (Орж ирэн) Хатантан юу гэсэн бол?

	Авгай — (Бриллиантуудыг өгч) Энийг одоохон банканд аваачиж мөнгө болгож солиод дараа аваад ир! Тэр мөнгийг гал түймрийн аюулд нэрвэгдсэн хүмүүст хувааж өг!

	Софи — Ахайтан минь, яаж болох вэ. Та өөрөө бөөн зовлонд учирна шүү дээ.

	Авгай — (Бардмаар) Энэ орны хараал зүхлээр би гэзэг үсээ чимж байх хэрэг үү? (Зарцад дохимогц тэр явна) Үгүй бол чи олон хүний нулимсаар бүтсэн энэ чимэглэлийг надад зүүлгээд хүндэд нь дарагдаж үхэг гэж бодож байна уу? Софи минь бод! Тэрэнд орвол буруугүй амар явсан нь дээр. Тэнэг бүсгүй минь ээ! 10 хааны титэмд байхгүй тийм их үнэт чулуу, сувд миний хувьд оногдох цаг ирнэ. Энэнээс илүү сайхан юм байх болно.

	Зарц — (Эргэж ирэн) Хошууч Фон Вальтер бараалхъя гэж байна.

	Софи — (Ахайтны дэргэд очиж) Ээ бурхан минь, царай чинь эвгүй болж байх чинь... 

	Авгай — Анх удаа, Софи минь, би эрэгтэй хүнээс эмээж байна... Одоогоор бие чилүүр байна гэж хэлээд буцаа!.. Байз! Ууртай байгаа бол уу, үгүй юү, инээж байна уу? Юу гэж байна? Софи өнөөдөр миний царай тун муухай байгаа биз?

	Софи — Ердөө ч үгүй, ахайтан минь.

	Зарц — Хүлээж авч чадахгүй нь гэх үү?

	Авгай — (Түгдчин) Үгүй ээ, оруул!.. (Зарц явна) Софи! Би юу гэж хэлнэ ээ? Яаж угтвал дээр вэ? Хэл минь хөшчихнө... Намайг шоолох байх даа... Эвгүй юм бодогдоод ч байх шиг. Чи явах нь уу Софи, үлд ээ!.. За за, яв!.. Үгүй ээ үлд (хаалганы цаагуур хошууч ирж яваа нь харагдана).

	Софи — Тайвшир ахайтан минь! Ирлээ шүү!

	 

	ҮЙЛДЭЛ 3

	Фердинанд Фон Вальтер орж ирнэ.

	 

	Фердинанд — (Үл мэдэг мэхийсхийн) Би танд саад болоогүй биз?

	Авгай — (Сандарснаа дарж үл чадан) Тантай уулзахаас эрхэм дээд юм гэж юу байх билээ, эрхэм хошууч аа!

	Фердинанд — Би өөрийн эцгийн эрхийг дагаж энд ирээд... 

	Авгай — Би тэр хүнд хязгааргүй баясаж байна.

	Фердинанд — Тантай сууна гэдгийг айлтган мэдэгдэх ёстой билээ. Энэ бол миний эцгийн хүсэл.

	Авгай — (Царай нь зэвхийрэн чичирч) Таны сэтгэлийн хүсэл биш үү?

	Фердинанд — Ашиг завшаан бодогч сайд нар хүний хүслийг асуух гэдгийг мэддэггүй юм шүү дээ.

	Авгай — (Сандарснаа түгдчин) Танд хувиасаа нэмж надад хэлэх юм байхгүй юу?

	Фердинанд — (Софи тийш нүдээрээ зааж) Байлгүй яах вэ. Зөндөө юм байна санж, ахайтан минь

	Авгай — (Софид дохио өгнө. Тэр явна) Та суухгүй сэн бол уу?

	Фердинанд — Би үнэнд дуртай хүн... 

	Авгай — Би тэрийг үнэлдэг.

	Фердинанд — Би тайж угсаатан... 

	Авгай — Бүх улсад тэргүүн угсаатан 

	Фердинанд — Бас офицер хүн... 

	Авгай — (Бялдуучлах байдлаар) Энэ бүхэн бол ганцхан танд байдаг зүйл биш, харин өөр хэнд ч байхгүй гойд ялгаатай юмаа та яагаад дурсахгүй байна?

	Фердинанд — (Хүйтнээр) Тэр, энд надад хэрэг болохгүй.

	Авгай — (Улам сандран) Энэ удиртгал яриаг би юу гэж ойлговол таарах вэ?

	Фердинанд — (Үг бүрийг тод хэлэх гэж удаанаар ярих нь) Хэрэв та намайг өөртэйгөө суулгах гэж байгаа бол миний үнэн сэтгэл буцлан дургүйцэж байна.

	Авгай — (Гэнэт улайж) Юу гэсэн үг бил ээ, хошууч аа?

	Фердинанд — (Тайвнаар) Энэ бол миний сэтгэлийн үг, уламжлалт угсаатан хүний үг, энэ сэлмийн үг.

	Авгай — Энэ сэлмийг танд хаан эзэн өгсөн шүү дээ.

	Фердинанд — Хаан эзнээр дамжуулан эх орон минь өгсөн юм. Сэтгэл минь бурхнаас заяагдсан юм. Манай залгамжилсан угсаа маань таван зуугаад жилийн өмнө эхэлсэн юм. Энэ бүгдийг би доромжлох эрх байхгүй.

	Авгай — Эзэн хааны нэрийг яах вэ?

	Фердинанд — (Уурлангуйгаар) Эзэн хаан, хүн төрөлхтний хуулийг зөрчиж хүний үйл болгоныг зоосоор хэмжиж болох уу? Үнэн сэтгэлийн дээр хаан ч гарч чадахгүй, харин зарим хүн сэтгэлийг мөнгөөр хуурч л чадах байх. Өөрийн бузрыг хаан үлэмжхэн гоё нөмрөгөөрөө халхална. Энэ тухай ярихаа больё, ахайтан аа. Та бид хоёр одоо үл гүйцэлдэх бодлын тухай энэ хааны тухай, дээдэс ямбатнуудын ярианы тухай яриагүй. Би энийг цөмийг нь даван туулж чадна. Харин таны намайг шагнах гэж байгаа шагнал үхэл болохоос тус болохгүй.

	Авгай — (Гомдон, Фердинандаас холдон) Эрхэм хошууч аа, би ингэж доромжлуулахаар юм хийгээгүй шиг санах юм.

	Фердинанд — (Гараас нь барьж) Уучлаарай! Та бид хоёр хоёулхнаа байна. Та бид хоёрыг өнөөдөр уулзуулсан, дахин хэзээ ч уулзуулж чадахгүй. Энэ шалтгаан намайг сэтгэлийнхээ нууцыг хэл гэж шаардаж байна. Би таны хүслийг дагаж чадахгүй, ахайтан аа! Та үзэсгэлэнтэй сайхан царайтай, ухаантай хүн юм. Таныг хүн ёсоор хайрлаж хүндэтгэх хүн өдий төдий олдох байтал таны зөвхөн эмэгтэйг чинь ашиглаж байгаа энэ хаантай та суусан байх юм. Одоо тэгээд намайг бас өөртэйгөө суулгах гэж оролдохоосоо та ичихгүй байна уу?

	Авгай — (Гайхан түүнийг харж) Бүгдийг нь ярь!

	Фердинанд — Та өөрийгөө англи хүүхэн гэдэг. Уучлаарай таныг англи гэхэд даан ч итгэхгүй юм. Нар сарны доорх хамгийн чөлөөт ард түмний чөлөөт охин, гаднын орны сайхан сэтгэлд биширдэггүй, тийм бардам ард түмний охин гэхэд та энэ хааны бузрыг хүлээж тэвчих ёсгүй юм... Үгүй та англи бүсгүй биш байх... Үгүй бол английн охидын мах цусанд шингэсэн сайхан сэтгэл, их зоригийн дусал ч танд байхгүй. Таны хүсэл санаа гэж даан ч жижиг юм байж дээ.

	Авгай — Та дуусав уу?

	Фердинанд — Энэ бол эмэгтэй хүний тачаангуй сэтгэл түр зуурын халуун янаглалд автагдсан хэрэг, сайн сайханд дурлан эрмэлзэж байгаад түүнийгээ олж чадалгүй төөрөгдсөн хэрэг гэж хэлж магадгүй ээ. Гэвч өөрийнхөө өмнө гуа сайхан зорилго тавьснаараа нэр төр, ариун сэтгэлээ сэргээж, бузар тайзнаасаа бууж, сайхан үйлсээр олны талархлыг дахин хүлээж, хар толбоо арилгасан олон жишээг хэлж болно. Урьд өмнө огт байгаагүй хүнд бэрх дарлал яагаад, хаанаас ирээд манайд тогтчих оо вэ?.. Энэ орныг нь эрх мэдэлдээ барина гэдэг таны ганц эрмэлзэл чинь ийм болгож. Би дууслаа.

	Авгай — (Зөөлнөөр бадрангуйгаар) Ингэж надтай ярьдаг хүн хэзээ ч байгаагүй. Та ганцаараа ингэж ярилаа. Вальтер, би ганц танд хариулна... Та надтай суухгүй гэж байна. Би таныг хүндэтгэж байна. Та сэтгэлийн минь бузар харыг гайхаж байна. Би энийг уучилчихъя. Та намайг ийм хүн гэж боддогт би итгэхгүй. Нэг шөнө хаан дээр очиход л дуртай хүнээ устгуулж чадах авгайг ингэж доромжилсон хүн бол намайг сайхан уян, энэрэнгүй сэтгэлтэй гэж бодсон байх ёстой. Үгүй бол галзуу хүн юм... Эх орныхоо хоосрон ядуурсан гэмийг та надад оноож байна. Харин та бид гурвыг хэзээ нэг цагт уулзуулах бурхан тэнгэр таны энэ нүглийг уучлах болтугай! Гэвч та англи бүсгүйн нэрийг гаргаж байгаа болохоор би бас өөрийн эх орныхоо өмнө биеэ зөвтгөх хэрэгтэй байна.

	Фердинанд —  Би анхааралтай сонсож байна.

	Авгай — Одоо танд ярих гэж байгаа энэ юмаа би үүнээс өмнө хэнд ч яриагүй, хойшид ч ярихгүй ийм зүйл. Вальтер! Адал явдал, сонин зүйлийг эрэлхийлсэн тийм хүүхэн би биш ээ. Би удам угсаагаа ч танд гайхуулж болно. Би чинь уул нь эзэн хааны охин юм. Мария Шотландскаягийн төлөө амиа өгсөн золгүй хаан, Томас Норфолькоос миний удам судар эхэлдэг. Францын ашиг тусын тулд эх орноосоо урвалаа гэж хааны дотнын шадар байсан миний эцэг Парламентын шийдвэрээр яллагдаж толгойгоо авхуулсан юм. Хамаг хөрөнгийг маань санд хураасан. Бид эх орноосоо хөөгдөөд, ээж маань эцгийн цаазлуулах өдөр нас барсан. Би арван дөрвөн настай охин, харгалзагч эмээгээ дагуулж үнэт эдлэлийн хайрцаг, нас барахаасаа өмнө надад сайныг ерөөж, хүзүүнд минь зүүж өгсөн энэ хэрээсийг авч Герман руу оргосон юм. (Фердинанд бодолд автагдан авгайг арай зөөлөн хардаг болжээ. Улам сандран) Өвчинд баригдсан, нэр нүүргүй, хүч чадалгүй, мөнгө хөрөнгөгүй хүний хүн, өвчин амьтан болчихсон би Ганбург хотод ирсэн юм. Гэрийнхэн маань намайг юманд сургадаггүй байсан. Францаар хэдэн үг ярьж, жаахан юм нэхэж чаддаг, рояль дээр бага сага юм дарчихдаг байж. Тэр мөртөө харин алт, мөнгөн аяганд ууж идэх, торго хамбан хөнжилд унтахыг сайн чаддаг, бас миний ганц дохиогоор арван хэдэн зарц нар гүйж, хүссэн бүхнийг минь бүтээж байдагт дасчихсан, ямбатан дээдсийн залуусаар дандаа хүрээлүүлж сурчихсан байлаа. Тэгээд би 6 жил ядарсан. Сүүлийн бриллиант зүүгээ худалдчихсан. Эмээ маань нас барчихсан. Ийм цагт минь яг танай хаан Ганбург хотод ирсэн юм байжээ. Нэг өдөр би Эльба мөрний эргээр зугаалж голын ус руу харж, "Энэ ус гүнзгий юу, миний зовлон гүнзгий юу?" гэж бодож явтал танай хаан бас тэрүүгээр явж байгаад намайг харчихсан чинь салдаггүй ээ. Арай хийж зугтаад харьчихсан чинь орон шиг юмыг минь олж очоод хөлд минь сөгдөж надад хайртай боллоо гэж тангараглалаа шүү». (Авгай хэт сандарсандаа болоод хэсэг дуугүй байв. Дахиад ярихдаа хоолой нь чичирнэ) Бага насандаа эдэлсэн сайн сайхан юм бүхэн минь нүдэнд харагдаад эхэлсэн. Хүний баяр жаргалгүй юм, ирээдүй минь харанхуй хар нүх шиг харагдсан... Тэр үед би түших тулах хүнийг их хүсдэг байсан цаг... Тэгээд л би элгэнд нь наалдаж энэ биеэ тушаачихсан юм даа. (Фердинандаас зайлж) Одоо та намайг яллаа!

	Фердинанд —  (Сэтгэл хөдөлсөн байдлаар хойноос нь гүйж, барьж зогсооно) Ахайтан минь! Бурхан минь! Та юу ярьж байна аа? Би юу хийчхэв? Би тун буруу юм хийлээ. Та одоо намайг уучлахгүй байх даа.

	Авгай — (Биеэ эзэмдэн дахин Фердинандад ойртоно). Цааш нь сонс! Миний болчимгүй, залуу настай, намайг өмгөөлөх хүнгүйг хаан ашигласан боловч «хаан хүний төрсөн охин чи энэ хааны нууц амраг болно гэдэг юу гэсэн үг вэ» гэж Норфолькийн удам судар минь санаанд орж, бардам сэтгэл минь золгүй болсон амьдралдаа гутах бодолтой холилдож яах ч учраа олохгүй байтал хаан намайг энд авчирсан чинь аймшигтай муухай юм үздэг боллоо. Энэ ертөнцийн хүч мэдэлтэн гэдэг чинь ханах цадахаа мэддэггүй, цөөвөр шиг өдий төдий хүний амийг бусниулж цөлмөж байдаг юм байна. Энд хүний амиар тэнгэр тахих заншил тогтсоор удсан байжээ. Хайртай хоёр амрагийг хагацуулж, эр эм хоёрыг салгадаг, амар жаргалтай гэр бүлийг бусниулж гэнэн залуу сэтгэлтэй хүнийг үзэн ядахад хүмүүжүүлж, тэнгэр тахилгад оногдсон идэрхэн охид зовж тарчилж үхэхдээ лам багшийгаа нэрлэн зүхэн хараасаар эцэслэдэг байлаа... Би ч хоёр уулын дундах төмс шиг яахаа мэдэхгүй байсан боловч шөнийн нэг янаглал дунд хаанаар тангаргийг нь хэлүүлж авч амжаад, энэ муухай тахилгыг зогсоосон юм.

	Фердинанд —  (Сэтгэл хөдөлж ийш тийш алхална.) Болно. Ахайтан минь! Ярихаа боль.

	Авгай — Энэний дараа улам ч муухай харанхуй үе эхэлсэн юм. Ордны бүх хамаарах газруудад Италийн шаарнууд пиг дүүрчихсэн. Парис хотын хөнгөмсөг хүүхнүүд хаан эзэнтэй үргэлж завхайрч байхад ард түмний цус, хөлс гоожиж, ядрахын туйлд хүрч байлаа. ...Энэ хүүхнүүд сүүлдээ зовлонгоо эдэлсэн. Миний наалинхай зан аяыг бодвол тэднийх юу ч биш байсан учраас намайг харсаар байтал бүгдийг нь хөөчихсөн юм. Хэрцгий хаан миний өмнө зөөлөрч, зөөлрөхөөр барахгүй бүх улсын эрхийг нь би гартаа авчихсан. Тэгэхэд Вальтер! Чиний эх орон анх удаа хүнлэг ёсыг үзэж, бүгд надад итгэж намайг тулж түшсэн юм аа. (Дуугүй болж Вальтерийг энэрэнгүй харна). Ээ бурхан минь! Сайхан сэтгэл итгэлийг минь булаасан хүнийхээ өмнө би ингэж гайхуулж даруу зангаа алдчихсан хүн шиг байх гэж дээ... Яая гэхэв! Шоронгийн хаалга би олон удаа нээж, хүн суллаж байсан, алах ял заагдагсдыг хүчингүй болгож байсан. Насан туршийн цөллөгт заагдсан хүмүүсийн хугацааг хороож өгч байсан. Вальтер минь! Эдгэрч болохгүй гэсэн шархыг мөнхийн усаар шүршихийг бодож байсан жирийн сайн хүмүүсийг сөнөөх муу санаатан олныг даруулсан. Буруугүй хүн аймшигтай тамлалын эрхээр хэргээ хүлээчихсэнийг наалинхай бүсгүй хүний нулимсаар сүрдүүлж байгаад аварч ч байсан. Ай залуу минь ингэж явахдаа би хэчнээн их баярладаг байсан гэж санана аа. Хааны нууц амраг болж завхарч яваадаа сэтгэл зовдог байсан боловч ийм үйлийг бүтээх тоолон бахархаж, өөрийн шаналлыг тоодоггүй байсан. Хүнд бэрхийг туулсан хүн гэж намайг шагнах хүн та, зовлон их үзсэн хүн гэж намайг өрөвдөөд миний хувь заяа, сэтгэлийг минь баярлуулах гэсэн бол тэр нь та хүлцэх тэвчихийн аргагүй гаслант цагтаа би тэврэх сэн, оногдсон жаргалаа хуваах сан гэсэн хүн минь та!..

	Фердинанд — (Сэтгэл нь хөдөлж яах аргагүй болохдоо) Болно болно! Та бид хоёрын хэлэлцээ биш боллоо. Та миний өмнө буруугаа хүлээнэ гэсэн чинь одоо харин та намайг буруутан болгож байна. Өршөө... гуйя таныг... Миний сэтгэлийг өрөвдөөч. Би ичиж байна... Таныг би мэдэхгүй байж элдэв муухайгаар бодсон байна.

	Авгай — (Гарыг нь барьж) Одоо нийлнэ, үгүй бол үүрд хагацна. Энэ чийрэг бүсгүй олон жилийн турш сэтгэлээ номхотгосон юм... Миний асгасан нулимсыг бодоод намайг энэр. (Дотно энхрийгээр) Вальтер сонсооч! Зол муутай бүсгүй... Хамаг чадлаараа чамайг мөрөөдөж, ундарч, бялхаж байгаа хайраар дүүрэн сэтгэлээ чамдаа зориулж байхад чи «нэр төр, үнэн сэтгэл» гэдэг хүйтэн үгээр айлгаад байх юм. Золгүй хувь заяанд нэрвэгдэж бузар булайгаа даахаа больсон бүсгүй сайхан санааны ариун дуудлагаар ертөнцийн бузраас салъя гэж хэчнээн их хүч гаргаж... чиний ариун биед уусаж шингэх сэн гэж хүсээд байхад... Чи минь даан ч дээ... (Фердинандыг тэвэрч гуйсан атлаа ихэмсэг дуугаар үргэлжлүүлэх нь) Чамд би аврагдаад чиний энэрлээр ариун бурханд шүтдэг болно... (Буруу эргэн харж чичирхийлсэн дуугаар) Үгүй бол чамайгаа мартах ёстой болж, гүн уйтгарт дахин нэрвэгдэхдээ энэнээс бузар үйл рүү үүрд шигдэх болно.

	Фердинанд — (Бүр сандран ахайтнаас зайлж) Яая даа, бурхан тэнгэр минь, хар! Тэвчихэд хэцүү байна... Ахайтан минь газар тэнгэр надаас шаардаж байна... Би танд үнэн үгээ нээж хэлэх хэрэгтэй байна. Ахайтаан!

	Авгай — (Түүнээс зайлж) Одоо хэрэггүй. Тэнгэрийг барьж гуйя! Одоо хэрэггүй, мянган хутганы шархтай шаналж байгаа зүрхийг минь хайрлан үз! Намайг аврах, алах аль үгийг нь хэлэх гэж байгааг би мэдэхгүй байна. Таны үнэн үгийг сонсох арга одоохондоо л алга.

	Фердинанд — Үгүй, үгүй. Хонгор ахайтан, та миний үгийг сонсох ёстой. Энэ үг таны өмнө хийсэн миний бурууг нимгэлэх тухай гуйлт болно... Би таныг эндүүрч, ахайтан минь! Таныг үзэн ядаж байсан сэтгэл зөв гэж би итгэж байлаа. Таныг элдэв муугаар дуудаж, намайг үзэн ядах болгоно гэж санаж ирсэн... Хэрэв би ингэж чадсан бол та бид хоёрт тун хэрэгтэй байх байлаа. (Хэсэг дуугүй байснаа, зовсон, эмээснээсээ болж дуугаа аяар болгон) Ахайтан минь! Би жирийн харцын бүсгүйд хайртай болчихсон юм... Хөгжимчний охин Луиза Миллерт би хайртай. (Авгай царай нь хувьсхийж буруу харахад, Фердинанд улам батлан ярих нь) Юу хийх гэж байгаагаа би сайн мэдэж байна. Ухаж ойлгосон ухаанаараа би хайрын сэтгэлээ давж чадлаа ч гэсэн тэр бүсгүйн өмнө хүлээсэн үүргээсээ няцаж болохгүй юм. Би бүх талаар буруутай, тэр бүсгүйн ариуныг би анх хөндсөн. Хайр янагт итгэх итгэлийг нь би анх төрүүлж, тайван байсан сэтгэлийг нь хүслэнгийн зовлонд унагасан. Та миний тайж өндөр язгуур, ордонд эзэлж байгаа байр суурь, аавын эрхийг дагах хатуу ёс дэглэмийн тухай одоо ярьж эхэлнэ. Гэтэл би хайртай юм. Байгалийн их хүч, дээдэс ямбатны горим журмын зай хэчнээн их тутам би өөрийн хэргийн бүтэмжид улам бат итгэж байгаа юм. Нэг талаас миний ариун хүслэн, нөгөө талаас дээдсийн журам хоёр зөрж байна. Ингэхлээр хүний төрөлхийн чанар ялах нь уу? Хүчээр тогтсон журам дийлэх нь үү, үзнэ дээ. (Авгай том өрөөний холын буланд очиж нүүрээ даран зогсоно. Фердинанд дэргэд нь очно) Та надад юм хэлэх гэв үү?

	Авгай — (Шаналан зовсон царайгаар) Зүгээр эрхэм Фон Вальтер! Зүгээр, бас та бид хоёроос гадна гурав дахь хүн чадагдах нь дээ?

	Фердинанд — Гурав дахь хүн?

	Авгай — Бид гурав хэзээ ч жаргахгүй нь. Танай эцгийн хөнгөн хоомой шийдвэрээс болж гурван хүн зовжээ. Та нэгэнт хүний эрхээр биеэ надад тушаах юм болохоор нөхөр болох таныхаа сэтгэлийг би эзэмшихгүй нь.

	Фердинанд — Хүний эрхээр гэнэ ээ? Ахайтан аа? Хүний эрхээр гэв үү? Тэгэхдээ бие минь таных болчихсон юм биз дээ? Та тэгээд сэтгэлгүйгээр миний биеийг албаар авах юм биз дээ? Тэр бүсгүйгээс хайртай хүнийг нь салгачих юм бол ертөнцийн нар үгүй болсонтой адил болно. Та тэрийг бодохгүй юм биз дээ? Тун сая би ариун үнэнчийг нь үнэлж, өмнө нь сөгдөж байсан англи бүсгүй маань одоо та юу? Та ийм хэрэг хийж чадна гэж үү?

	Авгай — Энэ хэргийг хийхээс өөр арга байхгүй. (Хатуу нухацтай хэлэх нь) Вальтер би танд ухаан манаггүй дурлахаасаа энэрч хайрлах минь илүү байгаа юм. Гэвч миний нэр төртэй холбоотой болохоор би үгээ буцааж болохгүй байна... Та бид хоёрыг сууна гэж орон даяар хэлэлцэж байгаа, хүн бүхний хараа, хорт хэл ам цөм намайг чиглээд байж байна. Хэрэв хаан эзний албат намайг голж суугаагүй гэж мэдэгдэх юм бол над хамгийн бузар ичээд баршгүй юм болно. Эцэгтэйгээ сайн ярь шаард! Өөрийгөө хамгаал!.. Би юунаас ч буцахгүй хүн. 

	 

	(Түргэн яван одов. Хошууч хэсэг зуур гайхан дуугүй зогсож байснаа гэнэт гарах хаалга руу гүйнэ).

	 

	 

	ҮЙЛДЭЛ 4

	Хөгжимчний байшингийн нэг өрөө. Миллер, эхнэр, Луиза гурав байна.

	 

	Миллер — (Хурдан орж ирэн) Би бүр мэдсэн юм аа! 

	Луиза — (Сандран дэргэд нь очиж) Юу вэ? Аав аа, юу вэ?

	Миллер — (Галуу мэт ийш тийш үсчин) Миний гоёлын хувцсыг аваад аль! Бушуул! Би тэрнээс түрүүлэлгүй болохгүй! Ханцуйвчтай цагаан цамцыг минь аль!.. Ай би дор нь мэдсэн.

	Луиза — Юу болов оо, аав аа? Хэлээ ч дээ?

	Эхнэр — Юу болов, яав?

	Миллер — (Парикаа2 авч газар хаян) Энийг одоохон үсчинд аваачиж өг. Юу болов гэнэ ээ? (Толины дэргэд очиж) Сахал дахиад ургачихжээ. Юу болов ий? Муу хар зөнөг, юу болов гэж бас асууна уу, чи? Юу болж байгааг чөтгөр ч мэдэхгүй байх аа!

	Эхнэр — Үгүй ер, хамаг буруу надаас болчих оо юу? 

	Миллер — Чөтгөр царайлсан чамаас л хамаг хэрэг гарсан. Өөр хэн байх вэ. Тэр муу агь магийнхаа тухай чи л өнөө өглөө чалчаад байх чинь билээ. Вурм дуулчхаад дээш нь хэлчихсэн байна.

	Эхнэр — За яршиг даа. Чи яаж мэдсэн юм бэ?

	Миллер — Яаж мэдсэн юм бэ гэнэ шүү, мэдэхгүй яах вэ. Сайдын зарц гэнэт манай хаалган дээр ирчхээд хийлч намайг асууж байх юм.

	Луиза — Би яана аа?

	Миллер — Гэмгүй царайлсан чи юу, бас? (Хөх инээдээр) Хөөрхөн охин төрүүлсэн бол чөтгөр заавал оролцсон байдаг юм гэдэг чинь үнэн л байх нь дээ... Одоо би мэдсээн.

	Эхнэр — Охиноос болж хэрэг гарлаа гэж чи яаж мэдэж байгаа юм бэ? Хаан эзэнд чамайг сайн хөгжимчин гэж хэлээд, найрал хөгжимдөө авч ажил хийлгэх гэж байгаа ч юм бил үү?

	Миллер — (Таягаа шүүрэн авч) Тэнгэр чамайг ниргээд өгөөсэй. Найрал хөгжимд авна гэнэ шүү. Чамайг чарлуулж, миний бөгсийг ташуурдаж л хөгжимд авна даа. (Сандал дээр ойчин сууна). Ээ бурхан минь.

	Луиза — (Царай нь зэвхийрч, сууна) Аав аа! Ээж ээ, би гэнэтхэн айчих чинь! Яаж байгаа нь энэ вэ?

	Миллер — (Босон харайж) Тэр муу хар ховч новшийг би энэ насандаа биш ч гэсэн хойд насандаа үхтэл нь цохино. Гурван төрөлд нь арилахгүйгээр хөх няц болтол нь нүднэ.

	Эхнэр — Харааж зүхээд яах нь вэ? Энүүгээр гай арилахгүй! Тэнгэр минь бидэндээ тусал! Яах бил ээ! Хэнийг гуйх вэ? Яах вэ? хэлээч Миллер! (Хашхиран өрөөн дотуур гүйнэ).

	Миллер — Би одоохон сайд дээр очиж бүх хэргээ өөрөө тоочиж хэлнэ. Чи надаас урьдаар мэдсэн атлаа надад хэлэлгүй байж, хэлдэг байсан юм шүү дээ. Энэ муу охиныгоо учирлаж болох байсан юм. Амжих байсан юм. Дээгүүр юманд санаархаж «Их юманд шунаж байж энэ дээ! Галд өөх хийгээд байсан чинь энэ болж!.. Одоо шангаа хүртэх чинь энэ! Өтөлж чадаагүй новш! Хольсон хоормогоо өөрөө л учрыг нь олоорой! Би ч охиноо аваад хил давж алга болох минь!

	 

	 

	ҮЙЛДЭЛ 5

	Фердинанд Фон Вальтер айчихсан амьсгаадсан гүйж орж ирэв.

	 

	Фердинанд — Эцэг энд ирэв үү?

	Луиза — (Айн зарсхийж) Танай эцэг үү? Ээ бурхан минь!

	Эхнэр — Ерөнхийлөгч үү? Үхэж ээ!

	Миллер — (Хөх инээд нь хүрч) Ээ болж дээ, болж6 Сайхан юм болно доо.

	Фердинанд — (Луизийн дэргэд гүйн очиж тэврэн авна) Тэнгэр там хоёрт чи бид хоёрыг салгаж суулгасан ч чи минийх!

	Луиза — Би үхэх нь! Чи юу хэлэв? Чиний эцэг яасан гэнэ ээ?

	Фердинанд — Зүгээр, бүх хэрэг өнгөрсөн, чи минийхээ дэргэд, би чинийхээ дэргэд байна хойно болох нь тэр. Элгэнд чинь наалдаж уужим амьсгаалаадахъя. Айхтар юм боллоо шүү!

	Луиза — Юу тэр вэ? Юу болсон юм бэ?

	Фердинанд — (Холхон очиж Луизийг ширтэн ажиж) Чи бид хоёрын хооронд нэг хүн орчих гээд, тэр хэдэн мөчийн зуур чамайг хайрлах хайр сэтгэл минь бүдэг бадаг болчхоод байсан шүү. (Луиза нүүрээ гараараа дарж сандал дээр ойчно. Фердинанд дэргэд нь түргэн очиж, хөдлөлгүй ширтэн харж байснаа дахин холдож сандрангуйгаар) Үгүй! Хэзээ ч үгүй! Би тэгж чадахгүй! Энэ гэнэхэн ариун амьтныг би зовоож болохгүй... Тангаргаа өргөе! Би тэгэхгүй! Эрхэм ахайтан та энийг хар! Хэрцгий аав нь та охиноо хар! Энэ дагиныг би яаж орхих вэ? (Шийдвэртэйгээр дэргэд нь очиж) Энийг хайрласан миний сэтгэл ямар буруутай вэ гэдгийг бурхан гэж байдаг бол асуух юм сан. (Гарыг нь барьж Луизаг өргөнө) Сэтгэлээр битгий унаарай! Харж ханашгүй амраг минь! Чи ялсан шүү. Энэ аюултай өрсөлдөөнд би дийллээ.

	Луиза — Үгүй, үгүй! Надаас чи юу нуугаад байна вэ? Битгий нуу! Юутай ч гэсэн үнэнийг хэл! Ахайтан чинь хэнтэй сууж байгаа юм бэ?

	Фердинанд — (Луизийн хөлд ойчин) Надтай суух юм гэнэ.

	Луиза — (Хэсэг дуугүй байсны дараа аймаар тайвнаар, тасалдсан аяархан дуугаар хэлэх нь) Би... би... юунаас айж байгаа бил ээ дээ? Аав минь хэчнээн олон удаа хэлсээр байтал би итгэхгүй л байгаад байсан л даа. (Дуугүй болно, тэгснээ гэнэт мэгшин уйлж аавыгаа тэврэн авна) Аав минь, охин чинь дахин тантайгаа хамт байх болно. Аав минь, намайг уучлаарай... Охины чинь зүүд сайхан байж, сэрэхэд нь муухай болчихсонд хэний ч буруу байхгүй.

	Миллер — Луиза!.. Луиза!.. Ээ бурхан минь, ухаан алдсан байна. Охин минь! Миний хөөрхий охин!.. Тархи толгойг нь эргүүлсэн чамд хараал хүрэг! Энэ хоёрыг нийлүүлсэн муу эмд ч түмэн хараал хүрэг!

	Эхнэр — (Уйлан охиноо тэврэн авч) Охин минь, ээж нь ийм хараал сонсох ямар хэрэг хийгээ вэ? Эрхэм агь минь бурхан таныг яллана шүү. Энэ амьтан танд ямар гэм хийв? Та энэний үйлийг үзээд ямар хэрэг байна?

	Фердинанд — (Шийдсэнээр Луизийн дэргэд очиж) Үгүй энэ бузар санааг нураана. Ордны зүй журмын төмөр гинжийг тастана. Эр хүн санаандаа таарсан бүсгүйгээ авдаг ёстойг би үзүүлнэ. Миний хайр сэтгэлийн их зориг, жижиг сэтгэлтнүүдийг донсолтол айлгаг (гээд явах гэнэ).

	Луиза — (Сандал дээрээс босож хойноос нь явна) Байз! байз, чи хаачих нь вэ? Аав аа! Ээж ээ! Юу болж байна? Энэ хэцүү цагт биднийг хаяад явж байгаа юм уу?

	Эхнэр — (Хойноос нь гүйж барьж аваад тавихгүй байна) Ерөнхийлөгч одоо ирнэ. Манай охиныг тэр уучлахгүй. Бид хоёрыг ч бас. Эрхэм Фон Вальтер та бас биднийг хаяад явах нь уу?

	Миллер — (Галзуу юм шиг инээж) Хаяад явна аа! Тэгэх ёстой юм! Охиноос маань авдгийгаа авсан юм чинь! (Нэг гараараа хошуучийг, нөгөө гараараа охиноо барьж авч) Байз эрхэм ээ! Энийг үхсэн цагт би чамайг эндээс гаргана. Хэрэв чи муу эр биш юм бол эцгийгээ иртэл энд бай! Энэ бүсгүйн сэтгэлийг хуурч мэхэлснээ эцэгтээ ярь, үгүй бол чамайг хайрлаж явж бузарлагдсан энэ муу эрвээхэйг нухчих!

	 

	[image: Heinrich Lossow, Illustration zu Friedrich Schiller, Kabale und Liebe]

	 

	Фердинанд — (Эргэж ирэн гүн бодолд автагдан нааш цааш холхино) Хаан эзний эрх мэдэл их ээ. Энэ үнэн. Эцэг хүний эрх гэдэг бас л өгөөмөр юм. Тэр эрхийн дотор нь ялт хэргийг ч нууж далдалж болно. Өргөн эрхтэй! Гэсэн ч миний шийдвэр тэрнээс явцуугүй. Нааш ир Луиза минь, гараа аль! (Гарыг нь түргэн барьж) Чи бид хоёрын холбоо үхтэл бат. Энэ хоёр гарын барилдлагаа салбал би энэ ертөнцөөс хагацна.

	Луиза — Би айж байна. Над руу битгий хар! Би чичирч байна. Яасан эвгүй харна вэ, чи минь.

	Фердинанд — Үгүй, Луиза битгий ай! Миний ухаан санаа саруулхан байна. Би чамдаа хайртай, чи минийх байх ёстой, Луиза, аав дээр очъё. 

	 

	(гээд гүйтэл үүдэнд ерөнхийлөгч тулгарна).

	 

	 

	ҮЙЛДЭЛ 6

	Ерөнхийлөгч зарц нартайгаа орж ирнэ.

	 

	Ерөнхийлөгч — (Орж ирэн) Уухай, өнөөх маань энд байна. (Бүгд айчихсан байна).

	Фердинанд — (Гэдрэг ухарч) Тийм ээ, гэмгүй ариун газраа байж байна.

	Ерөнхийлөгч — Эцгийн үгэнд орох, орохгүйг зааж өгдөг газраа байж байна уу?

	Фердинанд — Би... 

	Ерөнхийлөгч — (Хэлэх үгийг нь таслан, Миллер тийш) Та охины эцэг үү?

	Миллер — Хөгжмийн багш Миллер гэгч би байна.

	Ерөнхийлөгч — (Миллерийн эхнэрт) Та эх нь үү?

	Эхнэр — Тийм, тийм эх нь!

	Фердинанд — (Миллерт) Аав та охиноо аваачаач, царай нь зэвхийрчихлээ.

	Ерөнхийлөгч — Битгий зов. Би одоохон царайг нь улайлгаад өгье. (Луизад) Ерөнхийлөгчийн хүүтэй та хэдийд танилцсан бэ?

	Луиза — Хэний хүү вэ гэдгийг нь би мэдээгүй, мэдэхийг хүсээ ч үгүй. Фердинанд Фон Вальтер 11-р сараас эхлэн манайхаар ирдэг болсон.

	Фердинанд — Фердинанд Фон Вальтер энэ бүсгүйг ариун сэтгэлээсээ биширдэг юм.

	Ерөнхийлөгч — Тантай сууя гэсэн үү? 

	Фердинанд — Тэр үгээ тун сая хэлээд байна. 

	Ерөнхийлөгч — (Хүүдээ ууртайгаар) Тэнэг хэргийнхээ төлөө чи надад хариу хэлэх цаг чинь ирнэ. (Луизад) Хариу хэлээч!

	Луиза — Надад хайртай гэж тангарагласан юм

	Фердинанд — Би тангаргаа хэзээ ч няцахгүй.

	Ерөнхийлөгч — Чи дуугүй байгаад өгөөч ээ!.. Та тэгээд тангарагт нь үнэмшчих хэрэг үү?

	Луиза — (Энхрийгээр) Би бас тангаргаа өгсөн дөө.

	Фердинанд — (Шийдвэртэйгээр) Бид хоёрын холбоо цуцагдахгүй

	Ерөнхийлөгч — Чамайг би хөөгөөд гаргачихна шүү! (Луизад ууртай) — Энэ залуу тан дээр ирэх болгондоо бэлэн мөнгө өгч байсан уу?

	Луиза — (бодож) Энэ асуултыг би ойлгохгүй байх чинь.

	Ерөнхийлөгч — (Ёжтойгоор инээж) Ойлгохгүй байна ий? Тийм үү? Хэн хүн ажил хийвэл бага их ч гэсэн шан хөлс авдаг шүү дээ. Та энэ залууг энхрийлүүлэхдээ бас мөнгө авч байсан юм байгаа биз дээ? гэж асууж байна. Үгүй бол та энэ ажилдаа өөрөө дуртай юм уу?

	Фердинанд — (Уурлан) Ээ бурхан минь, та чинь юу ярьж байгаа нь энэ вэ, аав аа?

	Луиза — (Хошуучид хандаж, нэр төрөө доромжлуулахгүй гэсэн ихэмсэг байдлаар) Эрхэм Фон Вальтер, одоо та чөлөөтэй явж болно!

	Фердинанд — Аав аа! Хүний сайхан сэтгэлийг амьтан ч билээ ойлгодог шүү дээ.

	Ерөнхийлөгч — (Улам чанга инээж) Их баярлалаа! Хүүгийнхээ нууц завхай хүүхнийг эцэг нь хүндэтгэх ёстой юм болж байна уу?

	Луиза — Ээ ариун тэнгэр минь! (Муужран ойчно) 

	Фердинанд — (Сэлмээ сугалснаа больж) Аав аа! Та намайг амьдруулсан. Би таны амийг хэлтрүүллээ. Ингээд өр ширгүй боллоо доо. Эцэг хүүгийн хэлхээ өнөөдрөөс эхлэн тасарлаа.

	Миллер — (Алсхан шиг зогсож байснаа гэнэт урагш алхаж шүдээ заримдаа хавиран, заримдаа айснаасаа болж шүд нь тачигнаж байж) Эрхэм дээдэс ээ! Та хилэгнэхгүй биз? Энэ охин бол миний мах цусны тасархай юм. Охиныг нь янхан гэж харааж байгаа чинь эцэгт нь алгадсанаас өөрцгүй хэрэг. Алгадуулсан хүн хариу алгаддаг ёстой юм. Та битгий хилэгнээрэй...

	Эхнэр — Ээ тэнгэр өршөө! Өвгөн юу ярьж байна? Сүйд болно доо, энэ.

	Ерөнхийлөгч — (Юу ч дуулаагүй юм шиг) Уухай! Завхайнуудыг ойртуулагч өвгөн дугарч байна уу? Чамтай ярих юм над их бий дээ.

	Миллер — Та битгий хилэгнээрэй! Миний нэр Миллер. Та тайван хөгжим сонсох бол би тоглож болно. Харин ойртуулагчийн ажил хийж сураагүй юм шүү. Манайх тийм юмаар амьдрахдаа хүрээгүй байна. Та бүхэнд зугаа цэнгэлээ тайлах хүүхэн бэлдэгчид биш. Битгий хилэгнээрэй!

	Эхнэр — Чи минь болиоч! Охин бид хоёрыгоо бодооч!

	Фердинанд — Таны аяглаж аашилж байгаа чинь тун ичмээр муухай байна шүү.

	Миллер — (Улам зоригжин ерөнхийлөгчид ойртон) Би тодорхой ярьж байгаа шүү, дээдэстэн та битгий хилэгнээрэй! Улсынхаа ажлыг та мэддэг юм байгаа биз. Энүүхэн дөрвөлжин дотроо би эзэн шүү. Гуйлт гуйж тан дээр очиход би хүндэтгэлээ илэрхийлж чадна. Харин энд ирж зоргоор аашлах юм бол, би хөөчихнө шүү, битгий хилэгнээрэй!

	Ерөнхийлөгч — (Уурлан царай нь хувирч) Юу юу гэнэ ээ? (Дэргэд нь ирнэ)

	Миллер — (Аажмаар ухарч) Энэ бол миний хувийн бодол шүү, эрхэм ээ. Битгий хилэгнээрэй.

	Ерөнхийлөгч — (Улам их уурсан) Ийм бодолтой явдаг хүн вий, чи! Муу хар луйварчин, чамайг номхотгох байшинд аваачиж хийнэ. Явцгаа цагдаа дууд! (Зарц нарын зарим нь гүйн одно, ерөнхийлөгч ууртаа нааш цааш сэлгүүцэн явна) Эцгийг нь номхотгох байшинд хийгээд, эх авхай охин хоёрыг нь олны дунд залхаана. Үнэн бат хууль миний уур хилэнг тайтгаруулах замыг олж өгнө. Ингэж элдвээр хараалгасандаа би хариугаа авна. Ийм муусайн новшийн юмнууд миний санасныг эвдэж хүүг нь эцгийнх нь эсрэг болгоод ямар ч зэмлэл хүлээхгүй байх санаатай юу? Тэгэхгүй шүү, бузар хар амьтад. Та нарыг тонилгож байж л миний гомдол тасарна. Эцэг, эх, охин та гурваас өшөөгөө авахаас нааш миний сэтгэл амрахгүй юм даг!

	Фердинанд — (Тайван бөгөөд шийдвэртэйгээр тэр хоёрын дунд орж зогсон) Тэр тэгэхгүй шүү! Битгий ай! Би энд байна. (Ерөнхийлөгчид даруухнаар) Битгий яар, аав аа! Та аминдаа хайртай бол албадлага хэрэглэх хэрэггүй шүү? Эцэг гэдэг энэ үгийг дээд нандин юм гэж боддог сэтгэлийн нэг өнцөг байгаа юм. Та тэрнээс гарахгүй байхад бас хэмжээ хязгаар байдаг.

	Миллер — (Учраа олохгүй арга тасарсан байдалтай зогсож байна) Эхнэр чи, охиноо харж бай! Би хаан эзэнд бараалхаад ирье. Сая бурхан өөрөө надад санууллаа. Хаан эзний оёдолчин надаар лимбэ заалгадаг юм. Эзэнтэн намайг хамгаалахгүй орхихгүй биз! (гээд гарах хаалга тийш алхана).

	Ерөнхийлөгч — Юу? Хаан эзэнд бараалхана ий? Тэнд бараалхахад би босго нь болж байдгийг чи мэдэхгүй юу? Энэ босгыг алхаж гарч чадахгүй бол чи хамраа авах чинь тэр! Хаан эзэнд бараалхана гэнэ, муу тэнэг! Харанхуй шөнө там хоёр нүдээ ирмэлцэн, хүн амьтны дуу, тэр байтугай гэгээ, гэрлийн тэмдэг төдий ч нэвтэрч орохгүй тийм нүхэнд амьдаараа булагдсан тэр цагт чи хаан эзнээс хамгаалал гуйгаарай. Тэр цагт «Ертөнцийн үнэн журам хаа байна?» гэж дөнгө гинжээ харжигнуулж бархирч хашхираарай!

	 

	 

	ҮЙЛДЭЛ 7

	Цагдаа нар орж ирнэ.

	 

	Фердинанд — (Луизагийн дэргэд гүйн очиход Луиза ухаан алдан гар дээр нь ойчно) Луиза!.. Туслаарай! Авраарай! Айснаасаа ингэх шиг боллоо! (Миллер хулсан таягаа авч малгайгаа өмсөн үзэлцэхээр дэлдлээ. Миллерийн эхнэр Ерөнхийлөгчийн өмнө сөхрөн унана)

	Ерөнхийлөгч — (Одонгоо зааж, цагдаа нар тийш) Эзэн хааны нэрээр эднийг барь! Наад эмээсээ зайл! Фердинанд! Одоо ухаангүй байлаа ч гэсэн хүзүүг нь дөнгөлөөд ташуурдаад ирэхлээр ухаан орно гайгүй.

	Эхнэр — Өршөө эрхэм дээдэс ээ! Өршөө! Өршөө!

	Миллер — (Хүчээрээ эхнэрээ босгож) Зөнөг минь! Тэнгэр бурхны өмнө сөгддөг болохоос биш дүүрсэн бузруудын өмнө сөгддөггүй юм. Би тэртэй тэргүй номхотгох байшинд орох хүн.

	Ерөнхийлөгч — (Уруулаа хазан байж) Номхотгох байшинд орсноор өнгөрвөл дээд заяа чинь түшиж гэж мэдээрэй, хар луйварчин! Дүүжлүүр дээр бас чамд зай олдоно байх шүү. (Цагдаа нарт) Хэчнээн хэлүүлэх гэсэн юм бэ, бариач! (Цагдаа нар Луизад ойртоно.)

	Фердинанд — (Чиг зогсож, хүүхнийг хамгаална. Хилэгнэн бухимдсаар) Яваад ир! (Сэлмээ шүүрэн шүүрэн баривч арай сугалаагүй байна) Тархиа хүртэл цагдаагийн газарт хөлсөлсөн нэг нь энэ бүсгүйд хүрээд үзэг! (Ерөнхийлөгчид) Амиа бодсон нь дээргүй юу, аав аа! Хэтэрвэл дэмий юм болох байх шүү!

	Ерөнхийлөгч — (Цагдаа нарт заналтайгаар) Хоолноосоо сална шүү, та нар!.. 

	 

	(Цагдаа нар дахин Луизад ойртоно).

	 

	Фердинанд — Дайснууд! Гэдрэгээ гэж байна шүү та нарыг!.. Аав аа! Амиа бод гэж би танд дахин хэлье. Миний тэвчих арга тасарвал дэмий юм болно!

	Ерөнхийлөгч — (Галзуурах шахам болж цагдаа нар тийш) Ингэж төрдөө зүтгэдэг вий, та нар?! 

	 

	(Цагдаа нар нэлээд зориг орон Луиза тийш ойртоно).

	 

	Фердинанд — Тийм бол (сэлмээ сугалан хатгаж заримыг нь шархтуулна) Үнэн хууль намайг уучлаг!

	Ерөнхийлөгч — (Уур нь хязгааргүй бадран) Надад хүрээд үзээрэй, чи! (гээд Фединандаас Луизаг булаан авч нэг цагдаад шилжүүлнэ).

	Фердинанд — (Ёжтой инээж) Аав аа! Аав аа! Та бүтээгч бурхны нэрийг бузарласан юм, сайн яргачин байх хүнийг муухан сайд болгосон бурхны алдаа мөн их ээ!

	Ерөнхийлөгч — (Цагдаа нарт) Аваад яв! Наад эм ээ!

	Фердинанд — Аав аа! Хэрэв энэ бүсгүй яллагдах юм бол ерөнхийлөгчийн хүү хошууч Фердинандтай хамт байх юм шүү!.. Та одоо хүртэл шийдвэрээ буцаагүй байна уу?

	Ерөнхийлөгч — Офицерын нэр алдрыг чи тэртэй тэргүй гутаалаа шүү дээ. Аваад яв эднийг, аваад яв! Миний үг хууль!

	Фердинанд — Аав аа, офицерынхоо энэ сэлмийг би энэ бүсгүйн хөлд өмнө тавилаа, та шийдвэрээ буцахгүй нь үү?

	Ерөнхийлөгч — Улам сонирхолтой болно биз? Аваад яв! Наадуулаа!

	Фердинанд — (Цагдааг түлхэн зайлуулаад нэг гараараа Луизаг, нөгөө гараараа сэлмээ барьж) Аав аа! Гэргийгээ олны өмнө бузарлуулсанд орвол би энийг өөрийн гараар хорооно. Та одоо бас шийдвэрээ буцахгүй нь үү?

	Ерөнхийлөгч — Сэлэм чинь тийм хурц юм бол хороо!

	Фердинанд — (Луизаг тавьж арга барагдсанаар тэнгэр өөд харна) Бүхнийг чадагч бурхан минь, таныг би гэрч болгоё. Хүний арга бүхэн тус болохгүй бол чөтгөрийн аргыг хэрэглэе. Бүсгүйг аваачиж зовоо! Тэр хооронд чинь таны ямар аргаар Ерөнхийлөгч болсныг чинь би хотынхонд ярья. (Явна)

	Ерөнхийлөгч — Юу гэнэ ээ? Фердинанд!.. Наад эмийг сулла! (гээд хошуучийн хойноос гүйнэ).



	
ГУРАВДУГААР БҮЛЭГ

	 

	ҮЙЛДЭЛ 1

	Ерөнхийлөгчийн байшингийн том танхим. Ерөнхийлөгч, нарийн бичгийн дарга Вурм хоёр орж ирнэ.

	 

	Ерөнхийлөгч — Нурсаан!

	Вурм — Энэнээс тань л би айж байсан юм эрхэм ээ! Албадлага хавчлага гэдэг чинь хүсэж бодогчдыг улам хилэгнүүлэхээс биш засаж залдаггүй юм.

	Ерөнхийлөгч — Энэ аргаар бүр хол дуулж болно оо гэж найдаж байсан минь яана аа! Тэр хүүхнийг элдвээр муулж гутаах дээр хүү минь офицер болохоороо тэрийг тэвчиж чадахгүй юм гэж бодлоо.

	Вурм — Тэр дэмий яриа! Дургүй нь хүрсэн цагтаа ямар ч хэрэг хийхээс буцахгүй. Улсаа удирдаж байгаа таны аргад эрхэм хошууч сэтгэл хангамжгүй байсан гэж та ярьж байсан. Магадгүй ээ. Их сургуулиас баримталж сурсан ёс журам нь нэг л хачин санагддаг юм. Ер нь өгөөмөр ариун, явцуу муу санаа хоёрыг хослуулж чадах чадвартай хүн дээдэд тооцогдох энэ ордонд сэтгэлийн сайхан, хувийн нандин үнэнч явдал ямар хэрэгтэй юм бэ? Хүү чинь дэндүү идэрхэн залуу цочмог учраас далд будилаан огт нэмэр болохгүй, харин алдрыг нь бодогдуулахаар тийм том юм л олох хэрэгтэй байна. 

	Ерөнхийлөгч — (Уурлангуйгаар) Таны хэлж байгаа гүн утгатай үг чинь манай энэ явдалд чухам ямар хамаатай байна аа?

	Вурм — Уг юмны хөндүүр газрыг нь олоход эмчлэх аргыг нь мэдэж болбол эрхэм дээдэст нэмэр болох болов уу гэж бодсон юм. Та намайг уучлаарай. Тийм зантай хүнд та нууцаа хэлдэггүй байсан юм. Бас уурлуулж хилэгнүүлэхийн хэрэггүй байж. Таны засгийн дээд эрхэнд гарахын тулд хэрэглэсэн аргад чинь дургүй. Тэгээд урвагчийн хар хэлээр таныг дайруулъя. Гэвч эцгийгээ гэж л тэвчиж байсан байх. Ингэхлээр та улам дургүйг нь хүргэх тийм байдал гарга. Тэгвэл цаадхын чинь эх оронч сэтгэл нь дийлээд, үнэн хуулийн өмнө ариун санаа өвөрлөж, эцгийгээ засгийн эрхшээлээс унагах нь тэрүүнд их сайхан баатарлаг явдал санагдана.

	Ерөнхийлөгч — Вурм! Вурм! Та намайг тамын ёроолд талийгаач болгох нь ээ дээ.

	Вурм — Харин би таныг тамын ёроолоос татаж авах гэж байхад, би чинь үнэнээ хэлж болох уу?

	Ерөнхийлөгч — (Сууж) Гэмт хэрэг хийж байгаа хүн хамсаатантайгаа ярьж байгаа юм шиг ярь даа.

	Вурм — Намайг уучлаарай! Та арга самбаа нарийн зальтайнхаа хүчээр л ерөнхийлөгчийн ширээн дээр сууж байгаа шүү дээ. Нуугаад яах вэ, ил ярья. Эцгийн хувьд бас тэр арга хэрэглэх ёстой байж. Ерөнхийлөгчийн энэ их тушаалыг яаж олж авсныг чинь ч би санаж байна. Таны түрүүчийн ерөнхийлөгчийг амьд байхад та үргэлж дэргэд нь эргэлдсээр итгэлийг нь олж аваад, тэрийг алах байсан тэр шөнөө тэрүүнтэй хамт хэчнээн сайхан тавтай сууж, архи ууж байсныг чинь би мэднэ. Тэгж байж л тэр хөөрхийг талийгаач болгочхоод өөрөө суудлыг нь эзлээд авсан шүү дээ. Ингэхлээр та тэр хүүхэнтэй суулгахгүй гэснээ хүүдээ огт мэдэгдэхгүй байгаад тэр байтугай хүүхэнтэй сүлбээтэйг нь мэдээгүй дүр үзүүлж, тэр хүүхнийг нь муутгах арга хэрэглэх байсан юм. Тэгвэл та дайсны ширүүн гал руу давшиж оролгүйгээр харин хүчийг нь сарниулах арга хэрэглэсэн ухаантай жанжин шиг болох байсан юм.

	 

	[image: Heinrich Lossow, Illustration zu Friedrich Schiller, Kabale und Liebe]

	 

	Ерөнхийлөгч — Ямар аргаар тэгэх байсан юм бэ?

	Вурм — Их амархаан! Одоо таны хэрэг ч бүрмөсөн нураагүй байна. Эцэг гэдгийгээ нэг хэсэг санаж хүүгийн сэтгэлийг битгий сөр, тэгэх тусам цаадхын чинь сэтгэл улам шатна. Одоо шатаж байгаа сэтгэлийнх нь халуун элч дээр могой өсгөөд тэр могойгоор хүүгийн чинь сэтгэлийг даруулна.

	Ерөнхийлөгч — Сонсъё, сонсъё!

	Вурм — Үгүй бол би хүний сэтгэлийг сайн мэддэггүй байх, үгүй бол таны хүү, эрхэм хошууч янаг байхдаа ч, хардахдаа ч адилхан жолоогүй юм байх. Ийм учраас үнэн худал ч хамаагүй хүүхнийг нь хардуулахаар яриа дэгдээ. Тэгвэл тэр хайр сэтгэл эвдрэх тийшээ хандах вий.

	Ерөнхийлөгч — Тэгээд яа гэж?

	Вурм — Одоо л амин чухал яриа маань эхэлнэ дээ. Таны хүү цаашид ч үгийг чинь дагаж Мильфордтой суухгүй гэвэл та яах вэ гэдгийг мэдмээр байна.

	Ерөнхийлөгч — Суух ёстой. Суухгүй гээд байвал би бүх эрхээ хэрэглэнэ. Болохгүй бол толгойгоо ч бол өгнө дөө.

	Вурм — (Баяртайгаар) Тэгвэл та миний хэлэхийг сонсож хайрла! Эрхэм хошуучийг бид залилна. Хүүхний нь эсрэг таны бүх эрх мэдлийг хэрэглэнэ. Хүүхнийг сүрдүүлж байгаад өөр нэг хүнд янагийн захиа бичүүлээд тэр захиаг нь ямар нэг аргаар хошуучийн гарт оруулна.

	Ерөнхийлөгч — Дэмий юм ярих гэж. Өөрөө өөртөө цаазаар алуулах төлөвлөгөө бичиж байдаг хүн гэж хаа байсан юм бэ?

	Вурм — Дээдэс та надад чөлөөтэй үйлдлийн эрх олговол тэр хүүхэн бичихээ л нэг бичнэ. Тэр хүүхний гэнэн ариун сэтгэлийг би сайн мэднэ. Хоёр юманд л уярч яаж ч чадахгүй хүн. Эцгий нь, хошуучийг би бүгдийг нь мэднэ. Хошууч энэ удаа бидэнд хэрэг болохгүй. Эцгээр нь далимдуулж аргална.

	Ерөнхийлөгч — Жишээлбэл?

	Вурм — Хөгжимчин өвгөн таныг гэртээ нэг их загнаж, сүйд болсон гэж байгаа биз дээ. Ингэхлээр бид тэрийг иргэний хуулийн хариуцлагад татна гэж айлгана. Хааны дотнын хүн, тамгыг нь хадгалж байдаг хүн гэдэг чинь үнэн чанартаа хааны сүүдэр биз. Хааны дотно шадар бараа бологчийг доромжилсон чинь хааныг доромжилсонтой яг адил. Та надад найд! Би тэр өвгөнийг сайхан номхруулаад өгнө.

	Ерөнхийлөгч — Тэгэхдээ энэ чинь зөвхөн мэхлэх төдий юм шүү дээ.

	Вурм — Тэгэлгүй яах вэ! Тэр гэр бүлийнхнийг сайн л сүрдүүлнэ. Илүү дутуу шуугиан гаргалгүйгээр өвгөн эцгийг нь шоронд хийгээд, эхийг нь ч хийсэн яадаг юм бэ? Тэгээд охинд нь эцэг эх хоёр нь хүнд ялт хэрэг хийсэн болгож яриад, тэр бидний зааж өгөх хүнд янагийн захиа бичвэл л эцгээ аварч болох юм байна гэдэг ойлголт өгнө.

	Ерөнхийлөгч — Болж байна. Болж байна. Би одоо ойлголоо.

	Вурм — Тэр охин эцэгтээ хайртай гэдэг нь хязгааргүй, тэгээд эцэг нь аягүйдвэл цаазаар авхуулна. Тун наанадаж шоронд хоригдох болно гэж мэдэхээрээ «Энэ надаас боллоо» гэж бодно. Хошуучтай нийлэхийн аргагүй боллоо гэдгийгээ ойлгож түмэн юм санаж учраа олохгүй болно. Тэр хооронд нь би аргалж байгаад бэлдсэн урьхандаа оруулдаг хэрэг. Би алдахгүй ээ.

	Ерөнхийлөгч — Хүү минь яах вэ? Тэр чинь бүх учрыг нь мэдчихнэ. Тэгээд бүр ч шатна шүү дээ.

	Вурм — Надад итгэ! Эрхэм дээдэс ээ! Энэ хуурмаг явдлын тухай хэнд ч юу ч хэлэхгүй гэдэг тангаргийг нь аваад, нөгөөдүүлийг нь суллачихна.

	Ерөнхийлөгч — Тангаргийг нь гэнэ шүү, тэр тангараг гэдэг чинь юунд хэрэгтэй юм бэ? Тэнэг минь!

	Вурм — Та бидэн шиг улсад тангараг гэдэг чинь юу ч биш. Тэдэн шиг хүмүүст тангараг өгнө гэдэг чинь тун том юм. Тун эвтэйхэн болно доо. Та үзээрэй. Хошууч охинтой нь суухгүй гэнэ. Охин нь сайн нэрээ алдах болно. Ийм гай дайрахаар эцэг нь эх нь буухаараа бууж өгч, харин ч охинтой нь би сууж муу нэрээс нь салгая гэхэд тэд миний өмнө сөхөрч мөргөнө үзээрэй!

	Ерөнхийлөгч — (Инээж толгой дохиж) Би бууж өглөө. Бууж өглөө. Зальт минь, нарийн арга мэхэнд чи сайн золиг юм даа. Шавь нь багшаасаа илүү болжээ. Харин янагийн тэр захиаг чинь хэний нэр дээр бичдэг юм бил ээ? Ямрыг нь бас ийм хэрэгт оролцуулдаг юм бил ээ?

	Вурм — Таны хүүгийн шийдвэр ямар болохоос үндэслээд энэ тоглоомд хожсон ч, хожигдсон ч юмны чинээ санахгүй хүн л бол зүгээр дээ.

	Ерөнхийлөгч — (Бага зэрэг бодож) Би ч Гофмаршалыг гэж бодно.

	Вурм — (Дал мөрөө хавчиж) Аа мэдэхгүй. Би л тэр хүүхэн сэн бол баяр хөөр болохгүй нь байна.

	Ерөнхийлөгч — Яагаад тэр вэ? Тусгүй гэж үү? Хувцаслана гэж өөгүй сайхан, дандаа үнэртэн ханхлуулж явна. Үг ярианд цэцэн мэргэн, тийм гэр бүлийн хүүхэн ийм хүнд шохоорхмоор санагдах юм. Би Маршалыг дуудуулъя.

	Вурм — Эрхэм дээдэс та Маршалтай яриад хөгшин хөгжимчнийг бариулаадхаарай! Би тэр зуур нөгөө захианы нь үгийг биччихье.

	Ерөнхийлөгч — (Бичгийн ширээний дэргэд очиж) Бэлэн болохтой нь зэрэг надад хянуулаарай! (Вурм явна. Ерөнхийлөгч сууж юм бичнэ. Зарц орж ирнэ. Ерөнхийлөгч босож түүнд бичгийг өгнө) Хүн баривчлах тухай бичиг. Чи үүнийг цагдаагийн ноёнд хүргэж өг. Гофмаршалыг дуудуул гэж хэл.

	Зарц — Маршалтан саяхан энд ирж буусан сан билээ.

	Ерөнхийлөгч — Сайн байна. Баривчлахаа шуугиангүй шиг, сүүлд нь яриа гаргахгүйгээр хийгээрэй.

	Зарц — Сонслоо дээдэс ээ.

	Ерөнхийлөгч — Тун нууц байх хэрэгтэй юм, ойлгов уу?

	Зарц — Гүйцэтгэе дээдэс ээ.

	 

	 

	ҮЙЛДЭЛ 2

	Ерөнхийлөгч, Гофмаршал хоёр

	 

	Гофмаршал — (Үгээ урсгаж) Үнэтийн үнэт дээдэс минь, би танд бараалхаж ирлээ. Бие сайн уу? Өнөөдөр «ДИ-ДО» гэдэг дуурь тоглуулах гэнэ. Харж ханамгүй гайхамшигт наадам болох юм биз. Хот даяар галын наадам болж, гэгээ гэрэлд нүд гялбаж байх юм даг аа! Та үзмээр байна уу, үгүй юү?

	Ерөнхийлөгч — Больё. Тэр илүү зан болно. Гэр бүлийн маань дотор галын наадам болж байна, цаана чинь! Миний эрх ямба хүчирхэг чадал цөм шатах нь. Хүндэт маршал минь, та яг хэрэгтэй цагт орж ирлээ. Та миний энэ хэрэгт хэл ам, хэрэг ажлаар цөмөөр нь оролцож өгнө. Энэнээс болж та бид үгүй бол бүр дээр гарна. Үгүй бол сөнөнө!

	Гофмаршал — Сайн сэтгэлт хувилгаан минь, та намайг битгий айлгаач!

	Ерөнхийлөгч — Дахиад хэлье. Үгүй бол дээр гарна. Үгүй бол сүйрнэ. Хошууч, хатагтай Мильфорд хоёрын талаар миний төлөвлөгөө саналыг та мэднэ. Та бид хоёр энэ байгаа сайхан амьдралаа бэхжүүлнэ гэдэг хэчнээн чухал болохыг тайлбарлахын хэрэг алга. Кальб бух юм нурах нь, Фердинанд зөвшөөрдөггүй.

	Гофмаршал — Зөвшөөрдөггүй гэнэ шүү. Би энд тэндгүй зар тараачихсан. Хотын хүн толгойтой болгон нь болох энэ хуримын тухай ярьцгааж байна.

	Ерөнхийлөгч — Тэгвэл хотын хүмүүс таныг хударгагүй худалч юм гэх болж дээ. Фердинанд чинь өөр хүүхэнд хайртай юм байна.

	Гофмаршал — Та алиалж байгаа юм уу даа? Энэ чинь тийм яаж ч болохгүй саад биш. Ер нь энэний чинь бэрхшээл саад гэдэг юм уу?

	Ерөнхийлөгч — Миний хүүгийн зөрүү занг хэн ч дийлэхгүй.

	Гофмаршал — Аманд орсон тосыг хэлээрээ түлхдэг хүн гэж байх уу даа? Аа?

	Ерөнхийлөгч — Та өөрөөс нь асуугаад хариуг нь нэг сонсчих.

	Гофмаршал — Онцын юм юу хариулна аж.

	Ерөнхийлөгч — Дээд тушаалд гарахын тулд бидний хийсэн муу муухай ялт хэрэг болгоныг хэлнэ. Хуурамч бичиг баримтыг маань тухай зохих газарт мэдүүлнэ. Ер нь бид хоёрыг ирүүлнэ гэж хариулна даа.

	Гофмаршал — Еэ бүү үзэгд, даанч дээ.

	Ерөнхийлөгч — Надад тэгж л хариулсан юм даа. Юу ч хийхээсээ буцахгүй байсан юм шүү. Харин би элдэв муухайгаар бялдуучилж гуйж гувшиж байж бүр болиулаад байгаа юм... За ямар вэ!?

	Гофмаршал — (Гайхан өөдөөс нь харж) Санаанд оромгүй юм байна.

	Ерөнхийлөгч — Энэ ч бас бага хэрэг. Нөгөө Фон Бок чинь хатантан Мильфордтой ханилах тухай гуйх гэж байна гэж миний тагнуулууд надад хэллээ.

	Гофмаршал — Хэцүү юм гэдэг болж байх шив дээ. Хэн гэнэ ээ, Фон Бок ий? Тэр чинь миний хамгийн заналтай дайсан юм гэдгийг та мэдэх биш үү? Учрыг нь та сонс луу?

	Ерөнхийлөгч — Одоо дуулж байна.

	Гофмаршал — Эрхэм минь, та сонс! Гайхмаар муухай юм болсон юм. Ордонд нэг их найр болж, хорин жилийн өмнө юм аа. Та санаж байгаа даа, яагаа вэ? Анх удаа Англи кадриль бүжиг хийж, дээдэс ноён Мершаумын толгой дээр лааны нэг их тос гоожиж сүйд болсон доо... Та санаж байгаа байх...

	Ерөнхийлөгч — Ийм явдлыг яалаа гэж мартах вэ?

	Гофмаршал — Тэгээд тэр орой Амалия бүжиглэн байгаад оймсныхоо татуургыг унагачхаад олдоггүй ээ. Бүгдээрээ үймэлдэж сүйд болсон юм даг. Фон Бок бид хоёр тэгэхэд дөнгөн данган камер юнкерууд байлаа. Татуургыг нь эрээд бид хоёр тэр том танхимын сандал ширээ болгон доогуур мөлхсөөр байгаад нөгөө татуургыг нь бид хоёр зэрэг харчхаад би урьтаад авчихсан чинь Бок надаас булааж аваад нэг харсан мань хүн хатны дэргэд оччихсон татуургыг нь олсон хүн болж өгөөд магтуулж байна шүү! Ямар вэ дээ?

	Ерөнхийлөгч — Ичгүүртэй амьтан!

	Гофмаршал — Би хоосон хоцордог байгаа. Уур хүрсэн гэдэг, эгээ л... муурч унаагүй шүү. Ёстой хорсол. Хэсэг байж байгаад би хатны дэргэд зориглон очоод «Ариун хатан та сонсон соёрх. Бок танд татуургыг чинь бариуллаа. Харин жинхэнэ олсон хүн нь таны тунгалаг дүрийг харж баясан, мэхийн сөгдөж дуугүй явж байна даа» гэлээ шүү.

	Ерөнхийлөгч — Зөв Маршал! Зөв өө!

	Гофмаршал — Тэгэхдээ Фон Бокийн тэр хэргийг би үхтлээ мартахгүй. Ёстой муухай, ертөнцөд тогтошгүй бузар хар бялдууч! Хэрэг энүүгээр зогсоогүй. Татуургыг авах гээд хоёулаа өвдөглөчихсөн байтал мань хүн миний үсний пудрийг юү ч үгүй арилгачхаад найр дуустал байх аргагүй болгочихсон шүү. Пудргүй үстэй явж байлтай нь биш.

	Ерөнхийлөгч — За тэгвэл энэ хүн чинь хатагтай Мильфордтой суугаад ордны тэргүүн эрхтэн болох гэж байна шүү дээ.

	Гофмаршал — Энэ чинь намайг хутгалснаас өөрцгүй юм болно. Тэргүүн эрхтэн болно гэнэ ээ. Яагаад тэр вэ? Тийм болно гэж та яасан сайн мэдсэн юм бэ?

	Ерөнхийлөгч — Фердинанд суухгүй гэж байна. Бокоос өөр тэрүүнтэй суух хүн олдох ч үгүй.

	Гофмаршал — Хошуучийг та албаар суулгаж болохгүй байна гэж үү? Хамгийн эцсийн хэцүү арга ч байлаа, хэрэглэх л хэрэгтэй. Тэр муу Фон Бокийг зайлуулав аа барж, ямар ч арга хэрэглэсэн хамаагүй.

	Ерөнхийлөгч — Надад ганцхан арга байна. Тэр арга маань танаас л шийдвэрлэгдэнэ.

	Гофмаршал — Надаас ий? Юу хэлэх гээд байна аа?

	Ерөнхийлөгч — Хошуучийг хайртай хүүхэнтэй нь муудалцуулах хэрэгтэй.

	Гофмаршал — Уухай, яах ёстой юм бэ? Би юү хийх юм бэ?

	Ерөнхийлөгч — Тэр хүүхний нэр алдрыг бид нар аль болохоор муутгаж чадвал зорилго маань биелэх тийшээ хандана.

	Гофмаршал — Тэр хүүхэн хулгайч юм гэж хотоор дүүрэн цуу үг тараах уу? Тийм үү?

	Ерөнхийлөгч — Яалаа гэж дээ. Юун дэмий юм бодож байдаг юм бэ? Өөр нууц амрагтай юм гэж цуу дэгдээвэл тун их хэрэгтэй байна?

	Гофмаршал — Тэр нь хэн байх вэ?

	Ерөнхийлөгч — Тэр нууц амраг нь та байх ёстой юм, барон!

	Гофмаршал — Би юу? Би юу даа? Цаадах чинь тайж язгууртай юу?

	Ерөнхийлөгч — Юуны чинь тайж байх вэ? Хөгжимчний охин!

	Гофмаршал — Тэгвэл угсаа язгуургүй харц байх нь. Тэр надад таарахгүй ээ.

	Ерөнхийлөгч — Юу таарахгүй гэж. Дэмий юм битгий ярь! Царайлаг тэр охины угсаа язгуурыг хэн л сонирхоно аж.

	Гофмаршал — Би чинь эхнэртэй хүн шүү дээ. Ядахдаа энэ шалтгааныг минь бодооч. Ордныхон намайг юү гэхэв дээ?

	Ерөнхийлөгч — Уучлаарай! Тэгвэл өөр хэрэг. Эрх мэдэлгүй хүн байхыг хүсэхээсээ журам сахигч хүн байхыг эрхэмд үздэг хүн юм гэж би таныг мэдсэнгүй. Тэгвэл та бид хоёрт ярих юм үгүй юм байна.

	Гофмаршал — Битгий уурлаарай эрхэм ээ! Би таны үгийг сайн ойлгосонгүй.

	Ерөнхийлөгч — Яалаа гэж яалаа гэж. Надад ч гэсэн эрх тушаал минь хүнддээд байна. Больё зүгээр. Фон Бокийг ерөнхий сайдын тушаалд дэвшүүлсэнд нь баяр хүргээд би чөлөө мэдүүлье. Ямар ганц би улсын эрхийг гартаа барьж байх ёстой биш.

	Гофмаршал — Тэгэхээр би яах вэ? Та ч яах вэ эрдэмтэй номтой. Би чинь... Эрхэм ээ! Хэрэв эзэн хаан намайг тушаалаас огцруулах юм бол би хэн болох вэ?

	Ерөнхийлөгч — Уржигдрын алиалагч, ноднин жилийн эрваа толгой болоод л хоцорно биз.

	Гофмаршал — Дээдэс минь, эрхэм минь! Битгий хилэгнээч! Би таны юу хэлснийг хийхэд бэлэн байна.

	Ерөнхийлөгч — Танд бичсэн янагийн захиа Миллер овогтой байхыг та татгалзахгүй биз!

	Гофмаршал — Яалаа гэж!

	Ерөнхийлөгч — Тэгээд хошуучийн дэргэд мэдэгдэлгүй унагачхаж байгаа юм шиг унагачхаж чадна биз дээ?

	Гофмаршал — Жагсаалын үеэр алчуураа авах гэж байгаад унацгаачхаж болно.

	Ерөнхийлөгч — Тэр хүүхэнтэй нь нууц ханилсан хүн болж хошуучтай ярьж чадна биз дээ?

	Гофмаршал — Би хошуучийг сайн чадна. Харин хүний хөөрхөн хүүхэн булаана гэдэг ямар байдгийг үзүүлээд өгнө.

	Ерөнхийлөгч — Зөв дөө. Захиа өнөөдөр бэлэн болно. Захиагаа авахаар та оройхон манайхаар дахин нэг ирэх болох нь дээ. Тэгээд цааш нь бас яахыгаа ярина.

	Гофмаршал — Би чухал хэрэгтэй арван зургаан айлаар орчхоод дахиад тан дээр ирье. Та намайг уучлаарай! Би явалгүй болохгүй нь! (Явна).

	Ерөнхийлөгч — (Хонходно) Таны нарийн аргатайд би найдна. Маршал аа!

	Гофмаршал — (Эргэн байж) Аа, мөн Диэн! Та намайг мэднэ шүү дээ.

	 

	 

	ҮЙЛДЭЛ 3

	Вурм — Нөгөө хөгжимчин эхнэр хоёрыг нь чимээ шуугиангүй, хүнд мэдэгдэлгүй шоронд хийчихлээ. Одоо та нөгөө захиаг унших сан бол уу?

	Ерөнхийлөгч — (Захидлыг уншиж) Сайн эр юм даа, чи! Нарийн бичгийн дарга минь! Маршалыг урхиндаа оруулсан. Одоохон эцгээс нь жаал юм шаардаад, дараа нь охинтой нь учраа нарийн олъё. (Тал тал тийш явна)

	 

	 

	ҮЙЛДЭЛ 4

	Миллерийн гэр. Луиза, Фердинанд хоёр байна.

	 

	Луиза —Энэний тухай надтай дахиж битгий ярь. Зол жаргал эдлэх өдөр дахин надад ирэхгүй. Миний найдах сэтгэл гундаж гүйцлээ.

	Фердинанд — Минийх бол улам л бадраад байх юм. Миний эцэг уурлаж байна. Занаж байна. Өөртөө байдаг эрх тушаал болгоноо бид хоёрын эсрэг хэрэглэнэ. Эцсийн эцэст тэр бид хоёрын эцэг хүүгийн сүлбээ тасрах гэж байгаа юм. Бухимдаж уурлахдаа би, эцгийн нууц байдлаар хүн хорлож хороосныг нь хэлнэ. Хүү нь төрсөн эцгийгээ алагч нарын гарт барьж өгөх нь байна шүү. Чи бид хоёр харанхуй гүн жалганы ирмэг дээр байна. Доош харахад толгой эргэж байгаа энэ жалганы нөгөө талд дүүлж харайвал чи, би, бид хоёрын хязгааргүй ариун хайр сэтгэлийн хүрээнд л бид хоёр үлдэх юм. Чамд бас нэг юм дутаад байгаа юм уу?

	Луиза —Боль! Муухай юм бүү хэл! Надад тийм санаа хэзээ ч байхгүй.

	Фердинанд — Энэ ертөнцөөс бид хоёрт авах юмгүй байхад хайр өршөөлийг гуйж наманчлаад хэрэг байна уу? Үнэндээ хэлэхэд юу ч олдохгүй, харин бүх юмаа алдаж болох энэ газар байж азаа туршаад яах юм бэ? Чиний тунгалаг сайхан нүд Рейн мөрний усанд биш Эльба юм уу, Балтийн тэнгисийн усанд туслаа гээд гэгээн энхрий туяагаараа намайг баясгахаа болино гэж үү? Миний Луиза намайг хайрлаж л байвал хаана ч байсан миний эх орон тэнд! Миний эх нутагт байгаа агуу ихэмсэг сүм хийдээс элсэн цөл тал дахь Луизагийн минь мөр илүү үнэнтэй. Хот суурин газрын үзэсгэлэн сайхнаар яах вэ? Луиза минь, чи бид хоёр хаана ч байлаа гэсэн гэгээн нар өглөө мандаж орой бүр шингэнэ. Чи бид хоёр гоё өндөр сүмд орж мөргөхгүй болно гэж бодъё. Тэгэхэд уужим тэнгэрийн мандалд мишээн байх сар, бидний сэтгэлийг тэнийлгэж, тэнгэрт бид хоёр залбиран мөргөхөд алтан сайхан одод бид хоёрын залбирлыг цааш нь бурханд дамжуулна. Чи бид хоёрт хайр сэтгэлээ бахдан ярих цаг дуусна гэж байх уу? Луизийн минь ганц инээмсэглэлийн тухай хэдэн зуун жил ярьж болно. За тэгээд чиний нулимсыг гаргасан шалтгааныг олоогүй цагт би амсхийх арга даанч үгүй.

	Луиза —Чиний хайр сэтгэлээс өөр ариун үүрэг байхгүй гэж үү.

	Фердинанд — (Луизаг тэвэрч) Чамайг амгалан байлгаж чадвал миний ариун үүрэг гүйцэлдэж байгаа нь тэр.

	Луиза — (Хатуу) Тэгвэл дуугүй болоод намайг орхи! Би эцгийнхээ тухай бодмоор байна. Миний эцэгт байгаа бүх хөрөнгө нь ганц охин. Удахгүй аав минь жаран нас хүрнэ. Ийм хүнээс ерөнхийлөгч өшөөгөө авна гээд байна.

	Фердинанд — (Үгийг нь тасалж) Аавыг чинь бид хамт аваад явна. Битгий зов хайрт минь! Би тэр даруй миний алт сувдыг мөнгө болгоод эцгийн нэр дээр бас зээл авна. Дээрэмчийг дээрэмдэхэд ямар ч нүгэл байхгүй. Эцгийн хураасан баялаг эд агуурс чинь цөм эх орны маань баялаг байгаа юм. Шөнийн нэг цагт энэ тушаа сүйх тэрэг ирж зогсоно. Чи минь аавтайгаа суугаад тэр дороо гараарай. Тэгээд л оргоно доо.

	Луиза —Тэгээд бидний хойноос эцэг чинь хараал бүхнээ тавина. Яаж болох вэ? Хүн алсан хүний хараал ч гэсэн хоосон өнгөрдөггүй юм гэнэ билээ. Өшөө авагч хурмастын элч дээрэмчний хараалыг ч гэсэн сонсдог болохоороо оргодол болсон бидэнд ямар ч байсан тусна шүү дээ. Үгүй хайрт минь, ялт хэрэг хийж хүний хараал идэж байж чамайгаа дэргэдээ байлгасанд орвол ариун үнэнчээ сахиад чамаасаа хагацсан нь дээр. Тийм зориг надад байна.

	Фердинанд — (Хөдлөлгүй зогтусаж алмайран шивнэх нь) Нээрэн үү?

	Луиза —Хагацаж гэнэ ээ!.. Ээ бурхан минь, ямар аймшигтай муухай үг вэ? Энэ үгнээс болж үхэшгүй мөнх хайрын сэтгэлийн хүч жигүүр, зол жаргалын туяа мөнхөд унтрах шиг болж байна. Чамайгаа алдана гэдэг юу гэсэн үг вэ? Фердинанд! Гүйцэд эзэгнэж байсан юмаа алдлаа гэж ярьдаг, чиний зүрх сэтгэл минийх биш дээдэс язгууртных байсан шүү дээ. Ингэхээр би дээдсийн өмчид халдаж хэрээ мэдэхгүй саваагүйтэгч болж байгаа юм. Ийм учраас хэрээсээ хэтэрсэн юмыг би эзэмдэх ёсгүй болохоор би чамайгаа тавих нь зөв юм.

	Фердинанд — (Уурлан бухимдаж, уруулаа хазан байж) Надаас холдоно гэж байгаа үг үү?

	Луиза — Наашаа хар, Вальтер минь! Шүдээ хавирч битгий хилэгнэ, миний үгийг сонс! Би сэтгэлээ барьж чамд зориг төрүүлэх бодолтой байна. Би ч тэсэн баатарлаг явдал үйлдэж чадахаа чамд үзүүлэх гэсэн юм. Ухаан төөрөлдсөн хүүг нь эцэгт нь эргүүлж өгье. Хорвоогийн мөнх орших журмыг эвдэж, нийгмийн маань суурийг сулруулж болох хэрэг хийхээс би татгалзана. Бүтэж болшгүй хэтэрхий зоримог санааг би өвөрлөж явжээ. Ямбатан ихсийн хүүтэй харц боолын охин сууна гэдэг бурхны номд харш. Тийм ч учраас би одоо зовж байна. Чи намайг битгий ятга. Үнэн шударга байхын төлөө өөрөө өөрийнхөө жаргалыг өөрөөсөө түлхэж, ямбатны хүүг нүглээс аварч буян үйлдлээ гэж өөрөө өөрийнхөө сэтгэлийг хуурч явъя даа. Энүүхэн баярыг надад эдлүүлэхэд чи дургүйцнэ гэж үү? (Фердинанд бодол болж хийл хөгжмийг авч тоглох гэснээ гэнэт уур нь хүрч утаснуудыг тас татан хөгжмийг газар хаяад чанга хөхөрнө) Вальтер! Ээ шүтээн минь чи юү болж байна, сэтгэлээ чанга барь! Чи бид хоёрын хагацах цаг болсон болохоор зоригоо хөвчлөх хэрэгтэй. Миний хайртай, Вальтер, чиний сэтгэлийг би мэднэ. Чиний хайр, ариун агаар шиг бүхнийг амьдруулах чадалтай. Чиний хайр огторгуйн уудам шиг агуу ивээлтэй. Зүйрлэшгүй энэ хайрыг би эзэмших эрхгүй юм. Ийм учраас хэр тэнцүү дээд язгууртан бүсгүйд энэ их сэтгэлээ шилжүүл! (Нулимсаа барин байж), Үүнээс хойш бид хоёр уулзах ёсгүй. Өндөр нэр алдарт сарвайж, өөрөө өөрийгөө мэхэлсэн би сэтгэлийнхээ энэ гаслант гашуун нулимсаараа дэвтээж байя. Миний ирээдүй гэрэл гэгээгүй, найдварын өчүүхэн ч очгүй болжээ... Гэсэн ч чамтайгаа өнгөрүүлсэн хэдэн сайхан өдрийн амьсгалаар гашуудалт сэтгэлээ үе үе баясгаж явъя. (Буруу харан, чичирхийлсэн гараа сунган) Үүрд хагацъя, ёсоо гүйцэтгэе. Фон Вальтер!

	Фердинанд — (Гэнэт ухаан орох мэт болж) Би эндээс зайлна. Чи явахгүй гэж үү?

	Луиза — (Нүүрээ хоёр гараараа даран сууж) Эндээ үлдэж зовлонгоо ганцаараа эдлэхийг эцэг өвгөдийн журам шаардаж байна.

	Фердинанд — Худлаа! Бузар хар эм! Чи өөр нэг хүнд татагдаж үлдэх гэж байна.

	Луиза — (Сэтгэлийн их гаслантайгаар) Ингэж бодоход сэтгэл чинь уужирч байгаа бол бодохоос биш яах вэ?

	Фердинанд — Миний халуун хайрын хариуд чи ийм үг хэлнэ вий. Чи намайг бас мэхлэх санаатай юу? Нууц амрагтаа татагдаж байна. Миний энэ бодол нотлогдвол та хоёрт ихээхэн зовлон ирнэ гэж мэдээрэй! (гээд түргэн гарч одно)

	 

	 

	ҮЙЛДЭЛ 5

	Луиза ганцаараа сандлын арын түшлэгийг налж хөдлөлгүй хэсэг суусны дараа босож, болгоомжилсон янзтай ийш тийш харан хэд гурав алхална.

	 

	Луиза — Ээж аав хоёр минь яачхав аа! Аав хэдэн минутын дараа гэсэн байтлаа таван аймшигтай цаг өнгөрөхөд ирдэггүй, юү бол оо вэ?.. Би яаж байна аа? Амьсгаадаад байх шиг (Вурм орж ирээд өрөөний гүнд зогсоно. Луиза түүнийг харсангүй) Үгүй, гайгүй юм шиг байна. Сэтгэл хөдөлж элдвийн юм бодохоороо буг чөтгөр ч үзэгдэх шиг болдог юм уу даа.

	 

	 

	ҮЙЛДЭЛ 6

	Луиза, нарийн бичгийн дарга Вурм хоёр.

	 

	Вурм — (Ойртон очиж) Сайн байна уу, хатагтай? 

	Луиза —Ээ бурхан минь! Хэн бэ? (Эргэж нарийн бичгийн даргыг хараад айж зайлан холдоно) За тэр! за тэр! Сэтгэл тавгүй байгаад байсан юм аа даанч! (Үзэн ядах нүдээр нарийн бичгийн даргыг харж) Та ерөнхийлөгчөө эрж явна уу? Тэр хүн чинь явчихсан даа.

	Вурм — Үгүй хатагтай. Би тантай уулзах гэж явна.

	Луиза — Та тэгвэл зах дээр очихгүй энд ирдэг нь хачин юм даа.

	Вурм — Тэнд очиж яах бил ээ?

	Луиза — Тэнд байгаа шоронд намайг хийгээд, гаргаж аваад явна гэсэн биш бил үү?

	Вурм — Хатагтай Миллер, таны санаа тун үндэсгүй юм шүү.

	Луиза — (Биеэ барьж) Надтай уулзах ямар хэрэгтэй бил ээ?

	Вурм — Аав чинь тантай уулзаад ир гэлээ. 

	Луиза — (Гайхан алмайрч) Аав ий?.. Хаа байна вэ?

	Вурм — Хүн байх дургүй тэр байранд бий.

	Луиза — Бушуухан хэлээч ээ! Бурхан минь! Сэтгэл нэг л тавгүй байсан нь аргагүй байж... Аав минь хаа байна гэж?

	Вурм — Шоронд байна.

	Луиза — (Нүдээ тэнгэр өөд өргөж) Бас нэг зовлон! Яана?.. Шоронд ий? Яагаад тэр бил ээ?

	Вурм — Их хааны зарлигаар

	Луиза — Хааны?

	Вурм — Тэрний ойр шадар хүнийг доромжилсноор өөрийг нь доромжилсон хэрэг гэж үзсэн юм.

	Луиза — Юу гэнэ ээ?.. Юу гэлээ гэнэ ээ... Ээ тэнгэр!

	Вурм — Тэгээд хаан таны эцгийг хамгийн ширүүн цээрлүүлнэ гэнэ.

	Луиза — Энэ л дутаад байж. Үгүй ер! Тийм ээ тийм, миний сэтгэлд Фердинандыг хайрлахаас наана бас нэг ариун шүтээн байх ёстой байсныг хамгаалж, хадгалж чадсангүй байна шүү... Хаан дээдсийг доромжилсон гэнэ ээ? Ээ тэнгэр минь! Суларч хүчгүйдэж байгаа миний итгэл, сүсгийг бэхжүүлж хайрла!.. Фердинанд яасан бол?

	Вурм — Үгүй бол хатан Мильфордтой суух, эсвэл эцэг нь хөрөнгөө шилжүүлэхгүй, тэр байтугай харааж хөөх гэнэ билээ, алиныг нь шилэхээ тэр өөрөө мэдэх юм байх.

	Луиза — Чөлөөтэйхэн шилж болох нь дээ. Ямар ч гэсэн намайг бодвол азтай юм аа. Тэр маань эцэггүй учраас алдах, гээх юм алга. Гэхдээ эцэггүй байна гэдэг тийм ч их жаргал биш!.. Эцэг минь хаан эзнээ доромжилсон хэрэгт шоронд сууж, хайртай амраг минь үгүй бол хатан Мильфордыг эхнэрээ болгож авах, үгүй бол хөрөнгө зоорь ч үгүй хараал идэж хөөгдөх болоод байгаа юм байна. Бодолгүй болохгүй нь ээ. Гарцаагүй болгож үйлдсэн бузар арга гэдэг чинь нэг ёсны дээд чадвар юм аа... Дээд чадвар гэж үү? Үгүй ээ, Бас гүйцээгүй байна... Ээж минь хаана байна?

	Вурм — Бас хоригдсон.

	Луиза — (Хөх инээд нь хүрч) Гүйцэж ээ, гүйцэж... Одоо би чөлөөтэй хүн болж... Надад одоо ямар нэг үүрэг ч алга, нулимс баяр, юу ч алга болж. Ядаж бурханд итгэл ч алга. Энэ бүхэн надад хэрэг ч үгүй болж дээ... (айн дуугүй болно) Өөр мэдээ байна уу, танд? Нуулгүй хэлээрэй, одоо би ямар ч юм сонсоход бэлэн байна шүү?

	Вурм — Юу болсныг та өөрөө мэдэж байна.

	Луиза — Бас дахиад юу болохыг мэдэхгүй л байна... (Вурмийг айн ажиглан харж) Би чамайг их өрөвдөж байна. Чи даан ч баяр хөгжилгүй ажил шилж олж дээ. Диваажинд чамайг оруулах ажил ч биш шүү. Хүнд муу юм хийнэ гэдэг аймшигтай, хүмүүсийн гэр оронд муу ёрын шар шувуу шиг нисэж орж ирж, муухай мэдээ авчраад зовлонд нэрвэгдсэн хүний зүрхнээс цус шүүрч чичрэн догдлохыг харж, далдын сахиусанд итгэхээ больж байгааг нь хүртэл харж байна гэдэг бэрх! Долоон уулын цаагуур! Зовлонгийн ганц доголон нулимс уналаа гэж чамд бүтэн том цул алт өгдөг юм гэлээ ч гэсэн чиний оронд байхыг би яасан ч хүсэхгүй... Бас юу болох бол оо?

	Вурм — Мэдэхгүй ээ.

	Луиза — Юу болох бол оо? Хаан эзэн эцгийг минь хатуу ширүүн цээрлүүлнэ гэсэн шүү та. Юу гэсэн үг вэ?

	Вурм — Надаас дахин битгий юм асуу.

	Луиза — Чи лав хүн алдаг хүний туслахын ажил хийж байсан байлгүй. Тэгээгүй сэн бол бүсгүй хүний сэтгэлийн гасланг ажиг ч үгүй харж зогсоод, жишим ч үгүй байхгүй сэн байх даа. Эцгийг минь яах юм бол? Инээмсэглэж хэлж байгаа үгийн чинь цаана тусгүй юм байх бололтой» битгий нуу! Хэл! Эцгийг минь яах вэ?

	Вурм — Эрүүгийн хэрэг.

	Луиза — Юу гэсэн үг вэ? Би эрдэм боловсролгүй бүдүүлэг бүсгүй болохоороо танай энэ латин үгнүүдийг чинь ойлгохоосоо илүү юү гэж байгаа юм бол гэж айх юм байна шүү. Юү гэсэн үг вэ?

	Вурм — Аврагдаж ч болно, алуулж ч болно гэсэн үг.

	Луиза — (Хүйтнээр) Их баярлалаа! (гээд хажуугийн хаалганд очив)

	Вурм — (Бодол болж) Юу болох нь энэ вэ? Энэ тэнэг чинь ер нь... золиг байх гэж... гэнэтхэн энэ... очиж үзье. Би энийг чинь хариуцаж байгаа юм чинь. (гээд үүдний дэргэд очно)

	Луиза — (Гадуур хувцастай гарч ирэв) Уучилна уу, нарийн бичгийн дарга аа! Би байраа цоожиллоо.

	Вурм — Та хаачих гэж яарав аа?

	Луиза — Хаантанд бараалхана (Явах гэнэ)

	Вурм — Юу, хэнд бараалхах ий? (гэж айн байна) 

	Луиза — Хаантанд! Та дуулсангүй юу? Миний эцгийг аврах, хороохыг мэдэж байгаа тэр хүнд... бузар явдалтан та нарын хатгалгаар хаан эзэн шийтгэх гэж байгаа болохоос биш өөрөө тийм хүн биш, тэр чинь. Тэр хүн та нарын гарт эрх мэдэл, ариун тамгаа бариулснаараа л миний эцгийг шийтгэх хэрэгт оролцсон болж байгаа юм.

	Вурм — (Чанга инээж) Хаандаа бараалхана ий?

	Луиза — Таны инээж байгаагийн учрыг би мэдэж байна. Намайг хайрлан өрөвдөнө гэж би өчүүхэн ч найдахгүй, харин миний уйлан гаслахыг сонсох дургүй нь хүрч, надаас салахын түүс болохдоо л нэг үг хэлчхэж мэднэ гэж горьдож байна. Дээдэс ямбатнууд зовлон мэддэггүй, ойлгодоггүй, ойлгохыг ч хүсдэггүй юм гэнэ билээ. Зовлон гэдэг юу байдгийг би хаантанд үзүүлнэ. Сэтгэлээ барьж ядан муурч унахад минь зовлон гэж ийм байдаг юм байна гэж ойлгоно. Сэтгэлийн гасланг гаргаж, чихэнд нь чийр болгож чарлаж уйлахад минь зовлон гэж ийм байдаг юм байна гэж мэднэ. Эцэс сүүлд нь зовлон гэдгээс айж бэмбэгэнэхээр нь би газрын мухард хүртэл сэтгэлийн гасланг эдэлж байдаг юм, тэнгэрийн их шүүх хаан, харц ялгалгүй нүглийг нь дэнсэлж үзнэ шүү дээ гэж хэлээд гараад явчихна. (гээд явах гэнэ).

	Вурм — (Хөх инээд нь хүрч) Оч! оч! Энэнээс өөдтэй арга даанч олдсонгүй юу? Заавал та хаан дээр ороорой! Гуйлтыг чинь ёсоор болгож өгнө шүү!

	Луиза — (Гэнэт зогтусаж) Та юу гэв ээ? Та намайг заавал оч гэв үү? (Түргэн буцаж) Ээ дээ бас, би юу болж байна аа? Энэ хүн намайг хаанд бараалхах гэж байгаа болохоор бас нэг болохгүй юм байх нь... Хаантан миний гуйлтыг заавал биелүүлж өгнө гэж та яаж мэдэв?

	Вурм — Бүтээхэд үнэ өртөг нь сайхан шүү дээ.

	Луиза — Үнэ өртөг ий? Сайн үйл бүтээж өгөхдөө хэр зэрэг үнэ авдаг юм бол?

	Вурм — Гуйж яваа бүсгүй нь үзэсгэлэн төгс юм болохоор үнэ нь багадахгүй юм биш үү?

	Луиза — (Зогтуссан байдлаасаа гарч) Ээ бурхан минь!

	Вурм — Эцгийгээ суллаж авахын тулд та энэ үнэ цэнг их гэж харамсахгүй юм байгаа биз!?

	Луиза — (Ийш тийш алхаж) Тийм байж! Ийм байдаг юм байна. Энэ хорвоод амьдардаг эрхтэн дархтнууд бузар булай явдлаа жад сэлэм болгож хэрэглээд үнэнийг дэргэдээ ойртуулдаггүй юм шив дээ... Аав минь ариун тэнгэр таныг тэтгэг! Охин чинь тийм бузар явдалд орооцолдсонд орвол үхсэн нь дээр гэдгийг та эрхбиш ойлгоно байх!

	Вурм — Зайлуул! Энэ мэдээг эцэг чинь дуулаад зүрх нь хагачих байх даа. Миний Луиза намайг энэ тамд оруулсан болохоороо тэр өөрөө намайг, өөрөө гаргаж авч чадна гэж надад хэлж байсан юм. Одоохон очиж таны хариуг хэлье.

	(Хаалган тийш явах гэж байгаа дүр үзүүлнэ).

	Луиза — Та хаачих нь вэ? Хүн зовох дээр хүрэхээрээ бүр угийн чадал авьяас нь сэргээд явчих юм! Аавыгаа би хөөдсөн болохоор би цагаатгах хэрэгтэй. Та надад арга зааж аль! Би одоо яах вэ?

	Вурм — Ганц арга бий.

	Луиза — Цорын ганц арга уу?

	Вурм — Таны аав ч энэ аргыг хэлсэн.

	Луиза — Миний аав уу? Юун арга вэ дээ?

	Вурм — Бүтээхэд тун амархан арга.

	Луиза — Бузар булай арга бүхэн надад хүнд.

	Вурм — Та хошуучийг л өөрөөсөө хөндийрүүлээд аль!

	Луиза — Надад хайр сэтгэлгүй болгох гэж үү? Та нар надаар тоглож байна уу? Надаас хүчээр салгаад авчихсан юмаа дахиад нэхдэг чинь юу гэсэн үг вэ?

	Вурм — Тэр хамаагүй ээ, хонгор бүсгүй минь. Хошууч танд дургүйцсэн, таны үгээр биш, өөрөө танаас зайлах хэрэгтэй байна.

	Луиза — Тэгж өгөхгүй дээ, цаадах чинь!

	Вурм — Магадгүй. Гэвч ганц та энийг ийм болгож өгч чадах учраас гуйж байгаа юм.

	Луиза — Яаж би өөртөө зэвүүг нь хүргэж хөндийрүүлэх вэ?

	Вурм — Та суу, сайн бодъё.

	Луиза — (сандран) Юу хийх гэж байгаа бол доо чи!

	Вурм — Суу! Бич! Бэх, үзэг, цаас энэ байна.

	Луиза — (Туйлын их сандрангуйгаар сууж) Юу гэж хэнд бичих юм болж байна?

	Вурм — Таны эцгийг зовоогч тэр хүнд.

	Луиза — Хүний сэтгэлийг тамлах чадал чамд тун ч их юм даа (гээд үзгийг авна.)

	Вурм — (Хэлж өгөх нь) «Хайр хүндэтгэлийг минь булаасан эрхэм минь ээ? (Луиза гараа чичрүүлэн бичнэ). Та бид хоёр уулзаж чадалгүй байсан зовлонт гурван хоног арайхийж өнгөрлөө.

	Луиза — (Үзгээ хаяж) Хэнд бичих юм бэ?

	Вурм — Таны эцгийг тамлагч тэр хүнд

	Луиза — Ээ бурхан минь!

	Вурм — «Намайг өдөр шөнөгүй сахиул шиг манаж, надаас холддоггүй өнөө «муу хошуучаас болсон юм»

	Луиза — (Босон харайж) Чихэнд дуулдаагүй бузар хэрэг байна. Хэнд бичих гэж байгаа захиа вэ?

	Вурм — Эцгийг чинь зовоож байгаа хүнд!

	Луиза — (Гараа базлан нааш цааш алхална) Үгүй үгүй, үгүй! Юун айхтар тамлал вэ? Санаанд багтахгүй ийм зовлонг эдлэх ямар их нүгэл хийсэн хүн бэ, би? Яавал яацгаа! Би энэ захиаг бичихгүй ээ.

	Вурм — (Малгайгаа авч) Таны дур ахайтан минь! Таны дур таалал мэдэх хэрэг.

	Луиза — Миний таалал мэднэ гэнэ ээ? Юу гэв ээ? Миний дурын хэрэг гэв үү? Гүн харанхуй хаашаа ч гарч болохгүй нүхний ирмэг дээр хүнийг зогсоож түлхэх гэж байхдаа, та тэр лүү орвол ор! Боливол боль! гэсэнтэй адил юм ярьж байх шив... Аавыгаа хаяхгүйг минь чи сайн мэдэж байна... За дүүрсэн хэрэг! Цааш нь хэлж өг. Өөр би яах ч арга алга. Тамын орны түшмэлийн өмнө би хүчин чадал байхгүй. (Дахин сууна)

	Вурм — «Сахиул шиг намайг өдөр шөнөгүй сахиж манаж байна» гэж бичсэн үү?

	Луиза — Цааш нь, цааш нь!

	Вурм — «Өчигдөр манайхаар ерөнхийлөгч ирсэн. Тэгээд хошууч маань миний ариун биеийг хамгаалж байгаа нь энэ гэж бөөн хөгтэй юм болсон доо».

	Луиза — Сайн байна, сайхан байна! Жиших юмгүй сайхан байна. Энэ чигт нь л хэлж өгөөд бай!

	Вурм — «Би инээд хүрээд арайхийж л тэсэж байлаа, сүүлдээ дотор муухай болж байгаа юм шиг дүр үзүүлж гарлаа шүү»

	Луиза — Ээ бурхан минь!

	Вурм — «Гэвч ийм маяг үзүүлж, тантайгаа уулзахгүй удаж чадахгүй нь ээ! Энэ хошуучаас хагацаж, салдаг цаг надад байдаг болов уу?»

	Луиза — (Бичихээ больж толгойгоо дорогш хандуулан шалан дээр юм эрнэ. Дахин сууж бичнэ) «Хошуучаас хагацаж салдаг цаг байдаг болов уу»

	Вурм — «Маргааш хошууч албандаа очно. Явахыг нь харж байгаад ярьж тохирсон тэр газартаа ирээрэй!..» Тохирсон тэр газартаа гэж бичив үү?

	Луиза —Бүгдийг нь бичсэн.

	Вурм — «Тохирч ярилцсан тэр газартаа, танд хайртай Луизатайгаа уулзахаар ирээрэй».

	Луиза — Хаягийг нь бичвэл гүйцэж дээ.

	Вурм — Эрхэм Гофмаршал Фон Кальб.

	Луиза — Ээ бурхан тэнгэр? Огт дуулаагүй нэртэй энэ хүнд огт бодоогүй тийм юм бичих ч гэж дээ. (Босож хэсэг зуур огт дуугүй байж, захидлыг ширтэн харна. Дараа нь нарийн бичгийн даргад захидлыг авч өгөөд дорой дуугаар хэлэх нь) Эрхэм ноён, захиагаа ав! Миний ариун нэр, хайртай хошууч Фердинанд миний амьдралын зол заяа цөм та нарын гарт шилжжээ... Би гуйлгачин болж хоцорч.

	Вурм — Юу гэсэн үг вэ? Битгий гутраарай! Сайхан бүсгүй минь! Би таныг сэтгэлдээ их өрөвдөж байна. Ер нь та бодох л хэрэгтэй. Нэг л их зовж шаналаад хэрэггүй байх... Би ч бас... Би таныг харин их өрөвдөж байна... Би...

	Луиза — (Үүнийг нэвт харах гэсэн мэт ширтэнэ) Эрхэм та наад үгээ надад битгий хэл! Өөртөө зовлон хураахын нэмэр болно шүү.

	Вурм — (Гарыг нь үнсэх гэнэ). Таны энэ хөөрхөн гарт би хувь заяагаа атгуулъя гэвэл болохгүй юу? Яах вэ?

	Луиза — (Бардмаар) Чамтай суусан эхний шөнө л чамайг багалзуурыг чинь шахаж алаад, маргааш нь өөрийгөө дүүжлүүлэхэд тун таатай болох сон. Ийм бузар амьтныг үгүй хийж өгнө гэдэг чинь багагүй гавьяа байх сан (гадагш явах гэснээ буцаж ирээд) Гүйцэв үү? Эрхэм ноён оо? Одоо би чөлөөтэйхэн явж болно биз дээ?

	Вурм — Одоо нэг яльгүй юм хийх үлдлээ. Та надтай яваад энэ захиаг хэний ч шахалт шаардлагагүйгээр сайн дураараа бичсэн юм гэдэг тангаргаа өгөөд л гүйцнэ.

	 


ДӨРӨВДҮГЭЭР БҮЛЭГ

	ҮЙЛДЭЛ I

	Ерөнхийлөгчийн ордон дахь том танхим. Задалсан захидал барьсан Фердинанд Фон Вальтер нэг хаалгаар гүйн орж ирэхэд нөгөө хаалгаар зарц орж ирнэ.

	Фердинанд — Маршал энд ирсэн үү?

	Зарц — Хошууч таныг ерөнхийлөгч дуудаж байна.

	Фердананд — Маршал энд ирээгүй юу гэж би чамаас асууж байна.

	Зарц — Эрхэм, дээд өрөөнд наадаж байна.

	Фердананд — Чөтгөртэй ч наадаж байсан хамаагүй, буугаад ир гэж хэл! 

	 

	(Зарц явна)

	 

	 

	ҮЙЛДЭЛ 2

	Фердинанд захидлыг нэг уншиж, нэг барьж гүйж, нэг зогтусна.

	 

	Фердинанд — Байж болшгүй юм. Харин жигтэйхэн юм. Тэр хиргүй тунгалаг биед шулмын санаа хоргодож байж гэж үү... Тийм л болох нь, тийм л болох нь... Луизийн бичиг яг таг мөн байна. Хүн төрөлхтний түүхэнд үзэгдээгүй мэхлэл хуурмаглал энэ байна. Ийм учраас надтай оргохоос татгалзсан байна. 
Ийм учраас... Ээ бурхан минь би одоо учрыг нь оллоо. Чиний хайр сэтгэл хүндэднэ. Харцын охин хааны шадрын хүүтэй яаж сууж болох вэ? гэж ирээд хэн ч итгэмээргүй ариун сэтгэлээсээ ярьж байсныг нь яана аа? (гээд ийш тийш бодлого болон гүйж байснаа гэнэт зогтусаж) Миний сэтгэлийг тэгж нарийн ойлгох гэж! Миний юу бодож байсныг тэгж сүрхий мэдээд, миний сэтгэлийн хөдөлгөөн бүрийг дууны өнгөний өчүүхэн өөрчлөлтөөр мэхэлж хайр сэтгэлийн оргилон бадрахад адилхан оргилоод гэнэдэх хэрэг хийхээс болгоомжлон тулаад авч байсныг бодохоор даан ч хуурамч сэтгэл биш баймаар юм... Бурхан минь, мөн юм аа! Худал хуурмаг юм ийм сайхан хувирч чаддаг байтал яагаад ч буг чөтгөр бурхны оронд орчхож чадаагүй юм бол оо?.. Чи бид хоёрын хайр сэтгэлд аюул учрах нь байна шүү гэхээр тэр хуурамч хүүхэн хэчнээн үнэн ариунаар сандарч, нүүр нь зэвхий болж нүдээр нь дүүрэн нулимс гүйлгэнэсэн гэж санана аа. Миний эцгийн дооглосон үгэнд хэчнээн сүрхий хариулт өгч байлаа. Иш! Хөөрхий зайлуул! Тэгэхэд би энэ хүүхэнтэй мөнхийн жаргалыг эдэлнэ гэдгээс өөр юу ч бодож санахгүй явж. Тэр намайг ингэж маллаж явахдаа хүнийг хуурах их чадвараа л гайхаж, бахархаж байсан байх даа.

	 

	 

	ҮЙЛДЭЛ 3

	Гофмаршал, Фердинанд хоёр.

	 

	Гофмаршал — (Ойр ойрхон гишгэсээр ирлээ) Та надтай нүүр учрах сан гээ юу, үнэт минь!

	Фердинанд — (Өөрөө өөртөө) Хүзүүг нь тас мушгиад хаяж орхилтой нь бил ээ. (Чангаар) Жагсаалын үеэр та энэ захидлыг унагачихсан байна бил ээ? (Хүйтнээр инээж) Аз болоход би олоод авчихлаа.

	Гофмаршал — Тийм үү?

	Фердинанд — Санамсаргүй хэрэг болж дээ.

	Гофмаршал — Та намайг айлгаж байна шүү, барон.

	Фердинанд — Унш, унш (гээд зайдуу очиж зогсоно) Хайр сэтгэлийг эдлэх хувь заяа надад оногдоогүй бол, сэтгэлтэн янаг хоёрыг ойртуулах хувь заяа оногдож юуны магад вэ. (Гофмаршал уншиж байх зуур Фердинанд ханын дэргэд очиж буу авна)

	Гофмаршал — (Захидлыг ширээн дээр хаяж зугтах гэнэ) Ээ золиг гэж.

	Фердинанд — (Гэдрэг нь чангааж) Битгий яар! Эрхэм маршал, яарвал даардаг юм шүү! Энэ захиа дотор эвгүйцмээр юм алга байх аа. Олсон хүнийг одоо та шагнана, биз дээ? (гээд гар буунуудыг үзүүлнэ)

	Гофмаршал — (Айн сүрдэж ухарна) Үнэт эрхэм минь, та ухаантайгаа байна уу?

	Фердинанд — (Хүнийг айлгах чанга дуугаар) Ертөнц бузарладаг чам шиг амьтныг цааш нь харуулахад таарсан ухаан надад одоохондоо байна. (Гарт нь гар буу атгуулж, өөрөө нусныхаа алчуурыг гаргана) Май! Энэ алчуурын үзүүрээс барь! Янаг хүүхэн маань надад бэлэглэсэн юм!

	Гофмаршал — Алчуур нэвт үү? Галзуурав уу, та!? Юу хийх гээд байна?

	Фердинанд — Цаад үзүүрийг нь барь гэж байна шүү. Тэгэхгүй, бол та онохгүй алдана. Энэ хулчгар эрийн чичирч байгааг. Амьд насандаа анх удаа энэ муу хоосон тархийг чинь юмаар дүүргээд өгье. Тэглээ гэж чи бурханд залбир! (Гофмаршал зугтах гэнэ) Байз чамайг явуулахгүй шүү! (гэж гүйцээж аваад хаалгыг түгжин)

	Гофмаршал — Барон, тасалгаа дотор болно гэж үү?

	Фердинанд — Энэний төлөө чамтай бас хотоос гадагш гарч явах уу? Хонгор минь энд дуу шуу нь ихээхэн байх байх. Тэгээд ч дээдсийн дунд чиний тухай овоо шуугиан тарж, хүмүүсийн анхаарлыг татах чинь энэ болох байх. Шагай!

	Гофмаршал — Та чинь итгэл найдвар ихтэй (духаа арчиж) ирээдүйтэй залуу хүн байна. Аминдаа ийм хайргүй гэж үү?

	Фердинанд — Шагай гэж байна шүү, чамд. Энэ ертөнцөд надад хийх юм алга.

	Гофмаршал — Надад хийх юм бий шүү, хонгор минь!

	Фердинанд — Чамд уу? Чам шиг муу бузарт уу? Ёстой хүн олдохгүй газрын нь орыг бөглөж байх ажил уу? Долоо агшиж, долоо сунаж элдэвлэх ажил уу? Хаан эзний чинь ходоод хэд өвдөж, хэд морь харав гэдгийг нь тэмдэглэж, тэрний шоо, доог нь болж байх сайхан биз чамд. Үүнчлэн би ч чамайг авч яваад, хүн амьтны доог тохуу болгож, үзүүлэн сонирхуулж болох юм. Тэгээд чи гаршсан сармагчин аштай явж, нүгэлтэн олны гууглаан дунд бүжиглэж, ордныхоо олон янзын сургуулийг үзүүлж, бөхөлзөж, нахилзаж, бялдуучилж, зовлонтныг инээвэл чамд харин буян болох юм биш үү?

	Гофмаршал — Би таны хүссэн бодсон цөмийг гүйцэтгэе. Ганцхан наад буунуудаа холдуул!

	Фердинанд — Нүглийн энэ тулмыг хараач та минь! Бурхан энийг бүтээж гаргасныхаа маргааш бузар гартан барьж аваад ийм болгочихсон юм байна гэж бодогдмоор байгаа биз! Энэний энэ эрваа толгой дотор агуулагдаж байгаа жаахан хэсэг тархинд би харамсаж байна. Тэр тархи нь сармагчинд аваад хийчихвэл энэнээс илүү хүнд хэрэгтэй нэг амьтан хорвоод нэмэгдэх сэн болов уу?.. Тэр бүсгүйн сэтгэлийг ийм юмтай хувааж эдлэх ч гэж дээ? Санаанд багташгүй, ухаанд оршгүй юм. Энэ амьтан хүний хайрын сэтгэлийг оргилуулах битгий хэл харин ой гутам баймаар юм.

	Гофмаршал — Ээ яамай, энэ маань доогийн үг хэлээд гарлаа.

	Фердинанд — Үгүй. Би энэ мууд гар хүрэхгүй. Хорхой шавжийг ч гэсэн хүн тэр бүр хороодоггүй шүү дээ. Энэ амьтныг зарим хүн хараад дал мөрөө хавчиж гайхна. Зарим нь тэнгэр гэж хэчнээн ивээл ихтэй юм бэ? Ийм бузар амьтныг хүртэл хог шавхруугаар тэжээж, эрх мэдэлтний хаягдал шаараар амьдруулж л байх юм гэж бодно. Тэгээд ч энэ ертөнцөд хор шар бузар, булай тараах ийм юмнууд байх нь хэрэгтэй байлгүй. Тэгэхдээ л миний ариун цэцэгт ойртож очих гэвэл үү? (гэж Гофмаршалыг барьж авч сэгсэрнэ) Би ер нь амьд үлдээхгүй шүү!

	Гофмаршал — (Аяархан ёолж) Ээ бурхан минь, энэний гараас мултраад дахин дайралдахгүй бол боллоо.

	Фердинанд — Муу новш, чи тэрүүнд бие ойртоогүй биз! Бузар эд! Гараа хүргэхээс ч эмээж байсан түүнд минь чи хүрээгүй биз дээ!? (Уурлан бухимдаж) Бурхан шүтээнээс илүү ариунд үздэг хүнийг минь чи бузарлаагүй биз? (Хэсэг дуугүй байснаа дахин хилэгнэж) Хэрэв бузарласан бол чи шууд тамд гүйж ороорой! Бурхны оронд орчихвол би чамайг тэндээс барьж авч заавал тамд хийнэ шүү! Тэр бүсгүйг чи яасан бэ? Үнэнээ хэл!

	Гофмаршал — Та намайг тавь! Би бүгдийг нь ярья.

	Фердинанд — Биедээ гар хүргэдэггүй, хүүхнүүдтэй сайхан юм ярьж чаддаггүй чам шиг нь бие сэтгэлээ хүндэтгэдэггүй энэ шиг хүүхэнтэй завхайрч байх нь амар байгаа биз дээ. Ингэхлээрээ энэ хүүхэн ариун сэтгэлтэй дагина биш адгийн муу завхуул эм юм байжээ! (Гофмаршалын зүрхэн тушаа гар буугаа тулгаж) Чи тэр хүүхэнтэй юу гэж ярьснаа хэл! Үгүй бол би гох дарлаа шүү.

	Гофмаршал — Юу ч яриагүй, яагаа ч үгүй. Түр тэвчиж үзээч! Та мэхлэгдсэн байна.

	Фердинанд — Тэрийг чи надад сануулах хэрэггүй. Би өөрөө мэдэж байна. Тэр хүүхнийг чи яасан бэ? Хэлэхгүй бол одоохон чи үхнэ!

	Гофмаршал — Тэнгэр бурхан минь! Би танд хэлж байна шүү... Миний үгийг сонс! Эцэг, төрсөн эцэг нь... 

	Фердинанд — Чамайг охинтойгоо ойртуулж өг өө юу? Чи яасан бэ? Хэл! Үгүй бол би чамайг аллаа!

	Гофмаршал — Та их уурлаж ундууцаж байна. Та, огт миний үгийг ойлгохгүй байна. Би тэр хүүхнийг ер үзээгүй, таних ч үгүй. Ер нь мэдэх ч үгүй.

	Фердинанд — (Ухарч) Таних ч үгүй гэнэ ээ? Ер нь мэдэх ч үгүй гэв үү? Луиза Миллер чамаас болж үхлийн замд ороод байхад чи тэрийг танихгүй гэнэ ээ?.. Зайл муу новш! (гээд гар буугаараа чанга цохиод түлхэн гаргана) Чам шиг булайг алах тийм бузар амьтан дэлхийд бас байхгүй байна.

	 

	 

	ҮЙЛДЭЛ 4

	Фердинанд — (Хэсэг дуугүй зогсож байхдаа аймшигт юм бодож байгаа нь илэрхий) Өнгөрлөө! Азгүй хүүхэн минь! Би өнгөрлөө! Чи ч өнгөрлөө. Бурхан гэгч... Би өнгөрвөл чи өнгөрнө. Ертөнцийг захирагч чи тэр хүүхний амийг надаас битгий нэх. Тэр чинь миний бүсгүй... Энэ бүсгүйн төлөө би, надад заяасан эд агуурс эрх ямба, юм болгоноос татгалзсан. Энэ бүсгүй чинь минийх юм шүү!.. Тэр хүүхний сэтгэлийн гасланг сонсоод ивээл хайраа соёрхож, яахыг өөрөө мэдэх эрх надад олго! (Гараа элгэн дээрээ эвхэн барьж, нүүр нь аймшигтай болно) Бүхнийг бүтээгч тэнгэр чи, нэг бүсгүйн амийг тэр мөртөө хуурамч, муу хүний амийг надаас надаас хамгаална гэж үү? Тэр бүсгүй чинь минийх юм. Би тэрэнд ивээл ихт бурхан нь байсан юм. Одоо эргээд амийг нь авах эрлэг нь болъё. (Нэг юмыг аймаар ширтэн харна) Хамаагүй ээ. Бурхны хараалын хар дугуй дээр хоёулаа тэврэлдсэн чигээрээ мөнх зовоход яах вэ. Нүд нүдээ ширтэлцээд, уйлал гаслалаа нийлүүлээд... Би өөрт нь хайрынхаа үгийг хэлсээр, өөрийн нь янагийн тангаргийг давтсаар, тамд ч байна гэдэг наддаа л жаргал... Бурхан минь! Бурхан минь! Аймшигтайгаар бид хоёр нийлэх юм! Тэгэхдээ мөнх хамт байх юм... (гээд түргэн түргэн алхалж, гарах хаалганд очтол Ерөнхийлөгч өөдөөс нь гарч ирнэ)

	 

	 

	ҮЙЛДЭЛ 5

	Ерөнхийлөгч, Фердинанд хоёр.

	 

	Фердинанд — (гэдрэг ухарч) А! Аав уу?

	Ерөнхийлөгч — Чамтайгаа дайралддаг их сайн боллоо. Би чамд сайхан мөртөө, чиний огт бодоогүй мэдээг сонсгох гэж ирлээ. Суух уу?

	Фердинанд — (Аавыгаа анхааралтайгаар удаан харна) Аав минь! (Сандарсандаа дэргэд нь гүйн очиж гарыг нь барин) Аав минь! (гэж гарыг нь үнсээд, өмнө нь сөхрөн сууна) Э! Аав минь!

	Ерөнхийлөгч — Юу болов хүү минь, бос! Гар чинь чичрээд, бас жигтэйхэн их халуу оргиж байна.

	Фердинанд — (Сэтгэл нь хязгааргүй хөдөлж) Миний тусгүй явдлыг уучлаарай, аав минь! Би муу хүн! Би таны энэрлийг үнэлж чаддаггүй байж, та миний төлөө эцгийн зөөлөн сэтгэлээр хандсан... Та холыг харах чадалтай байж!.. Одоо би хожимдсон. Уучлаарай! Намайг ерөөж өг аав минь!

	Ерөнхийлөгч — (Юу ч ойлгоогүй байгаа дүр үзүүлж) Хүү минь бос! Чи минь юу болов оо? Хачин юм яриад байх чинь!

	Фердинанд — Луиза Миллер байна шүү, аав аа!.. Ай та хэлүүлэлгүй хүний сэтгэлийг таньдаг газар!.. Та тэр өдөр зөв уурласан, үнэн үг хэлсэн. Эцгийн ёсоор намайг хамгаалах гэсэн... Луиза Миллер!..

	Ерөнхийлөгч — Битгий биеэ зовоо, хүү минь! Хатуу үг хэлсэндээ би бас харамсаад баршгүй байна. Би чамаасаа уучлал гуйх гэж ирлээ.

	Фердинанд — Надаас уучлал гуйх ий! Харин намайг хараах хэрэгтэй юм. Та хатуурхаж загнахдаа аргагүй зөв байж. Харин ч та хэтэрхий энэрэнгүй байж... Луиза Миллер байна шүү, аав аа!..

	Ерөнхийлөгч — Сайхан зантай, үнэнч хүүхэн, би урьд нь тун буруу, хөнгөн бодсон байна билээ. Одоо би тэрийг хүндэтгэдэг.

	Фердинанд — (Босон харайж) Юу? Та бас тэгж байна уу? Аав аа! Та бас уу? Аав аа? Нээрээ ариун үнэнч бүсгүй шүү! Тэр хүүхнийг хайрлана гэдэг чинь тун аргагүй юм шүү дээ. Тийм биз?

	Ерөнхийлөгч — Аргагүйгээр барахгүй, тийм хүүхэнд сэтгэлээ өгөхгүй бол гэмт хэрэг болно гэж яриач!

	Фердинанд — Хачин сонин юм болж байх шигэв. Та ч хүний сэтгэлийг нэвт харах чадалтай л даа. Тэгэхдээ та тэрийг минь үзэн ядах, хорслын нүдээр харж байсангүй бил үү? Тун сонин юм болж байна. Луиза Миллер байна шүү дээ, аав аа...

	Ерөнхийлөгч — Миний охин болох сайн хүүхэн юм. Тэрний энхрий нинжин сэтгэл эрх ямбанаас үнэтэй шүү. Тэрний үзэсгэлэн гоо бие, царай ямар ч байгалиас илүү миний ёс журам, чиний үнэнч хайр сэтгэлд зам тавьж өглөө. Энэ мөчөөс эхлээд тэр бүсгүй чинийх!

	Фердинанд — (Айн хэлмэгдэж өрөөнөөс гүйн гарахдаа) Энэ чинь юу болж байгаа нь энэ вэ?.. Баяртай, аав аа! (Гүйн одов)

	Ерөнхийлөгч — (Хойноос нь явж) Байз, зогс хүү минь, хаачих нь вэ? (гээд бас гарав).

	 

	 

	ҮЙЛДЭЛ 6

	Ахайтан Мильфордын байшин дахь гоё заслагатай танхим. Софи, хатан хоёр орж ирнэ.

	 

	Ахайтан — Чи тэгээд уулз аа юу? Манайд ирнэ гэнэ үү?

	Софи — Одоохон ирнэ. Өөрөө гэрийн хувцастай явна лээ л дээ. Тэгээд хувцсаа солиод ирнэ гэсэн.

	Ахайтан — Тэрний тухай надад дахиад бүү ярь!.. Дуугүй бай... Миний сэтгэлийн хөдлөлтэй адилхан хайр янаг нь бадарч яваа аз заяатай тэр хүүхэнтэй одоохон уулзана гэж бодохоос л гэм ял хийсэн хүн шиг хамаг бие минь чичирч байна... Урих дээр чинь юу гэж байх юм бэ?

	Софи — Их гайхсан бололтой над руу ширтэж, бодолд дарагдсан ч юм шиг дуугүй зогсоод л байсан. Очихгүй, энэ тэр гэх юм болов уу гэсэн чинь харин над руу нэг хачин хараад маргааш танай хатантай уулзах зөвшөөрөл гуйя гэж бодож явлаа гэж байх юм.

	Ахайтан — (Тун их сандрангуйгаар) Яв аа, Софи! Намайг өрөвдөөч! Жирийн бүсгүй юм бол нүүр минь улайж сүйд болно. Жир биш бол бүр ч хэцүүдэх нь дээ.

	Софи — Өнөөдрийн таны байдлаар бол өрсөлдөгч хүүхнээ хүлээж авдаггүй байж. Өөрийгөө хэн болохоо санах хэрэгтэй. Эрх ямбатай, язгуур угсаа, нэр алдар, эрх дархаа бодож үз! Таны бардангуй сайхан гоо үзэсгэлэнг бардам сэтгэл чинь улам ихэмсэг сайхан сүрдэм болгоно.

	Ахайтан — (Өөр юм бодож) Энэ тэнэг чинь юу чалчаад байна вэ?

	Софи — (Уурлангуйгаар) Өнөөдөр та хамгийн үнэт чимэг зүүлтээр биеэ чимж, хамгийн үнэт торго хоргойгоор биеэ ороож, ордоороо нэг зарц шивэгчнийг дүүргэж, тэр муу ядуу харц бүсгүйг харшийнхаа хамгийн баялаг уужим танхимд хүлээж авахаар бэлтгэсэн чинь жирийн хэрэг биш байх аа? Гайхуулж сүрдүүлэх гэсэн юм биш гэж үү?

	Ахайтан — (Ийш тийш алхаж, тайван биш байна) Муу ёр! Тэвчиж болшгүй юм. Эмэгтэй хүн эмэгтэйнхээ сул талыг мөн сайн харж, мэднэ шүү!.. Энэ муу новш хүртэл миний санааг мэдчихэж байгаа нь миний тэвчээр муутайнх болж байна даа. Ийм ихэмсэг эрх ямбатай бүсгүй би тэр муу харцын охинтой атаархаж байх ч гэж дээ.

	Зарц — (орж ирэн) Хатагтай Миллер ирлээ.

	Ахайтан — (Софид) Яв! Гар эндээс! (Софи түдгэлзэнэ) (Заналтайгаар) Яв гэж байна шүү! (Софи явна, ахайтан танхим дундуур явснаа) Сайн сайн! Би тайван байж болохгүй юм. Энэ чинь надад хэрэг болно. (Зарцад) Оруул нааш нь. 

	 

	(Зарц явна. Хатан зөөлөн жавдан тийш гүйн очиж ихэмсэг байдлаар хэвтэнэ)

	 

	 

	ҮЙЛДЭЛ 7

	Луиза Миллер айж, сүрдсэн байдлаар орж ирээд хатны хэвтэж байгаа газраас зайдуу хол зогсоно. Хатан буруу харан хэвтэж, хананд байгаа толинд Луизийг анхааралтай харна. Хэсэг дуугүй.

	 

	Луиза — Гүн хүндэт хатан та юу гэх сэн бол?

	Ахайтан — (Луиза тийш эргэн харж, хайхрамжгүй байдлаар дохисхийгээд) Аа, та ирэв үү!.. Та чинь... Та чинь... таны нэр хэн сэн бил ээ дээ?

	 

	[image: Heinrich Lossow, Illustration zu Friedrich Schiller, Kabale und Liebe]

	 

	Луиза — (Бага зэрэг эгдүүцсэн байдлаар) Миний эцэг Миллер гэдэг хүн бий. Та тэрний охиныг дуудуулж айлдсан байх шиг билээ.

	Ахайтан — Тийм, тийм. Ядуу хөгжимчний охин, би саналаа... Таны тухай сая яриа болоод (хэсэг дуугүй байснаа өөрөө өөртөө хэлэх нь) Аятайхан л хүүхэн байна. Тэгэхдээ гайхмаар хөөрхөн юм алга... (Луизад ойртож) Ойрт хүү минь ойрт! Би ийм нүдэнд их дуртай. Сайхан нүд байна... (чангаар) Ойрт! Ойрт! Бүр ойртооч, хонгор үр минь, чи надаас айгаад байна аа даа!

	Луиза — (Эрс шулуун) Үгүй ээ, ахайтан аа! Хуурамч маягт би их дургүй.

	Ахайтан — (Өөрөө өөртөө) Шазруухан эд байх нь! Цаадхын нь бардам зан энtнд халдаж (Чангаар) Нэг хүн надад зааж өгсөн юм. Та бага зэрэг юм овоо сурсан, биеэ авч явж чаддаг гэнэ ээ... Яах вэ! Би тэр үнэлэлтэд итгэж болно. Таныг хамгаалж ивээдэг тэр хүнийг худал хэлсэн гэж би санахгүй.

	Луиза — Тан шиг хүнээр намайг ивээлгэхийг хүсэж оролдох тийм хүн надад даан ч байхгүй л юм сан.

	Ахайтан — (Ихэмсгээр) Тэр хүн таны тусын тулд тэгсэн юм уу? Ивээж чадах миний ашгийг хүндэтгэж тэгсэн юм уу?

	Луиза — Тэрийг би мэдэхгүй юм, ахайтан аа?

	Ахайтан — Тунгалаг сайхан нүдтэй мөртөө их зальтай юм. Таны нэр Луиза бил үү? Хэдэн нас хүрснийг чинь мэдчихэж болох сон болов уу?

	Луиза —Яг арван зургаан настай.

	Ахайтан — (Босон харайж) Мөн дөө. Арван зургаан нас гэдэг чинь сайхан нас. Хайрын гал сэтгэлийг эзэмддэг нас. Хүний гар байтугай хөндлөнгийн амьсгал хүрээгүй ариун сайхан бие. Энэнээс чимэгтэй бахархам юм ертөнцөд байх уу? Суу! Чи надад таатай санагдаж байна... Тэр хүн чинь анхны янагаа чамд нээсэн. Үүрийн гэгээний хоёр туяа бие биеэ олж нээсэн нь аргагүй. (Гарыг нь барьж) Хүү минь, би чиний жаргалыг зохиож өгье... Жаргал гэдэг чинь нүд ирмэх зуур дахь хүслэнгийн агшин цагийн биелэл... (Луизийн хацрыг илж) Миний шивэгчин Софи одоо нөхөртэй суух гэж байгаа. Чи тэрний оронд ороорой! Арван зургаан нас бодох зуургүй л өнгөрчихнө шүү...

	Луиза — (Хүндэтгэн гарыг нь үнсэж) Ахайтан танд би хязгааргүй баярлаж байна. Гэсэн ч таны хишиг буяныг хүлээж чадахгүй нь дээ.

	Ахайтан — (Уурлангуйгаар) Яасан их зантай хатан бэ? Энэ чинь! Чиний зэргийн хүүхнүүд надад захирагдахыгаа аз завшаан гэж үздэг юм. Хонгор минь, та чинь юунд найдаж байгаа юм бэ дээ? Таны гар хуруу ажилд дадаагүй хэрэг юм уу? Үгүй бол хөөрхөн царайтайдаа бардамнадаг юм уу?

	Луиза — Ийм царайтай болж төрсөн миний буруу биш, харц ядуу гаралтайгаа ч би хариуцахгүй.

	Ахайтан — Та өөрийгөө үүрд залуу байх юм гэж эндүүрч байгаа юм биш биз? Хэн чамд тэгж ятгаав? Тэгж ярьсан хүн чинь өөрийгөө ч чамайг ч доромжилчхож дээ. Хацрын чинь тунгалаг ягаахан өнгө удаан ингэж байхгүй шүү. Толинд харагдах үзэсгэлэн чинь мөнх унтаршгүй гэж бодож байгаа бол хайрыг чинь булаасан тэр нэг хүний гарт наалдаад өнгөрөх усан будаг л гэсэн үг. Тэгээд цааш нь яах билээ.

	Вурм — Алтан юм гэж бодож зэс эдлэл авсан тэр хүнийг өрөвдөөд өнгөрөхөөс биш яах вэ дээ, ахайтан аа!

	Ахайтан — (Энэ үгийг дуулаагүй царай гаргаж) Та нарын насны бүсгүйчүүд ч хоёр дүрстэй байтлаа гоёж гоодсон нэг дүрсээ хараад хөөрч давхисаар байтал яаж ч чимэглэсэн засал авахаа больсон цагт нь урвайж унжийцгаадаг даа. Юуг нь над руу ингэтлээ ширт ээ вэ?

	Вурм — Уучлаарай, ахайтан минь! Наад биеэрээ дүүрэн зүүсэн алт сувдан чимгүүд чинь гоёлыг үзэн ядаж ярьж байгааг чинь ойлгодог сон бол бүгдээрээ мултран унаж таныг хаяад явчихвал та мөн хэцүүднэ ээ дээ?!

	Ахайтан — (Нүүр улайж) Дэмий яриагаар үг битгий булзааруул! Чи наад царайдаа найдаагүй юм бол сайхан заншилд дадаж харцын бүдүүлгээс ангижирч чадах ийм газар зарцлагдахаасаа ингэтлээ зугтах байсан уу даа?

	Вурм — Харцын бүдүүлгээс биш, харин ариун бие сэтгэлээсээ ангижрах газар гээч, ахайтан аа!

	Ахайтан — Дэмий юм ярих гэж. Бид л үүсгэж айлгүйэхгүй бол ямар ч завхай эр бидэнд гар хүрэх байтугай тэр тухай санагалзах ч үгүй. Ариун сэтгэлээ үйл явдлаараа л харуул! Нэрээ хамгаалж, хүн чанараа өөрөө хүндэтгэж явахаар чинь чиний залуу нас хэнд ч бузарлагдахгүй. Би батална.

	Луиза — Ахайтан минь, би таны энэ үгэнд итгэж чадахгүй дээ. Уучлаарай. Эрх ямбатай хатдын орд харш гэдэг ичгүүргүй шалигийн орон байдаг. Тэгээд тахал дэлгэрсэн тэр оромд орчхоод халдахаас нь айхгүй байх тийм зүрх, зориг, тэвчээр ядуу хөгжимчний муу охинд хаанаас байна аж даа. Ахайтан Мильфорд, та намайг дэргэдээ байлгавал үргэлж сэтгэл чинь зовж, үргэлж нүүр чинь улайж байх гуниг биш үү? Би танд үнэнийг хэлье. Ахайтан минь!.. Та намайг харах болгондоо санаа тайван байхгүй. Үгүй, үгүй, бид хоёр ойртох хэрэггүй. Та бид хоёрын хооронд байгаа энэ их зайг би ойртуулахыг хүсэхгүй. Та болгоомжлох хэрэгтэй шүү. Гэнэтхэн таны ухаан нээгдэх, өөрийнхөө бурууг сэтгэл чинь мэдэх тийм цаг ирж, би яах гэж ингэж амьдарч явлаа даа гэж бодоод шивэгчин намайгаа харах дээр үнэн ариун сэтгэлтний тавиун царай хэвээр байхаар та тайлж болшгүй зовлонд учирч гутрах болно. (Нэг алхам гэдрэг ухарч) Дахин намайг уучлаарай, ахайтан минь, гуйя!

	Ахайтан — (Бухимдан сандарсан байдлаар, өрөөн дотуур нааш цааш алхална) Ийм үг хэлж байгаа нь бүр ч аймшигтай. (Луизийн дэргэд очиж нүүр лүү нь ширтэнэ) Үгүй бүсгүй минь, чи намайг мэхлэхгүй. Бүсгүй хүн санаснаа ийм халуун ярьдаггүй юм. Чиний хэлж байгаа энэ сургамж үгийн цаана дарж болшгүй нэг сонирхол байна. Тэр нэг сонирхлоосоо болж чи миний шивэгчин болохыг бузар гэж үзэж байна. Ийм галтай халуун үг хэлж байна. (Заналтайгаар) Яагаад, юунаас болж ингэж байгаа учрыг чинь би олох хэрэгтэй байна.

	Луиза — (Биеэ барьсан тавиун байдлаар) Учрыг нь та олчихно гэж бодъё. Тэгвэл яана гэж? Тэгээд биеэ өмөөрөхөөр бурхны хүнд заяасан өшөө авах сэтгэл чинь төрнө. Би тэрнээс чинь айхгүй ээ. Ахайтан! Дүүжилж алах гээд олсыг нь зэхчихсэн нүгэлтэн надад энэнээс илүү гачаал гэж байхгүй. Үнэн юм ярилаа гээд надад зовлон нэмэгддэг юм гэхэд байгаа энэ зовлонгоос илүү их болно гэж яахыг хэлэх вэ (Хэсэг дуугүй байсны дараа ширүүнээр) Та намайг золгүй энэ байдлаас минь өөд татъя гэж боджээ. Юугаараа ч би таны энэ хайр энэрлийг хүлээх болсноо мэдэхгүй байна, мэдэхийг хүсэх ч үгүй байна. Намайг харц ядуу гаралтайдаа ичих тийм тэнэг хүн гэж яагаад танд бодогдов? Миний хувь заяаг зохиогч сайн сэтгэлтэн болохыг та яах гэж оролдож байна вэ? Таны гараар би хувь заяагаа зохиолгохыг зөвшөөрөх эсэхийг минь та яаж мэдээв?.. Амьдын баяр баясгалан одоо үүрд надаас холдсон. Миний эдлэх ёстой жаргалын хэмжээ богино юм байжээ гэж боддог хүн би. Тэр сайхан цагийг минь та дахин сануулж яах нь вэ? Ахайтан минь та өөрийн жаргалд, зовлонд дарагдсан биднийг атаархаасай гэж хүсэж байдаг юм уу даа? Үгүй бол бусдын гаслан уйлаанаар сэтгэл чинь ханаж байх ёстой байсан юм уу? Ай зайлуул! Орчлонгийн учрыг битгий надад тайлбарлаж ойлгуулаарай! Тэрийг сайн мэддэггүй тулдаа би хүнд хар үйлээ тэвчин явдаг юм. Хорхой шавж ч гэсэн усан онгоц хөвж, буу загас нааддаг хязгааргүй их тэнгис байдаг гэж мэддэггүй тулдаа балга хүрэхгүй шалбаагт амьдардгийгаа диваажинд байна гэж бодож маадгар явдаг шүү дээ. Та намайг аз жаргалтай байлгахыг их хүсэж байна уу? (Хэсэг дуугүй байсны дараа ахайтны дэргэд гэнэт очиж тулган асуух нь) — Ахайтан та өөрөө зол заяатай байна уу? (Ахайтан зовж ичингүйрэн Луизаас зайлна, Луиза хойноос нь очиж зүрхийг нь гараараа дарна) Үгүй бол таны зүрх сэтгэл дээдэс ямбатных шиг тийм зовуурьгүй тайван юм уу? Хэрэв та бид хоёр зүрх сэтгэлээ, хувь заяагаа сольчхоод та миний сайхан ээж байсан байгаад худал хуурмаг амьдралаар намайг амьдаръя гэвэл та зөвшөөрөх байсан уу?

	Ахайтан — (Гайхан байж зөөлөн орон дээр суучхав) Сонсошгүй, санаанд буушгүй юм ярьж байна. Үгүй ээ! Охин минь, үгүй шүү. Чиний энэ яриа байдалд залуугийн цог золбоо даан ч их байна. Чамд өөр багш байгаа бололтой.

	Луиза — (Анхааралтай хурц нүдээр ахайтныг ширтэнэ) Намайг багш гэж та сая олж мэдэж байгаа мөртөө зарцална гэдгийгээ та түрүүнд шийдсэн байдаг чинь ямар учиртай бил ээ? Ахайтан минь!

	Ахайтан — (Босон харайж) Тэсэхийн аргагүй юм болж байна. Чамтай нууцалж яриад нэмэргүй юм. Ингэхлээр чи сонс! Чиний тэр хүнийг ч би мэднэ. Мэдэхийг хүсэж байснаасаа илүү мэдэж байна. (Хэсэг дуугүй зогтуссанаа, дараа нь уурлан, бүр эцэстээ бухимдан хэлэх нь) Золгүй хар эм чи тэрэнд хайртай хэвээрээ байгаарай! Чамайг уу? Тэр ч чамайг хайрлах ёсгүй!.. Би чинь юу ярьж байна аа? Тэрний тухай бодох ч эрх чамд байхгүй. Тэр байтугай тэрний санааны нэг өнцөгт ч чи байж болохгүй!.. Азгүй муу эм, би чадал мэдэл ихтэй шүү. Би хүнийг хайрлаж, энэрэхгүй байж чадна! Чи үхнэ гэж мэдээрэй!

	Луиза — (Зоримгоор) Үхэхээ би мэдэж байна. Тэгэхдээ та тэр хүнийг өөртөө татчихвал би тарчлахын ихээр тарчилж үхнэ шүү.

	Ахайтан — Би чиний үгийг ойлгож байна... Тэрний хайр сэтгэл надад хэрэггүй. Оргилж буцалсан халуун дурлалаа би дарж, хүслээ тэвчиж дийлнэ. Тэгэхдээ би чиний хайр дурлалыг эвдэж хаяна. Та хоёрын хооронд би өндөр хаалт босгож, гарамгүй гүн далай тогтоож, тэрэнтэйгээ үнсэлцэх үед чинь би буг шулам болж нисээд, та хоёрыг заавал ч салгана. Салгахгүй ч гэсэн чи тэр хүндээ тэврүүлсэн чигтээ хатаж үхээд үнс, чандруу болж хийснэ... Чи санаарай.. Чи тэр хүнтэй нийлсэн ч жаргал үзэхгүй, чамайг ч тэр хүнтэй цэнгэл баяр эдлүүлэхгүй. Хүний сайхан жаргалыг эвдэнэ гэдэг чинь бас жаргал байхгүй юу... 

	Луиза — Ийм жаргалыг та эдлэхээсээ өнгөрчээ, ахайтан минь! Тийм дэмий юм санагалзаж, сэтгэлээ зовоохын хэрэг алга. Тэгж санахын ч хэрэг байхгүй. Танд гэм хор хүргээгүй амьтныг зовоох тийм муухай сэтгэл танд байхгүй ээ. Тэр хүнийг хайрласан нь миний буруу байж мэднэ. Халуун цочмог зантай хүн сэтгэл нь эвэршээгүй байдаг юм би таныг хайрлаж байна. Ахайтан минь!

	Ахайтан — (Биеэ эзэмдэж) Би юу болж байна аа? Би юу хэлчхэв ээ? Санаагаа мэдэгдэж орхив уу? Хэнд мэдэгдэв? Ай Луиза минь! Ариун сайхан сэтгэлтэй бүсгүй минь! Тэнэг намайгаа уучил! Би чамд мэс байтугай, гар хүрэхгүй шүү, хүү минь! Чамд юу хэрэгтэй байна? Хэл! Би чиний үерхдэг дотнын чинь хүн болъё. Чиний эгч болъё. Би чамайгаа өргөж тахиж явъя... Чи ядуу айлын охин... Энийг хар! (Хэдэн бриллиантаа авч өгөөд) Би энэ үнэт чулуу, алт, сувд, хувцас, хунар, морь, сүйх тэрэг цөмийг худалдана... Цөмийг чиний төлөө худалдана... Тэр хүнд л чи хайргүй дургүй гэж хэл!

	Луиза — (Гайхан гэдрэг ухарч) Гонсойж, шаналсан сэтгэлийг минь тоглоом тохуу болгож байгаа юм уу? Үгүй бол тэр муухай хэрэгт нээрээ энэ оролцоогүй юм болов уу?.. Хэрэв тийм бол би баатар зориг гаргаж, хүний сэтгэлийг зовоохоор өөрийнхийг зовооё гэж шийдэж чадах хүн шүү! (Хэдэн мөчийн зуур бодол болсны дараа ахайтны дэргэд очиж, гарыг нь бариад нүүр лүү нь эгц харж хэлэх нь) Ахайтан минь, та тэр хүнийг ав! Цус шүүрч шархалсан зүрхийг минь дэгээ төмрөөр сийчиж байгаад тэр хүнийг надаас салгасан юм. Тэр хайртыгаа би харин танд сайн дураар өгье... Ахайтан минь, бурхны ном ёсоор хайраар нийлсэн хоёр хүний жаргалыг та эвдсэн, бурхан биднийг бүтээсэн болохоор аль алийг маань хайрладаг байх. Тэгэхээр адилхан байж та нэгийгээ гишгэчиж хая даа. Тан шиг баяр бахдалыг эдлэх эрхтэй нэг бүсгүйгээ хороолоо. Би тан шиг, магадгүй танаас илүүгээр бурхныг магтан бишрэх байсан. Одоо би тэгэхгүй... Адилхан хоёр бүсгүйг яагаад ингэж үздэг бурхан юм бэ? Ахайтан минь! Одоо тэр хүн таных! Та ав! Тэр хүндээ тэврүүл! Хайрлуул! Хоёулаа сүмд очоод нийл... Харин гэрлэх ёс төрөө хийж, та хоёрыг яг нийллээ гэхэд амиа хорлох нэг бүсгүй дундуур чинь заавал орно гэж мэдээрэй!.. Бурхан намайг буруушаахгүй... Над өөр арга байхгүй, байх ч үгүй! (Гээд гүйн одно).

	 

	 

	ҮЙЛДЭЛ 8

	Луиза Миллерийн гүйн гарсан хаалга руу ахайтан гөлрөн ширтэн харжээ. Тун их бачимдсан байна.

	 

	Ахайтан — Юу болов оо? Яагаад ийм хэрэг болчхов оо? Тэр аз муутай бүсгүй юу юу гэчхэв?.. Ээ бурхан тэнгэр минь! Та тэр хүнийг ав, гэж ял тулгаж байгаа юм шиг. Хэлсэн үг нь одоо болтол чихэнд дуулдах шиг! Хэнийг тэр вэ? Бардам ихэмсэг сэтгэлээ би яачхаад, надтай эцсийн тулалдаанд орж байгаа харц ядуу хүүхэн ариун санаагаа гаргаж над юу хаяж өгөх бол гэж горьдож байна вэ?.. «Та тэр хүнийг ав» гэж хэлсэн дуу хоолой харж байсан нүдийг нь ээ... Ээ Эмили чиний сайхан цуу алдар жирийн нэг харц хүүхний сайхан сэтгэлийн өмнө ингэж нурж ойчих байсан юм бол англи эмэгтэйн хүндтэй ариуныг үзүүлэхийн тулд эмэгтэй хүний хүслэн жаргалыг тэвчиж байхын хэрэг юу байсан бил ээ? Үгүй шүү бардам зантай хүүхэн минь, Эмили Мильфордыг нэг удаа ичээж болох боловч үүрд нэрийг нь гутааж дийлэхгүй! Хамаг зоригоо хөвчилж байгаад энэ хэргээс би зайлна. (Ихэмсэг байдлаар нааш цааш явна) Бүсгүй хүний даруу дөлгөөн зан ааль, зовж шаналсан сэтгэлийг би барих хэрэгтэй! Хайр дурлалын сайхныг би бодохын ч хэрэг алга. Энэ цагаас эхлээд тусч нинжин сэтгэл, миний амьдралын залуур болно. Үгүй бол хайраар холбоотой энэ хоёр хүн үрэгдэнэ. Үгүй бол ахайтан Мильфорд тэр хар хүүг нь хөөцөлдөхөө болиод хаан эзний энэрэлд багтахаа болино. (Хэсэг дуугүй байсны дараа сэргэлэн болж) Боллоо! Саад бүхэн арилах нь энэ! Эзэн хаан бид хоёрын нууц сүлбээ тасарна. Сайн санааны журмыг би сахина. Хийсэн бүх нүглээ наманчилж байгаа Эмилийгаа битгий буруушаагаарай! Тэнгэр минь! Ай дотор онгойх шиг болж байна. Эрх ямба, өндөр алдрын өндөрлөг дээрээс би шингэх нар шиг аажим, ихэмсэг тайвнаар бууж алга болъё. Нар өглөө дахин манддаг бол миний алдар миний хайрын их сэтгэлтэй үүрд шингэнэ. (Шийдвэртэйгээр бичгийн ширээний зүг очиж) Цэвэрхэн залуугийн үзэсгэлэн гоо дахин нүдэнд минь үзэгдэж хайрыг оргилуулаагүй байгаа дээр нь даруй хэргээ дуусгая. (Сууж юм бичнэ).

	 

	 

	ҮЙЛДЭЛ 9

	Ахайтан, дотнын түшмэл, Софи, сүүлд Гофмаршал, бүр эцэст нь зарц нар орж ирнэ.

	 

	Дотнын түшмэл — Хаан эзнээс даалгавартай Гофмаршал Фон Кальб хүлээлгийн өрөөнд байна.

	Ахайтан — (Сандрангуй бичнэ) Тэнэг толгойдоо титэм зүүсэн тэр хүүхэлдэй ер нь яах бол? Хачин их сүйд болно. Инээдэмтэй юм болно. Аягүйдвэл хаан эзний толгой хагарна байх. Ордны бялдууч нар яаж сүйд болох бол? Харж байх юм сан. Хаант улс нь даяараа догдолно доо.

	Дотнын түшмэл — Ахайтан минь, Гофмаршал ирээд...

	Ахайтан — (Эргэн харж) Хэн гэнэ ээ? Юу болов оо? . Надад л сайн юм болж. Энэ шиг хүмүүс хов яриа тараахдаа зохино. Оруул! 

	 

	(Дотнын түшмэл явна)

	 

	Софи — (Айн айсаар ахайтанд ойртож) Ахайтан минь, хатагтай Миллер ухаантай, ухаангүй гүйгээд гараад явчихсан. Таны нүүр жигтэйхэн их улайж... Та ганцаараа ярьж байна шүү. (Ахайтан бичнэ) Би айх шиг болж байна. (Та хоёр юу болов оо?)

	Гофмаршал — (Орж ирэн ахайтны араас мянгантаа ёслон мэхийнэ. Ахайтан түүнийг харалгүй суухад тэр улам ойртож, сандлын нь ард очин, хувцасны нь хормойны үзүүрийг барьж үнсээд нялууран хэлэх нь) Хаан эзэн дээдэс минь... 

	Ахайтан — (Бичсэнээ уншина) Хүний ачийг санадаггүй муухай хүн гэж тэр намайг хэлэх байх... Би тэр үед уудам энэ орчлонд гав ганцаархнаа байхад тэр хүн намайг өлсгөлөн гуйланчлалаас аварсан юм аа. Гуйланчлалаас гэнэ ээ?.. Бузар аргаар намайг өөртөө татсан болохоос биш! Уруу татагч бузар хүн чи сэтгэлийг минь худалдаж авсан мөнгөнийхөө дансыг урж хая! Ичиж улайсан миний нүүр тэрний чинь хариуг давуулж төлсөн байх!

	Гофмаршал — (Ахайтны тал талд нь гарч бялдуучилна) Ахайтан өнөөдөр нэг л тусгүй байна даа. Зориглоод таны анхаарлыг татчихъя... (Чангаар) Өнөө орой хотын цэцэрлэгт зугаалга явуулах уу? Эсхүл инээдмийн герман жүжиг тоглох уу, гэж хаан эзэн танаас лавлаад ир гэж илгээлээ.

	Ахайтан — (Инээн босож) Алийг нь ч яах вэ, хонгор минь!.. Амттан идээнд нь нэмэр болгож, хаан эзэнд энэ захидлыг бариулчхаарай! (Софид) Морьдоо хөллө гэв. Софи, бүх зарц шивэгчнийг минь нааш нь дууд!

	Софи — (Сандран гүйн одно) Ай бурхан минь! Энэ сайн ёр биш ээ! Юу болох гэж байгаа бол доо!

	Гофмаршал — Хүндэт ахайтан та тун их сандрангуй байна аа даа?

	Ахайтан — Тэгэх тусмаа би үнэнийг хэлж чадна... Ура! Эрхэм Гофмаршал хаан эзний нууц амрагийн орон тоо суларлаа. Хүүхэн ойртуулагч нарт сайн юм болж. Би наадахыг чинь нууц гэж нэг их сүйд болохгүй шүү. (Гофмаршал захиаг сэжигтэйгээр харсанд) Унш, унш. (Гофмаршал захидлыг чанга дуугаар уншиж байхад тайзны гүнд хатан Мильфордын зарц нар цугларна).

	Гофмаршал — Хайр өршөөлт эзэнтэн ээ! Та бид хоёрын хэлэлцээг та цуцалснаараа их болгоомжгүй явдал хийсэн. Одоо та бид хоёр ямар ч холбоогүй боллоо. Таны эх орон амар жимэр байвал та бид хоёр холбоотой байна гэж анх ярилцсан биш үү? Гурван жилийн турш та намайг мэхэллээ. Одоо миний нүд нээгдэж, ухаан минь тайлагдлаа. Таны албат харьяат нарын зовлонгийн нулимсаар бий болсон тэр жаргалыг би эдлэхийг хүсэхгүй ээ. Миний хүлээж авах чадалгүй болсон тэр хайр энэрлээ та хөөрхий болсон эх орондоо зориул! Тэгээд английн хатагтай, их эзэн хаан таныг Герман ард түмэндээ ивээлтэй байхад сургасан болно. Нэг цагийн дараа би хилийн цаана гарчихсан байна. «Иоганна Норфольк» (Бүх зарц нар гайхан хоорондоо шивнэлдэнэ) Хилийн цаана гэнэ үү? (Айн хэлмэгдсэн байдлаар захиаг ширээн дээр тавьж) Бурхан намайг аврах болтугай! Үнэт ахайтан, хүндэт дээдэс минь яаж алах чинь энэ вэ? Ийм захидал бичсэн нь ч хүргэж аваачиж өгсөн нь ч толгойгүй болно.

	Ахайтан — Дураараа л бол, хонгор минь! Чи болоод чам шиг улс үнэн юмнаас ухаангүй айдаг нь тун харамсалтай... Би л чи байсан бол энэ захидлыг хаанд шарж өгөх гэсэн татсан махан дотор хийнэ. Хааныг зооглох дээр нөгөө бичиг заавал гарч эзэнтэн чинь заавал үзнэ шүү дээ.

	Гофмаршал — Яасан аймшигтай хэрэг вэ? Ямар хэрэгт орох гэж байгаагаа ахайтан та цэгнэж үз! Сайн бодож айлд!

	Ахайтан — (Цугларсан зарц нарын зүг хандаж сэтгэл хөдлөн хэлэх нь) Миний сайн найз та нар минь гайхаж, энэ хэрэг юу болж төгсөх бол доо гэж бодож байгаа байх. Та нар минь наашаа ойрт!.. Та нар миний төлөө өдөр шөнө, нойр хоолгүй хөдлөхдөө бялдуучилж ашиг хонжоо харсны улмаас тэгээгүй, үнэн цагаан санаанаасаа зүтгэж, миний энэрэл ивээлд бишрэн бахархдаг байсан... Та нарынхаа үнэнч цагаан зүтгэснийг сүүлд би санахаараа харин өөрийн минь муу муухай бодогдох болох нь харамсалтай юм. Гэвч миний амьдралын бузар буртагт өдрүүд та нарт минь түр ч билээ завшаан болж байсанд би баяртай байна. Өөрийн нэг бие биш өрөөл бусад олон тавтай байвал ертөнцийн нэг сайхан! (Нүдэндээ нулимстай) Би та нарыгаа одоо чөлөөллөө. Ахайтан Мильфорд чинь байхгүй болсон. Иоганна Норфольк би чинь та нарыгаа авч байх тийм хөрөнгөгүй ядуу хүн шүү дээ. Энэ хайрцагт байгаа бүх юмыг миний нярав та нарт хувааж өгнө. Ингэхлээр та нарын хамгийн ядуу нь эндээс явахдаа надаас л илүү баяжаад явна даа. (Гараа сунгахад бүгдээрээ ээлжлэн гарыг нь үнсэнэ) Та нарынхаа сайхан сэтгэлийг би ойлгож байна. Баяртай! Үлдэцгээ! Үүрд баяртай! (Биеэ барьж) Явах тэрэг минь ч ирлээ. (Зарц нарынхаа дундаас мултран гарч явахад Гофмаршал замыг нь хаана) Бурхан багшид адлагдсан амьтан чи яваагүй л байна уу?

	Гофмаршал — (Энэ зуур гайхаш тасарсан байдлаар захидлыг харсаар байна) Эзэн хааны гарт би энэ захидлыг өргөн бариулах болоод байна уу?

	Ахайтан — Ай хөөрхий бурханд адлагдсан амьтан минь, чи эзний гарт бариулах болж дээ. Бас хэрэв би хөл нүцгэн Лоретийн хийд хүрч чадахгүй бол наана нь зарцын ажил ч билээ хийж хаантай бие ойртсон бузраа угааж цэвэрлэнэ гэж сонорт нь хүргэчхээрэй! 

	 

	(гээд хурдан гарч одно. Бүгд сандарч тэвдсэн байдлаар тал тал тийш тарцгаана)


ТАВДУГААР БҮЛЭГ

	ҮЙЛДЭЛ 1

	Өвгөн хөгжимчний өрөө. Үдшийн бүрий болсон байна. Луиза гараа дэрлэн өрөөний мухарт сууна. Хэсэг зуур чимээ огт үгүй. Миллер орж ирнэ. Гар чийдэн барьжээ. Айсан байдлаар өрөөг гэрэлтүүлэн харсан боловч Луизаг анхаарсангүй. Саравч малгайгаа ширээн дээр тавьж, гар чийдэнгээ шалан дээр тавьж

	Миллер — Энд ч алга. Тэнд бас алга. Гудамж бүхнээр гүйж, таньдаг айл болгоноороо орж сураад охины маань байгаа газрыг мэдэх хүн алга аа. (Хэсэг дуугүй байсны дараа) Хөөрхий олиггүй муу эцэг тэвчиж үз. Өглөө болтол хүлээ.  Ганц охин минь өглөө далайн эрэг дээр талийгаач болчихсон хэвтэж байх вий дээ... Бурхан минь, бурхан минь! Би тэрийгээ хэмжээнээс нь хэхэртэл эрхлүүлж байсан буруу бий. Тэгэхдээ надад оногдож байгаа шийтгэл бол дэндүү хатуу байна. Дэндүү хатуу байна, тэнгэр минь! Би гоморхож, үг яриа гаргаж байгаа юм биш, гэхдээ шийтгэл чинь хатуудаж байна шүү, бурхан минь (хэмээн гашуудаж сандал дээр сууна)

	Луиза — (Мухраасаа) Мөн дөө, аав минь! Охиноо алдсан гэж бодоод сэтгэлээ дасгаж үз.

	Миллер — (Босон харайж) Хүү минь, чи юу? Чи юу? Чи энэ харанхуйд юу хийж ганцаараа байгаа юм бэ?

	Луиза — Би ганцаараа биш ээ. Эргэн тойрон юу ч үзэгдэхгүй харанхуй болох цагт миний хамгийн хүсэлтэй зочин ирдэг юм.

	Миллер — Бурхан минь, энэ харанхуйд чинь, муу хортой шавж хорхой, буг болсон шар шувуунууд л сайхан талбиун байх. Нүгэл, муу санаа чинь л гэрэл гэгээнээс айдаг.

	Луиза — Бурхандаа зовлонгоо тоочиж суудаг болж байна.

	Миллер — Үр минь, охин минь, чи юу ярина вэ?

	Луиза — (Сууж байсан мухраасаа гарч ирэн) Айхтар шалгалт нэгийг давлаа... Бурхан надад хүчээ сэлбэхэд минь тус болсон. Бүсгүй биднийг итгээрэй аав аа! Тийм биш юм шүү. Бид аалз хараад айж чичирдэг. Гэтэл хамгийн аймшигтай юм үхлээс огт айхгүй юм байна. Луиза чинь хөгжилтэй байна шүү.

	Миллер — Охин минь ингэж байхаар уйлж чарлаж байгаа сан бол надад арай дээр байх сан!

	Луиза — Тэр хүнийг би заавал давна. Аав аа! Тарчилган зовоогч тэр хүнийг би сайн чадна. Хайр сэтгэлтэй хүн гэдэг чинь тэр сэтгэлээ ариун байлгахын тулд юу ч хийнэ... Хорлогон санаатай тэр хүмүүс чинь толгой тархиараа бодохдоо тун их зальтай, харин санаа сэтгэлийн тухайд тун тэнэг улс... Биднээс тангараг авбал өөрийн худал хуурмаг ажлыг бат болж, бүтнэ гэж бодож ам тангаргаар амьд улсыг барьж болно гэж бодож байна. Үхэл гэдэг чинь нууцыг төмөр гинжээр гинжилсэн ч хайлуулдаг юм шүү. Луиза үнэнч байсан юм байна гэдгийг Фердинанд ойлгох цаг ирнэ. Аав та энэ захидлыг өгчхөөрэй! Би гуйя!

	Миллер — Хэнд тэр вэ, охин минь!?

	Луиза — Хачин юм асуух юм. Сэтгэлийн гүнд хадгалагдсан тэр хүнээс өөр би хэнд бичих юм билээ дээ.

	Миллер — Луиза! Захиаг нь би задалж үзье. 

	Луиза — Дураараа л бол, ойлгохгүй байх даа.

	Миллер — (Унших нь)... Чамайг мэхэлсэн байна шүү, Фердинанд минь. Муухай санаатан бид хоёрын сэтгэлийн холбоог эвдэж, аймшигт тангаргаар амыг минь боосноор барахгүй, чи бид хоёрыг уулзчих вий гэсэн шиг танай эцэг энд тэндгүй тагнуулаа тавьжээ. Хэрэв чиний зориг хүрвэл ямар ч тангаргаас айхгүй нэг ч тагнуул нь байхгүй тийм гурав дахь газрыг би мэднэ. Хонгор минь... (Уншихаа больж охиноо анхааралтай харна)

	Луиза — Аав минь, та юунд ингэтлээ над руу хараав. Дуустал нь уншаач.

	Миллер — «Тэгэхдээ Луиза чинь өөр хэн ч замыг нь гэрэлтүүлж өгөхгүй тийм харайхуйгаар явж хүрэх газар учраас чи тун их зоригтой байх ёстой шүү. Тэр газар очихдоо чи хайр сэтгэлээ бат нандин агуулж хадгалсан зүрхээ л авч очих хэрэгтэй. Хэрэв зөвшөөрвөл Кармелитийн сүмийн хонх 12 цохиход л гараарай. Хэрэв айвал битгий яваарай. Бүсгүй хүнээс дорой эр юм даа гэж өөрийгөө бодоод хоцроорой» (Захидлыг гөлрөнгүй зовуурьтай харцаар алсыг ширтэн байснаа Луиза тийш эргэн харж, аяархан дуугаар) Гурав дахь газар гэж юугаа хэлээд байна аа, охин минь!?

	Луиза — Та мэдэхгүй гэж үү? Нээрээ мэдэхгүй юу? Хачин юм даа. Би тодорхой бичсэн юм шиг санагдах юм. Фердинанд тэр газрыг заавал олно.

	Миллер — Гм!.. Би ойлгохгүй юм

	Луиза — Тэр газрын нэр өөрт чинь эвгүй сонсогдохгүй байх. Битгий айгаарай! Бурхны орон.

	Миллер — (Ойчих шахан явж сандалд ойртоно) Ээ тэнгэр!

	Луиза — (Дэргэд нь очиж түшнэ) Битгий ай аав минь, тэнд мөнхийн жаргалангийн орон бий. Мөнх нар туяарч, хайр сэтгэлтнийг ивээж байдаг юм гэдэг.

	Миллер — Чи юу ярьж байна хүү минь! Чи амиа хорлох нь уу?

	Луиза — Тийм биш аав минь! Намайг үзэн ядаж, хайрлаж энэрдэггүй энэ ертөнцөөс хагацаж, намайг даллаж хүслийг минь дуудаж байгаа тэр оронд очиход нүгэл юм гэж үү?

	Миллер — Ай охин минь, охин минь... Бурхнаар тоглоом хийж болохгүй шүү, охин минь! Ялангуяа одоо тэр чамд тун их хэрэгтэй. Чи бурхнаас хэтэрхий холдож, мөргөхөө ч больсон учраас тэр чамайг ивээхээ больж.

	Луиза — Үнэн хайр сэтгэл гэдэг чинь тэгээд ял юм уу? Бурхан чинь үнэн юманд дуртай, мөргөж сүсэглэдэг хүнд хайртай юм бол намайг харж үзээгүй шүү дээ. Ээ мэдэхгүй.

	Миллер — Бурханд үнэн сүсэглэ! Тэгвэл чиний хайр сэтгэл ял болж хувирахгүй.

	Луиза — Би сүсэглэсэн. Тэр их сүсэг бишрэл минь харин намайг ялд унагав бололтой.

	Миллер — Юу ярина вэ? Охин минь! Яаж болдог юм энэ чинь! Би чамдаа итгэдэг байлаа. Чи миний шим шүлт, амь нас бүгдийг өөртөө шингээж багтаасан хүн. Чи энэ аавынхаа бүх насны хамаг хөрөнгийг биедээ хураасан хүн. Одоо аав, ээж нь насаараа чамдаа хураасан хөрөнгөөрөө амьдрах хэрэгтэй цаг болохоор чи биднийг хаях гэж үү?.. Чи намайгаа мэхлэх гэж үү? Аавынхаа хураасан эцсийн хөрөнгийг нь аваад алга болох гэж үү?

	Луиза — (Сэтгэл нь хөдөлж гарыг нь үнсэн) Хаанаас, аав минь, хойд ертөнцөд би өрийг чинь илүү гаргаж төлнө.

	Миллер — Эртнээс тэгж ам гардаггүй юм хүү минь! Тэр ертөнцөд чинь бид уулзах ч юм бил үү? Үгүй ч юм бил үү, хэн мэдэх вэ? За тэр! Царай чинь хачин болчихлоо. Тэр ертөнцөд аав нь хүүгээ гүйцэж чадахгүй гэдгийг хүү минь ойлгож байна шүү дээ. Тэгээд ч тэр ертөнцөд эртлэн очихыг би ер яарахгүй. (Луиза айсан байдлаар аавыгаа чанга тэврэхэд, аав нь охиноо элгэндээ тэвэрнэ) Би чамайг хорьж дийлэхгүй, яагаад ч нэмэргүй. Чи өөрөө сэтгэлээ чангалбал л сая хэрэг бүтнэ. Үгүй бол май, хутга энэ байна... урьдаар аавыгаа учрыг нь олоод дараа нь өөрийгөө... (гээд мэгшин уйлж хаалга тийш гүйв)

	Луиза — (Огло харайн босож хойноос нь гүйнэ) Аав аа, байзнаарай! Эцэг хүний хайр гэдэг чинь тарчилган зовоогчоос хэцүү юм байна. Яана аа би? Ямар ч арга алга. Яах бил ээ?

	Миллер — Хайртай хар хүүгийн чинь үнсэх, аавын чинь нулимснаас чамд үнэтэй бол, хүү минь, үхсэн нь дээр

	Луиза — (сэтгэлийн их тэмцэл дунд байж, дараа нь шийдвэртэйгээр) Аав аа! Би ер нь юу болж байна аа? Аав минь, цөм миний буруу юм... Таныхаар болог, аав минь!.. Ингээд, би Фердинандыг бодох сэтгэлээ үгүй хийлээ! (гээд захидлыг урж хаяна)

	Миллер — (Баярласандаа сүйд болж охиноо тэвэрнэ) Одоо л охиноо таньж байна. Хайртай хүнээ мартлаа гэхэд өвгөн болсон аавыгаа өрөвдөж үлдлээ шүү дээ, охин минь! (Уйлан инээж, охиноо тэврэн) Хүү минь! Үр минь! Үгүй би хүүдээ тэнцэж чадах аав биш юм шүү дээ. Ийм муу хүнд, над шиг амьтанд ариун дагина шиг үр заяах гэж... Луиза, чи миний баяр баясгалан, бурхан минь, янаг сэтгэл гэдгийг чинь гадарлаж сайн мэдэхгүй боловч хайртай амьтнаасаа сална гэдэг хүнд байхыг би ойлгож байна.

	Луиза — Энэ нутгаас зайлахаар барахгүй шүү, аав минь! Үеийн хүүхнүүд минь хуруугаараа заан чичиж, шоолоод байдаг, миний нэр бузарлагдсан энэ хотоос л зайлна шүү! Өнгөрсөн сайхныг санагдуулах юм болгоноос холдъё! Аль болохоор холдъё!..

	Миллер — Дуртай зүг рүү чинь явъя, хүү минь! Бурхны авралаар талх, тариа ургадаг, миний хийлийн тоглолтыг сонсох хүн ч элбэг олдоно. Эндэх юм бүхэн хэрэггүй. Хөсрий болог, бид явна. Чиний золгүй хэцүү энэ явдлын тухай, төрсөн эцгийгээ өрөвдөхийн эрхээр сэтгэлт хайртай хүнээсээ хүртэл хагацна гэж хатуу шийдсэн бүсгүйн тухай би хөгжмийн сайхан зохиол бичээд айлаас айлд хүрч тоглоход хэн хүн заавал юм өгнө. Тэрийг авахад ичих юм алга шүү дээ.

	 

	 

	ҮЙЛДЭЛ 2

	Фердинанд нэмж орж ирнэ.

	 

	Луиза — (Хамгийн түрүүнд тэрийг харж, эцгийгээ тэврэн авна) Ээ тэнгэр! Нөгөөдөх чинь ирлээ. Би үхжээ! 

	Миллер — Хаана, хэн!?

	Луиза — (Буруу харан хошуучийн зүг дохиж, аавыгаа улам чанга тэвэрнэ) Мөн байна! Тэр мөн байна! Хараач аав аа! Намайг алах гэж ирсэн байх!

	Миллер — (Фердинандыг харангуут гэдрэг ухарна) Юу болов? Барон та яах гэж энд ирэв?

	Фердинанд — (Аажмаар Луизад ойртон ирж яг өмнө нь зогсоод, сэтгэлийг нь нэвт харах гэсэн мэт тун анхааралтай ширтэн зогсоно. Хэсэг дуугүй байсны дараа) Чи айхтар үг хэлжээ! Тэгэхдээ тун түргэн богино цагт тун үнэн юм хэлжээ! Би тэрийг шалгасны хэрэг алга!.. Амар байна уу, Миллер гуай!

	Миллер — Барон танд энд юу хэрэгтэй байна? Та яах гэж ирэв? Үг улгүй дайрч ордгийн учир юу бил ээ?

	Фердинанд — Урьд надтай уулзах юм сан гэж энэ гэрийнхэн хурам тоолж яддаг байлаа. Намайг санаж ядахдаа ханынхаа цагийг яасан удаан явдаг юм гэж бухимддаг байсан. Миний ирэх цагийг тоолж ядан, цагийн зүүг харан зүдэрдэг байсан. Одоо би яагаад хүсэлтэй хүн чинь биш болчхов оо!?

	Миллер — Яв яв! Барон! Энэрэнгүй санаа танд бий бол, хайртай гэж байсан хүүхнийхээ үхлийг та үзэх гээгүй бол одоохон эндээс яв! Тун одоохон зайлж үз! Таны хөл миний орц овоохойн босгыг алхсан өдрөөс эхлээд тэнгэрийн ивээл энэрэл манайхаас зайлсан. Энэ гэр урьд баяр баясгалан, жаргал цэнгэлээр дүүрэн байлаа. Та тэрийг нь эвдэж, гуниг зовлон авчирлаа. Энэ чинь бас багадаад байна уу? Тантай уулзаж учирснаас хойш миний ганц охины зүрх сэтгэл зөндөө их шархдаад одоо аньж эхлэхэд нь та дахин тэрийг нь хөндөж сэдрээх нь үү?

	Фердинанд — Аав та тун инээдэмтэй хүн юм. Харин би таны охин хүүхдэд баяртай мэдээ дуулгах гэж ирлээ.

	Миллер — Одоо охин минь итгэж, найдаж, дараа нь бас дахиад усан нүдэлж явах уу? Зайл! Чи дандаа бидэнд гуниг авчрах хүн. Чиний царайг харахад сайн юм болох шинж алга.

	Фердинанд — Миний хүслийн дээд туйл одоо биелэх нь. Бидний хайр сэтгэлд тээр болсон ганц аймшигт саад тотгор авгай Мильфорд саяхан хилийн цаад руу явчихлаа. Эцэг минь зөвшөөрсөн. Зол заяаны алтан од бид хоёрыг дуудаж, энүүхэн эндээс мандаж байна. Би хэлсэн үгэндээ эзэн болно. Ханилах ёслолоо одоохон хийнэ.

	Миллер — Охин минь, чи дуулав уу? Биелээгүй итгэл найдварыг чинь шогчилж дооглож байгааг нь... Дооглож бай! Хууран мэхлэгч муу амьтан ингэхээс өөр яах вэ дээ.

	Фердинанд — Намайг тоглож байна гэж та бодоод байна аа даа? Нэрээ барьж тангараглая. Үгүй, миний Луизийн хайр сэтгэл үнэнчийн адил миний үг үнэн. Луиза тангаргаа ариунаар сахиж байгаагийн адил би үнэнээр явж, үгэндээ хүрнэ. Та итгэхгүй байна уу? Миний сайхан гэргийн нүүрэн дээр баярын гэгээ тусаагүй байна уу? Хачин юм аа? Үнэн юмыг үнэлж итгэдэггүй бол энэ гэр худал хуурмагийн орон болсон юм шив дээ? Үнэн гэдгийг огт үзээгүй байх нь үү? Та нар миний үгэнд итгэдэггүй юм бол энэ бичсэн баримтад даан ч итгэдэг байгаа даа. Май үз! (гофмаршалд бичсэн Луизийн захидлыг шиднэ. Луиза түүнийг задлан үзээд царай нь зэвхийрч муужран унав)

	Миллер — (Түүнийг анхааралгүйгээр хошуучид хэлэх нь) Юу болж байна? Барон! Би огт ойлгохгүй байна.

	Фердинанд — (Луизад ойртуулан) Тэгвэл энэ өөрөө сайн ойлгосон байна.

	Миллер — (Тонгойж) Юу вэ? Бурхан минь! Охин минь!

	Фердинанд — Үхчихсэн юм шиг зэвхийрчихлээ... Одоо л охин надад аятайхан харагдаж байна. Үнэн ёс сахисан журамт охин чинь энэ шиг даруу төлөв харагдаж байсан удаагүй. Шүүгчийн өмнө очиж бүх үнэнээ илчлэхээс айж царай нь өнгө будгаасаа салж, үнэн нүүрээрээ байгаа нь энэ. Аль би үнсье. (гээд бөхийх гэнэ)

	Миллер — Гэдрэгээ! Зайл! Эцгийн сэтгэлийг чи ядаж бүү эмтэл! Чиний хуурамч хайр сэтгэлээс охиноо хамгаалж чадаагүй ч гэсэн доог шоглолоос чинь ч чадлаараа хамгаална даа.

	Фердинанд — Зайл чи, олиггүй муу өвгөн! Чи надад огт хамаагүй. Энэ алдагдсан тоглоомд чиний оролцохын хэрэг юу байна!? Миний бодож байсныг бодвол чи нэлээн зальтай хүн үү? Харин жаран насныхаа туршлагаар охиныхоо завхайралд тус болж, охиноо хүнтэй нийлүүлдэг холбоочин болж, буурал толгойгоо бузарлаж явсан юм биш биз? Ай хөөрхий, хэрэв чи тэгээгүй бол одоохон үх! Зовлонт минь! Зай зав байна шүү, тэгвэл «Би жаргалтай эцэг байжээ» гэж бодоод үхвэл аштай байх вэ дээ. Тэгэхгүй бол сэтгэлийг хордуулагч муухай могой тэжээж өсгөжээ гэж санаж, ийм үр заяасан тэнгэрийг зүхээд охиноо алах хэрэг гарч нүгэл чинь улам нэмэгдэнэ. (Луизад) Хариул! Азгүй амьтан! Энэ захидлыг чи бичсэн үү?

	Миллер — (Луизад болгоомжтойгоор) Охин минь, сайн сана. Битгий мартаарай.

	Луиза — Аав минь, энэ захидал...

	Фердинанд — Буруу хүнд оччихоо юу, санамсаргүй тохиолдлоос ийм хэрэг бол оо биз дээ? Ай чааваас, буг шуламс нүүрээ буруулахад санамсаргүй тохиолдол гэдэг үг тус болно доо?.. Би хүлээж байна. Чи энэ захидлыг бичсэн үү?

	Миллер — (Луизаас холдолгүй гуйсан байдлаар) Зоригтой ярь, охин минь! Зоригло! «Тийм» гээд хэлчихвэл бүх хэрэг дуусна шүү дээ.

	Фердинанд — Сонин байна. Тун сонин байна. Эцэг нь хүртэл мэхлэгдсэн байдаг байна шүү. Үнэн сэтгэлээ алдсан энэ амьтан сүүлийн удаа үгээ хэлчхэж чадахгүй нь байна! Их тэнгэрийг барьж тангараглая! Чи энэ захидлыг бичсэн үү?

	Луиза — (Сэтгэл үймэрч эцгийгээ байн байн харж байснаа эрс шийдвэртэй хэлэх нь) Тийм би бичсэн.

	Фердинанд — (Айн балмагдсанаас болж зогтусна) Луиза! Үгүй, чи худал хэлж байна. Чиний ухаан санаанд ороогүй юмыг чи хийх ёсгүй. Намайг ширүүн асуухаар чи аргагүйн эрхэнд хүлээж байх шиг байна. Үнэн биз дээ, Луиза!? Намайг ширүүн үг хэлэхээр чи хүлээж байгаа биз дээ?

	Фердинанд — Үгүй ээ, үгүй, яасан ч үгүй, энийг чи бичээгүй. Чиний бичиг биш байна. Чиний бичиг мөн ч юм гэсэн хүний бичгийг дуурайлгах чинь сэтгэлийг эвдэхээс хүнд юм гэж үү? Үнэнээ хэл, Луиза! Үгүй ээ, хэрэггүй хэрэггүй! Хэлэх дээр чинь би тэсэхгүй... Луиза минь чи худал хэлчих, худал хэлчих л дээ! Дэмий, дэмий боль! Хэрвээ чи хамгийн хэнэггүй байдлаа надад худал хэлж намайг итгүүлээд сэтгэлийг минь мэхэлж чадвал ертөнцийн бүх үнэн хорвоогоос зайлан одож, сайн санаа минь ордны бялдуучлалын адил муу бүхний өмнө бөхөлзөн нахилзаж байх биз. (Болгоомжилж айсан байдлаар) Энэ захиаг чи бичсэн үү?

	Луиза — Бичсээн! Тэнгэр дээдсийг барьж тангараглая.

	Фердинанд — (Хэсэг дуугүй байж, гүн гуниглалтайгаар хэлэх нь) Ай, бүсгүй минь! Бүсгүй минь! Ямар нүүр царайтай чи миний өмнө зогсож байгаагаа харчих! Чи ийм нүүртэй мөнхийн жаргалыг худалдана гэж хэлэхэд, гачаал зовлонд учирсан хүн ч наад байдлаас чинь айгаад явна гэж хэлэхгүй... Миний сэтгэлд чи юу байсан бэ? Үгүй. Даан ч тийм байж болшгүй юм. Бүх ертөнцийн сайн сайхан ганцхан чамд минь шингэсэн юм шиг надад санагддаг сан. Ийм сэтгэлээр тоглох нүгэл шүү дээ... Тун муухай!

	Луиза — Миний үгийг та сонслоо. Эрхэм Фон Вальтер би өөрийнхөө хийсэн ялыг танд хэллээ. Та одоо яв! Танд өдий төдий зовлон учруулсан гэрээс яв!

	Фердинанд — За за, би тайван байна. Тун тайван сайхан байна. (Бодсоны дараа) Бас нэг гуйлт байна Луиза... Эцсийн гуйлт! Толгой өвдөж халуун оргиод жигтэйхэн байна. Хүйтэн юм уумаар байна. Надад нэг аяга чихэртэй ус авчирч өгөхгүй юу. (Луиза явна)

	 

	ҮЙЛДЭЛ 3

	Фердинанд Миллер хоёр. Хэсэг зуур дуугүй нааг, цааш алхана.

	 

	Миллер — (Гэнэт зогсож, хошуучийг гунигтайгаар ажиглан харна). Таныг би сэтгэлийн гүнээс өрөвдөж байна гэж хэлбэл таны зовлон бага ч гэсэн нимгэрэх сэн болов уу?

	Фердинанд — Энийг ярихаа больё. Миллер (Дахин ийш тийш явна) Танай гэрт чухам ямар учраас яах гэж, хэдийд орж ирсэн бэ?

	Миллер — Ямар хэргээр гэнэ ээ? Эрхэм хошууч аа? Та лимбэ заалгана гэж анх манайд орж ирсэн шүү дээ. Мартчихаа юу?

	Фердинанд — Тэгээд охиныг чинь харчхаад!.. (Хэсэг дуугүй) Та хэлсэн үгэндээ хүрээгүй шүү дээ. Та бид хоёрын хичээлд хэн ч орж ирэхгүй, тайван байх болно гэсэн чинь харин намайг мэхлээд тайван байдлыг минь дээд хэмжээгээр эвдсэн шүү дээ. (Миллер сандарч байгааг хараад) Зүгээр өвгөөн битгий зов! (Сэтгэл нь хөдлөн өвгөнийг тэвэрнэ) Таны буруу өчүүхэн ч байхгүй.

	Миллер — (Нулимсаа арчин) Бурхан харж л байсан байх.

	Фердинанд — (Гунигт бодолд дарагдсанаа дахин нааш цааш явж) Тэр бурхан чинь биднээр мөн их даажигнах юм. Даан ч хамаагүй тоглоом хийх юм. Бидний явах, гишгэх зам бүхэн дээр хүний нүдэнд харагдахгүй  оосор, өнөө олон зовлонг чинь уячихсан шүү ухаантай болж байдаг. Бид тэрийг нь мэдэлгүй санамсаргүй явж байтлаа оосрыг нь тасалчихдаг. Тэгээд нөгөө зовлон нь дааж давшгүй болтол нөмрөөд ороод ирэх юм. Бурхан гэдэг чинь ийм шүү ажил хийж байдаг юм шив дээ. Хүн тэрийг нь мэддэг сэн болов уу?.. (Дахин нааш цааш явж сандрангуйгаар Миллерийн гарыг барьж авна) Хоёр гурван удаа хийсэн лимбэний хичээл ч надад тун их гай авчирсан шүү. Чи ч гэсэн багагүй гай эдэлж явна даа, харла. (Зовсноор өвгөнөөс холдож) Лимбэ суръя гэж би ямар муу ёрын цагт сана аа юм бэ?

	Миллер — (Сандарснаа дарж ядан байж) Өнөө жимсний шүүсээ яачхав аа? Би очиж түргэлүүлье... Та намайг уучлаарай даа...

	Фердинанд — Юундаа яарах вэ дээ, өвгөн минь! (Өөрөө өөртөө) Ялангуяа эцэг нь яарах хэрэггүй байгаа юм... Надтай жаахан бай! Би танаас юу асуух гэл ээ дээ, байз? Аа тийм, Луиза таны цорын ганц охин юм бил үү?

	Миллер — (Хайрлангуй сэтгэлээр) Энэнээс минь өөр надад хэн ч байхгүй шүү дээ, барон минь!.. Надад өөр хэн ч хэрэггүй... Миний охин ганц гээд ганцаардахгүй, аавынхаа сэтгэлийг баяр цэнгэлээр дүүргэж чадаад л яваа хүн. Миний хувьд оногдсон хайр сэтгэл хэчнээн байсан бүгдийг хүүдээ зориулсан.

	Фердинанд — (Сэтгэл ихэд хөдөлснөөр) Оо... Миллер гуай та өнөө жимсний ус юу болж байгааг мэдэх нь үү? 

	 

	(Миллер явна)

	 

	 

	ҮЙЛДЭЛ 4

	Фердинанд ганцаар.

	 

	Фердинанд — Цорын ганц үр нь гэнэ!.. Муухай юм санаж яваа хүн чи ойлгож байна уу? Ганц охин нь! Дуулав уу? Ганц юм! Ертөнцөд энэ өвгөнд ганц хөгжим байна. Ганц... тэрийг нь булаах гэж байна уу? Гуйлгачин хүний ганц улаан зоосыг нь булааж авах гэж үү? Хөлгүй хүний таягийг нь хугалж хаяад, өмнө нь тавих гэж үү? Тэгнэ гэж үү? Тэгэх зүрх надад хүрнэ гэж үү?.. Нөгөө өвгөн чинь өөрийг нь мэхэлж үзээгүй үнэнч ганц охинтойгоо уулзана гэж яаран иртэл охин нь... ганц цэцэг нь үхчихсэн... Хэцүү яа. Ээ бурхан минь! Бурхан минь! Миний эцэг ч гэсэн бас ганц хүүтэй шүү дээ. Тэгэхдээ хүүгээс нь өөр үнэтэй юм өөрт нь их байдаг л даа... (Хэсэг дуугүй байж) Гэсэн ч би юу бодож байна? Ийм бузар охин энэ өвгөнд байсан ч адил, байгаагүй ч адил! Ариун шүтээнээс ч үнэтэй хайр сэтгэлийг тоглоом болгож, ийш тийш нь шидэж явдаг энэ хүүхэн эцгийгээ жаргуулж чадах уу даа?.. Үгүй биз! Яасан ч чадахгүй. Энэ муухай могой, эцгийгээ хатгаж, сүйд хийхээс нь урьдаар устгаж өгвөл надад буян болно.

	 

	 

	ҮЙЛДЭЛ 5

	Миллер, Фердинанд хоёр.

	 

	Миллер — (Орж ирэн) Одоохон авчрах нь, барон. Хөөрхий минь, тонгойгоод суучихсан уйлж л сууна. Жимсний устай цуг гашуун нулимсаа танд уулгах нь, янз нь.

	Фердинанд — Ганц нулимс бол ч яамай!.. Та бид хоёр хөгжим зааж, заалгасан тухай ярьж бай луу? (Мөнгөний түрийвчээ гаргаж) Би одоо хүртэл танд өрөө төлөөгүй яваа.

	Миллер — За яршиг, дэмий ярих гэж, болиоч ээ, та намайг юу гэж бодоов дээ? Дараа л өгнө биз, бид хоёр дахин бишгүй л уулзалгүй яана аж.

	Фердинанд — Юу болохыг яаж мэдэх вэ ээ? Ав ав та! Бүгд бид бурхны ивээлд явдаг болохоороо юмыг яаж мэдэх вэ.

	Миллер — (Инээж) Дэмий юм бодох гэж, таны үхэх цаг мөн ч өдий вий дээ.

	Фердинанд — Тийм биш ээ, эцэг эхийнхээ хүслийг биелүүлэх чадал байхгүй тийм муу охид хөвгүүд эрт нас бардаг юм гэж та мэдэхгүй гэж үү?.. Өвчин эмгэг, нас өтөлж үхдэггүй, гэнэт тэнгэрийн цахилгаанд нэрвэгддэг юм... Танай Луиза ч үхэшгүй мөнхийн биш шүү дээ...

	Миллер — Бурхан л тэрийг минь надад жаргал, баяр, нойр хоолыг минь болгож хайрласан юм.

	Фердинанд — Дахиад хэлье. Тэр чинь мөнхийн юм биш шүү. Та охиноо байвал тэнгэрийн нар ч яамай гэж боддог байх. Та охиндоо зүрх сэтгэлийнхээ хүчийг бүгдийг өгч. Ингэх чинь аюултай шүү, Миллер! Ухаанаа олохоо байсан зөнөг даалуучин л ганц даалуу, тоглоомын хожил болно гэж атгаж суудаг байх. Холын аянд явах гэж байгаа худалдаачин хүн бүх хөрөнгө зоорио нэг онгоцонд ачвал бид тэнэг гэж ярьдаг. Та сайн бодоорой... Наад мөнгөө аваач!?

	Миллер — Юу уу? Ноёнтон оо? Дүүрэн энэ түрийвчийг би авах гэж үү? Юу юм бэ энэ чинь?

	Фердинанд — Миний танд өгөх ёстой өр! (гээд түрийвчний ам задарч алтан төгрөгүүд нь алгуурхнаар чанга хангинана) Энэ хог надад одоо тээр дараа болж байна.

	Миллер — (Гайхаж) Бурхан минь. Мөнгө ингэж их хангинадаггүй билээ. (Ширээний дэргэд очиж үзээд гайхаш нь тасарсан байна) Юу вэ энэ чинь? Барон минь та яаж байгаа чинь энэ вэ? Салан хүн гэдэг мөн хэцүүеэ! Энэ чинь тэгээд... Би галзуурч байна уу?.. Өвчигнөж байгаа юм уу? Энэ чинь хольц, хийц байхгүй, ёстой цэвэр шижир байна шүү... Тэгэхгүй ээ, би ч тийм дүүрсэн амьтан биш шүү.

	Фердинанд — Та өнөөдөр ямар архи уучаа вэ? Хуучин архи уу, шинэ архи уу?

	Миллер — (Уурлангуй) Та битгий тогло! Харахгүй юу энэ чинь цэвэр тунгаамал шижир алт байна шүү дээ!

	Фердинанд — Тэгээд юу гэж?

	Миллер — Би буг, бурхан бүгдийг барьж тангараглая. Энэ чинь цэвэр алт байна.

	Фердинанд — За үнээн. Ер нь зүгээр эд шүү.

	Миллер — (Хэсэг дуугүй байснаа дэргэд нь очиж) Ийм их мөнгө ямар ч юм хийлээ гэсэн бараг өгөхгүй мөнгө. Та тэгээд намайг энүүгээр далимдуулж муухай хэрэгт оролцуулах гэж байгаа бол дэмий дээ.

	Фердинанд — (Сэтгэл хөдөлсөн байдлаар) Тайвширч үз! Миллер та! Энэ их мөнгийг та насан турш хөдөлмөрлөсөн ариун хөдөлмөрөөрөө олсон. Харин таны үнэнч сэтгэлийг энэ их мөнгөөр хуурамч болгочихъё гэсэн санаа огт өвөрлөөгүй.

	Миллер — (Галзуу хүн мэт дэвхцэж) Энэ алт минийх гэж үү? Минийх! Бурхан дээдсийн зөвшөөрлөөр энэ их юм минийх болж! (Хаалганы дэргэд очиж хашхирах нь) Эхнэр ээ, охин минь, наашаа ирцгээ! (Буцаж ирэн) Ээ тэнгэр минь! Тоолж баршгүй энэ их хөрөнгө яаж надад оногдох нь энэ вэ? Би энийг хийсэн хөдөлмөрөөрөө олсон юм гэж үү? Би яаж хариуг нь төлөх вэ дээ?

	Фердинанд — Хөгжим зааж л төлөхгүй шүү та, Миллер!.. Гурван сарын турш таны охины ариун царай, сэтгэл надад зориулагдсан байна, хорвоогийн сайхныг түр ч болов амссандаа баярлаж танд өгч байгаа юм.

	Миллер — (Гарыг нь барьж чанга сэгсэрнэ) Эрхэм минь, та жирийн харц хүн байгаад, охин минь чамайг тоохгүй байсан бол би охиноо багалзуурдаад алах байсан шүү (Түрийвчинд ойртсоноо гэнэт эвгүйцэж) Одоо би баян, та хоосон хүн болчхов оо доо!.. Ямар ч гэсэн би энийг авахгүй байх ёстой байх, тийм үү?

	Фердинанд — Битгий зов, та. Би явах гэж байгаа. Миний очих тэр оронд наад мөнгө чинь хэрэглэгддэггүй юм.

	Миллер — (Алтыг ширтэн харж, жигтэйхэн баярласан байдлаар) Ингэхлээр энэ чинь бүгд минийх болж байгаа хэрэг үү? Минийх болох юм биз дээ?.. Та явах гээд байдаг чинь харамсалтай байна даа. Би чинь баян айлуудаар хөгжмийн хичээл заагаад л «Гурван хаан» гэдэг сайхан тамхи татаад л сүйд болно доо. (Гарах хаалган зүг явна).

	Фердинанд — Байз зогс! Та чимээгүй, мөнгөө далд хийчхээд байж бай! Энэ орой нэг чимээгүй байж үз! Тэгээд үүнээс хойш хөгжим заахаа боль. Тэгвэл би баярлана.

	Миллер — (Фердинандыг барин авч баярын дээд болно) Охин минь яана гэж бодно оо. Эр хүнд мөнгө их идээд болно. Хувцас гэвэл би энэ хувцсаа урагдтал нь өмсөнө шүү дээ. Охин хүнд бол мөнгө их хэрэгтэй. Би ч одоо охиноосоо зовохгүй, юу л гуйвал авч өгөөд л байя.

	Фердинанд — (Яаран) Дуугүй бай! Дуугүй байз үз!

	Миллер — (Бүүр их сэтгэл хөдөлгөөнтэй) Охин минь франц хэлтэй болно. Менуэт бүжиг сурна. Дуулдаг болно. Охины минь тухай сонинд хүртэл бичдэг болно доо. Ордны зөвлөгчийн охин өмсөж байгууштай тийм маягийн хувцастай болгоно. Ер нь тэгээд охин минь энэ аймагтаа л нэр цуутай болно доо.

	Фердинанд — (Сандран гарыг нь барьж авч) За одоо болно болно. Дуугүй л байгаарай. Өнөөдөр л дуугүй байж үзээрэй. Өөр юм надад хэрэг алга.

	 

	 

	ҮЙЛДЭЛ 6

	Луиза жимсний шүүсээ авчирна.

	 

	Луиза — (Хошуучид аяга өгч, уйлснаас нүд нь улаан болжээ. Чичрэнгүй дуугаар) Амт муу байвал та хэлээрэй!

	Фердинанд — (Аяга авч ширээн дээр тавьж Миллер лүү эргэн) Аа тийм! Мартах шахаж! Би танаас нэг юм гуйя! Та надад нэг тус бол!

	Миллер — Нэг байтугай нэг хэсэг юм ч бүтээж өгье. Юу вэ?

	Фердинанд — Гэрийнхэн маань намайг оройн хоол ирж иднэ гэж хүлээж байгаа. Гэтэл миний сэтгэл их тусгүй байна. Ийм байдлаар яаж би олон зочдын нүүрийг харах вэ. Тэгэхлээр одоо та манайд очоод намайг хүлээх хэрэггүй гэж хэлчхээд ирэхгүй юу?

	Луиза — Үгүй аав юу хийх вэ? Би яваад ирье.

	Миллер — Ерөнхийлөгч дээр очих хэрэг үү?

	Фердинанд — Өөр дээр нь очоод яах вэ. Зарц нарын нэгэнд л хэлчихвэл болно. Намайг явууллаа гэдэг баримт нь миний энэ цаг. Би таныг энд хүлээе... Заавал хариуг нь дуулаарай.

	Луиза — (Бүр айж) Би очоод ирж болохгүй юу?

	Фердинанд — (Явах гэж байгаа Миллерт) Болоогүй ээ. Хүлээгээрэй. Энэ захидлыг аавд өгөөрэй. Нэг хүн өгүүлсэн юм... Яаруу юм байх магадгүй. Хамтад нь аваачаад өгчих.

	Миллер — Сонслоо барон!

	Луиза — (Аавынхаа гараас зуурч айсан байдлаар) Аав аа! Би яваад бүтээгээд ирж чадна шүү дээ.

	Миллер — Энэ шөнийн харанхуйд чи яаж явахав дээ.

	Фердинанд — Аавдаа гэрэл барьж өгөөд ир! Луиза! (Луиза лаа барьж аавыгаа гаргаж өгнө) (Фердананд ширээний дэргэд очиж аягатай усанд хор хийнэ) Энэ хүүхний амьд явах хоногийн тоо гүйцжээ. Дуусаж. Буруу муу хэргийнх нь төлөө би энийг цээрлүүлнэ.

	 

	 

	ҮЙЛДЭЛ 7

	Луиза, Фердинанд хоёр.

	 

	(Луиза лаагаа авчирч ширээн дээр тавиад хошуучийн зогсож байгаагийн эсрэг талд, буланд зогсоод үе үе айсан байдлаар хошуучийг харна. Фердинанд бодлогошрон зогсож байна. Хэсэг зуур огт дуугүй).

	 

	[image: Heinrich Lossow, Illustration zu Friedrich Schiller, Kabale und Liebe]

	 

	Луиза — Эрхэм Фон Вальтер, та хөгжим дармаар санагдаж байвал би дуртайяа тантай хамтарч тоглоё. (гээд фортепианы хавхгийг нээнэ. Фердинанд огт дуугүй) Шатар тоглож та надад илүү нэг хожигдоод байгаа. Намайг та нэг хожихыг бодох юм биш үү? Эрхэм Фон Вальтер... (чимээгүй) Эрхэм фон Вальтер, би танд нэг мөнгөний түрийвч шаглаж өгье гэж байсан... Би эхлээд хатгаж эхэлсэн шүү... Та хээ хуарыг нь үзээдэхгүй юу? (дуугүй) Би азгүй юм аа даа!

	Фердинанд — (Тэр хэвээрээ зогсож) Тийм байж болно.

	Луиза — Би таныг нэг сайн саатуулж чадахгүй байна аа даа, эрхэм Фон Вальтер! Миний буруу биш шүү.

	Фердинанд — (Хөх инээд нь хүрч) Хаанаас таны буруу байх вэ, би хэтэрхий зовж байна.

	Луиза — Бид хоёулхнаа үлдэж болохгүй байсан юм. За өнгөрч дээ. Аавыг явуулчихсан даруй, би бүр айсан шүү... Та бид хоёр хамт байх юм бол жигтэйхэн их гуниг болно оо доо. Одоо би нэг таньдаг хүнээ аваад ирье.

	Фердинанд — Тэг л дээ. Би танилаа авчиръя.

	Луиза — (Гайхан харж) Эрхэм Фон Вальтер!..

	Фердинанд — (Ёжтойгоор) Ийм байхад таны энэ арганаас илүү мэргэн арга даан ч олдохгүй шүү. Гунигтай хоёрлолоо больж, олны өмнө маягласнаараа хайр сэтгэл биднээр тоглосны өшөөг авах юм биз дээ.

	Луиза — Та юм л бол тоглох гээд тун хөгжилтэй байх шив, эрхэм Фон Вальтер!

	Фердинанд — Гудамжны хүүхнүүд намайг тойрч авах бий дээ. Би бүр бүжиглэмээр санагдаад байна. Үнэн шүү Луиза! Чиний үлгэр жишээгээр явахаас биш горьгүй нь ээ? Миний багш болоорой! Ер нь үүрдийн үнэнч хайр сэтгэлийн тухай ярьдаг хүмүүс ч тэнэг улс байдаг юм байна. Дандаа нэг хүнтэй байна гэдэг уйтгартай, өөрчилж л байвал баяр жаргалын охь булаг юм шив дээ. Чиний зөв юм аа, Луиза! Холбоо байгуулъя! Нэгээс нэг рүү давхиж очоод л чи нэг шалбаагт, би нөгөө шалбаагт нь хэвтээд маргааш нь сольж хэвтээд давхиад байхгүй юу? Тэгвэл алдагдсан тайван амьдралаа аль нэг байшингийн нь өнцгөөс олж юу магад вэ. Тэгж явсан чинь хатаж үхэх шахаж хоёр юм дахин дайралдаад инээдмийн жүжгийн хоёр баатар шиг нэг мэдсэн хоёулаа нэг эхийн хүүхэд гэдгээ мэдээд ичих айх зэрэгцэж сүйд болох вий. Ингэж л би чамд дургүйцэж магадгүй.

	Луиза — Ай залуу минь, залуу минь! Чи зол заяагүй байгаа юм байж. Тэгэхдээ тэрийгээ дахин дахин яриад байсны хэрэг байна уу?

	Фердинанд — (Үзэн ядсан байдлаар) Би зол заяагүй хүн гэж үү? Хэн чамд хэлэв? Сэтгэлгүй хүн өөрөө зовж үзээгүй мөртөө чи яаж хүний зовлонг ойлгов? Намайг азгүй гэнэ үү?.. Энэ намайг азгүй болно гэж мэдэж байсан юм. Мөнх хайрлана гэж байгаад хуурчихсан шүү дээ. Могойн дотортой амьтан чи сонс! Би чамайг уучилбал уучлах тал бас байсан боловч чи өөрөө өөрийгөө чадчихлаа. Үнэн ариун сэтгэлээ гуйвуулсан чамайг гэнэн хонгор санаа, нас залуугаар чинь уучлах гэж байсан чинь биш юм санжээ. (Ширээн дээр байсан аягатай усыг авч) Чи идэр насны болчимгүй сэтгэлээр ингэж яваа охин биш, тэр чигээрээ шулам байна! (Ууна) Үүний сэтгэл охь нь гарчихсан энэ рашаан шиг болчихсон юм. Амтлаад үз!

	Луиза — Ээ бурхан минь, хоёулхнаа үлдэхээс айдаг минь тун зөв байж.

	Фердинанд — (Тушаангуй дуугаар) Уу! 

	 

	(Луиза аргагүйн эрхээр авч уух гээд аягыг амандаа хүргэхэд нь Фердинанд гэнэт царай хувирч буруу харан, өрөөний цаад буланд очиж зогсоно)

	 

	Фердинанд — (Айн балмагдсан хэвээр, эргэж харалгүй) Яамай даа!

	Луиза — (Аягыг ширээн дээр тавьж) Ай Вальтер, таны хэлж байгаа үг бүхэн надад хэчнээн их гомдолтой байна гэж санана аа?

	Фердинанд — Гм?!

	Луиза — Вальтер, тийм цаг нэг ирнэ... 

	Фердинанд — (Дахин Луизад ойртож) Чи бид хоёрын цаг хугацаа өнгөрсөн шүү!

	Луиза — Тэр цагт энэ үдшийн таны яриа таны сэтгэлд, зовлон болж та гэмшинэ.

	Фердинанд — (байх газраа олж ядан нааш цааш холхиж байснаа малгай, ороолтоо авч хаяна) Салах ёсоо гүйцэтгэе!

	Луиза — Бурхан минь! Юу болов оо?

	Фердинанд — Бүтэж үхмээр халуун байна. Ингэвэл дээр болов уу?

	Луиза — Энэ рашаанаас уу? Энэнээс уу? Сайхан сэрүү татаад ирдэг юм.

	Фердинанд — Ай зайлуул. Энэ чинь намайг үүрд сэрүүцүүлнэ дээ!.. Энэ муу завхай эм чинь бас хүнийг өрөвдөж чадах юм гээч! Ер нь энэ маяг завхай эмсийн зан!

	Луиза — (Хайр сэтгэлийн гүн их хүчинд автагдан Фердинандыг тэврэн авах гэнэ) Фердинанд минь, ийм хатуу үгийг чи Луизадаа хэлдэг болсон уу?

	Фердинанд — (Түүнийг зайлуулан) Зайл! Зайл! Хайрын ихийг агуулсан энэ харц чинь чиний жинхэнэ харц биш! Энэ харц чинь сэтгэлийг минь уяруулдаг харц! Чи могойн эрээнээр надад үзэгдээч! Шулам минь! Ариуныг чинь итгэх энэ харц надад хэрэггүй. Одоо өнгөрсөн. Чамайг ингээд байх юм бол би чамайг дарж ална. Үгүй бол ухаанаа олохгүй галзуурч үхнэ!.. Намайг өршөөгөөч!

	Луиза — Энэ явдал ийм хэцүү юм болох гэж!

	Фердинанд — (Хажуугаас нь харж) Хүнийг бүтээгч тэнгэр ийм уран байх гэж! Сайхан бүсгүй шүү. Бузар юм энэнд байшгүй юм. Тийм муухай амьтан юм гэж хэний ч санаанд орохгүй шүү. (Луизийн гарыг барьж дээш өргөнө) Хүний бүтээлч чамайг би яллах гэж байгаа юм биш. Тэгэхдээ ийм гоо үзэсгэлэнт дагинад яах гэж бузар хор дүүргэсэн юм бэ? Ариун дагинасын дээд сэтгэлтний төгс энэ дүрийн цаана хүний бузар булай яаж багтаж нуугдаж байна вэ? Санаанд багташгүй юм.

	Луиза — Ийм үгийг нь сонсоод дуугүй байна гэдэг бас санаанд багташгүй юм.

	Фердинанд — Уянга дүүрэн энэ дууг чинь!.. Ийм тунгалаг зөөлөн аятай хөгжим муухай дуугарч, хөг алдаж чадна гэж үү? (Шохоорхон биширснээр харна) Энэ бүсгүйн хосгүй үзэсгэлэнг магтах тийм сайхан үг алга. Өөлж хэлэх ганц сэвх алга. Тэнгэрийн ариун гэж байдаг бол энэ бүсгүйд цогцолжээ! Ертөнцийн сайхан сэтгэлтний дээд нандин оргил энэ бүсгүйг бүтээсэн юм шиг. Энэ хорвоо бүтээгдэхдээ баярын дээд баяр болгож энэ бүсгүй бас бүтээгдсэн баймаар! Харин энэ төгс үзэсгэлэнг бүтээсэн хүн сэтгэлийг нь бүтээхдээ л алдаж дээ! Сэтгэлээр тахир дутуу энэ амьтанд юунд ийм гоо бүрдмэл бүрхүүл заяагдав? (Дэргэдээс нь холдож) Үгүй бол юм бүхний сайхан нэг хүнд байж болохгүй гээд адгийн муухай санааг энэнд өвөрлүүлээ юү?

	Луиза — Ямар зөрүү зантай амьтан бэ? Намайг буруугаар бодоод байгаагаа хүлээхийн оронд, тэнгэр бурхныг муулж байх нь дээр санагджээ.

	Фердинанд — (Мэгшин уйлж Луизаг тэврэн авна) Луиза минь, чи бид хоёр анх учирч, сэтгэлийнхээ үгийг хэлэлцэж, чи минь намайг «Фердинанд, хайрт минь!» гэж хэлсэн тэр өдрөө санаач. Тэгэхэд бүх ертөнц дахин сайхан өнгөт сарнай цэцгээр дүүрч, чи бид хоёрын мөнхийн хавар эхлээд, тэр их баясгалан, ариун итгэлийг гутаах хумхын тоосны ширхэг ч байхгүй, байгаль ертөнцийн амьтан, шувууд, агаар салхи нь хүртэл бид хоёрын мөнхөд нийлсэн сэтгэлийн ариуныг дуулан магтах шиг байсан... Тэгэхэд би хязгааргүй их зол заяатай хүн байжээ. Ай Луиза! Луиза! Луиза минь чи намайг яах гэж мэхлэв ээ!

	Луиза — Уйл уйл Вальтер минь! Намайг зүхэж хараасанд орвол, миний төлөө гасалж зовсон нь зөв болно шүү.

	Фердинанд — Чи эндүүрч байна. Миний энэ нулимс сэтгэлийн шархыг эдгээж, хайрлан урссан ариун хайрыг бөөгнүүлж эрчлэх тийм чадалтай нулимс биш. Энэ бол миний сэтгэлд хурсан гуниг гасланг илтгэх хахир хүйтэн нулимс. (Толгой дээр нь гараа тавьж) Тэнгэр минь, миний байсан Луиза хайр хишгээ гүйцээж өгөөгүйн төлөө нулимс. Ийм сайхан амьтан бүтээчхээд ийм бузар дотортой болгож, дээд бүтээлдээ ийм энэрэнгүй хандсан тэнгэрт гомдоллоо илэрхийлсэн гашуун нулимс... Энэ явдлыг харж мэдээд уул нь бүх байгаль дэлхий гашуудах ёстой юм. Хүн мөнх биш болохоор хорж алга болдог энэ зүйн хэрэг. Харин ариун дагинасын дунд тахал дэлгэрсэн байхад байгаль даяар гашуудах ёстой юм.

	Луиза — Та намайг битгий зов оо! Тэвчээр гэвэл надад бас байна. Тэгэхдээ хүний хүчнээс давсан тийм тэвчээр надад байхгүй. Бидэнд оногдсон хатуу ширүүн тавилан бид хоёрын сэтгэлийнхээ үгийг ярихад их саад болж байна. Хэрэв би ам нээх хэлтэй сэн бол, Вальтер минь, чамд ярих юм их байна. Гэтэл аймшигт тангараг миний амыг нээлгэхгүй байна. Бид хоёрын сэтгэлийг ч сүйтгэж хаасан. Чи намайг сэтгэлээ наймаалдаг завхай эм гэж хэлэхэд үг дуугараагүй тэвчиж өнгөрөөж байна шүү дээ.

	Фердинанд — Бие чинь зүгээр байна уу? Луиза! 

	Луиза — Юу?

	Фердинанд — Намайг мэхэлсэн үнэнээ хэлэхэд хуурамч сэтгэлтэнтэйгээ энэ ертөнцөөс хагацвал би чамайг жигтэйхэн их өрөвдөнө.

	Луиза — Вальтер, та юу ярьж байна?

	Фердинанд — (Хязгааргүй сандран) Үгүй, үгүй ингэж өшөөгөө авна гэдэг хүн биш явдал. Би тэгэхгүй. Би чамд үнэнээ хэлнэ... Луиза! Чи чи маршал Фон Кальбт сэтгэлтэй байсан уу? Чи одоо энэ өрөөнөөс гарахгүй шүү.

	Луиза — Юу ч асуусан би яасан ч хариулахгүй (Сууна)

	Фердинанд — (Ширүүнээр) Хойд насаа бод! Луиза... Чи тэр өвгөн маршалд сэтгэлтэй байсан уу? Энэ өрөөнөөс чи гарч чадахгүй шүү.

	Луиза — Би танд хариулахгүй ээ.

	Фердинанд — (Айн сандарч өмнө нь сөхрөн ойчно) Луиза, чи тэр хүнд сэтгэлтэй байсан уу? Энэ лаа дуусахаас урьд чиний сүнс тонилно шүү!

	Луиза — (Айн босон харайж) Ээ! Тэнгэр минь, юу болж байна аа! Нээрээ дотор эвгүй болох чинь! (гээд зөөлөн сандал дээр суучхав).

	Фердинанд — Боллоо гэж үү? Эмс та нарын сэтгэл тааж болшгүй таавар байдаг юм байна. Хүн нийгмийн үндсийг сулруулах муухай хэрэг хийх чадалтай атлаа хорны өчүүхэн дусалд тогтож чаддаггүй байх нь... 

	Луиза — Хор гэнэ үү? Хор, яадаг бил ээ?

	Фердинанд — Тийм шиг байна. Аягатай рашаанд чинь хор хийсэн юм байна. Үхлийг алдаршуулах гэж чи тэрийг уужээ.

	Луиза — Үхэх болж! Үхэх болж! Бурхан өршөө! Рашаанд хор хийж гэнэ үү? Өршөө намайг, тэнгэр минь!

	Фердинанд — Ай даа, залбирах нь мөн. Би ч бас залбирч байна.

	Луиза — Бурхан өршөө. Миний аав тэсэхгүй дээ? Аврагдах арга надад алга гэж үү? Залуу насыг минь ч хайрлахгүй юм болов уу?

	Фердинанд — Одоо өнгөрсөн. Битгий зов, энэ хорвоогоос хоёулаа хамтаар аялна шүү.

	Луиза — Чи бас уучихаа юу? Фердинанд чи энэ хэргийг хийсэн юм шив дээ? Бурхан минь энэ ажлыг уучил! Энэ нүглийг нь өршөөж үз!

	Фердинанд — Бурхантай л тооцоо бод доо. Гэвч чиний тооцоо тун будилаантай байна.

	Луиза — Фердинанд! Фердинанд! Одоо дуугүй байхгүй шүү! Нэгэнт би үхэхээс хойш үхэхэд амьдын тангараг тайлна... Фердинанд! Чамаас илүү хувьгүй хүн газар дээр ч, тэнгэр дээр ч байхгүй. Би чинь ямар ч гэм буруугүй атлаа үхлээ шүү.

	Фердинанд — Юу гэнэ вэ? Ийм цаг тулгараад байхад хүн худал хэлмээргүй юм аа даа?

	Луиза — Би худлаа хэлээгүй. Амьд насандаа нөгөө Гофмаршал Фон Кальбт захиа бичихдээ л ганц удаа худал юм би бичсэн. Тийшаа, яасан муухай зэвэргэн байна аа?

	Фердинанд — Мөн дөө, мөн. Тэр захиа чинь! Яамай даа. Бурхан минь одоо ч би эрийн зориг дүүрэн боллоо.

	Луиза — (Хэл нь ээдэрч, хуруунууд нь татганаж) Захиа нь энэ, энийг чи ав! Гар минь энэ үгсийг бичиж байсан ч сэтгэл минь харааж байсан юм. Энэ захианы үгийг чиний эцэг хэлж өгч надаар бичүүлсэн юм. (Хэсэг зуур гайхаш тасран дуугүй зогссоноо гэнэт үхэтхийн ойчно) Энэ бол гунигт муу явдал, Фердинанд!.. Намайг албадаж бичүүлсэн юм!.. Уучлаарай!.. Чиний Луиза энийг бичиж суухаар, үхвэл дээр байсан юм. Гэтэл би... өвгөн болсон аавыгаа өрөвдсөн... Биднийг сүрдүүлсэн тэд нар нарийн арга хэрэглэжээ.

	Фердинанд — (Босон харайж) Хор уусны нөлөө миний биед арай мэдэгдэхгүй байх шиг байна. Гайгүй... (гээд сэлмээ сугална)

	Луиза — (Бие нь суларч аажмаар доошоо болсоор шал дээр унав). Ай чи минь юү болов оо? Цаадах чинь чамайг төрүүлсэн аав чинь шүү

	Фердинанд — (Уурлан бухимдаж) Тэр яргачин бас давхар яргачин эцэг болог! Хамаг буруу хэргийн ганц эзэн тэр болохоор би тэрнийг тонилгоно. (Хаалган зүг явна).

	Луиза — Миний сэтгэл хэзээд үнэнч. Чиний эцэг та хоёрыг бурхан өршөөтүгэй. (Үхнэ)

	Фердинанд — (Дэргэд нь гүйн очиж сөхрөн унана) Хүлээгээч, хүлээгээч! Тэнгэрийн ариун дагина минь, битгий яваач! (Гарыг нь барьснаа тавьж) Хүйтэн болчихлоо. Сүнс нь явчихлаа! (Өндийн босож) Бурхан та хоёрыг өршөөг гэж ерөөж байна. Бузар яргачныг ерөөж байна. Үхсэн хойно ч энэний гоо сайхан үгүй болохгүй юм. Энэ бүсгүй тэр аяараа гоо үзэсгэлэн, ариун үнэнчийн ундраа байжээ. (Хэсэг дуугүй) Юу болж байна аа? Бие огт зүгээр байх чинь? Залуу чийрэг байна аа даа? Тэгэхгүй ээ! Би амьд үлдэхгүй (гээд рашаантай аягыг дахин авна).

	 

	 

	ТӨГСГӨЛИЙН ҮЙЛДЭЛ

	Фердинанд, Ерөнхийлөгч, Вурм болон дараа нь айсан зарц нар гүйн ирнэ. Миллер бас ирж, олон хүн цагдаа нарыг дагуулан ирнэ. Олны хэсгийн хүмүүс ард бөөгнөрнө.

	 

	Ерөнхийлөгч — (Захидлыг гартаа барьсаар) Миний хүү, энэ чинь юу вэ? Би ер нь итгэхгүй юм байна... 

	Фердинанд — (Аягыг өмнө нь шидэж) Чи энийг хар! Муу яргачин. (Ерөнхийлөгч гэдрэг ухран цөм зогтусна. Хэсэг зуур огт дуугүй)

	Ерөнхийлөгч — Энэ чинь юү болж байгаа нь энэ вэ?

	Фердинанд — Хувийн эрх ямба, ашиг завшааныг бодож энэ бид хоёрын сэтгэлийн холбоог салгах гэсэн арга чинь аргагүй л нарийн арга байж. Тэр аргад чинь би автагдаад гэнэн сэтгэлээр хандаж бухимдсаар энэ бүсгүйг би хороолоо. Зол жаргал, аятай амьдралыг та эвдэж, та хулгайлсан! Ингэхлээр энэ нүглийг би ганцаараа үүрэхгүй. Хагасаас нь илүүг та үүрч бурхны өмнө хариуцна. Харин энэ нүглээ дааж хүрэх үү? Даалгүй тамд унах нь уу, тэр надад хамаагүй. (Луизийн дэргэд хөтлөн аваачиж) Хар чи! Бузар яргачин! Арга мэхийн чинь үр энэ! Гуниг илэрхийлсэн энэ бүсгүйн нүүрэн дээр чиний нэр бичээстэй байна. Хариу өшөөг нь авах бурхны элч нар энэ нэрийг нь уншина. Чамайг аятай дулаан унтаж байхад тэр элчийн хүйтэн гар хөшгийг чинь татаж сэрээгээд, гэмгүй бүсгүйн сүнс сүүдэр чамайг айлгаг! Чамайг үхэх гээд эцсийнхээ маанийг уншиж байхад бүсгүйн сүүдэр нүдэнд чинь тусаж авралын уншлагыг чинь таслаг! Муу болгон чам дээр овоорог! (гээд муужран унана. Гэтэл хаалга цохиж зарц нар нээтэл ухаан алдах шахсан Миллер гүйн орж ирнэ)

	Миллер — Хүү минь! Охин минь! Хор уусан гэнэ, хор! Хэн тэр вэ? Охин минь!

	Нэг зарц — Буруутан нь энэ!

	Ерөнхийлөгч — (Наманчилж) Би буруутан биш, санаа бүхэн энэнийх (гээд Вурм тийш хандана).

	Вурм — Би юу? Тэгнэ байх аа! Та минь ээ! Бид хоёрыг барь! Очих газраа очиж би энэ хэргийн учрыг ярихад сонссон хүний үстэй толгой арзайна (гээд хаалганы зүг явна)

	Ерөнхийлөгч — (Түүнийг зогсоож) Тэгж болохгүй шүү! Галзуу минь!

	Вурм — (Мөрийu нь алгадаж) Ярина, хэлнэ, ер нь галзуурсан ч юм шиг байна. Чи намайг галзуу болгосон. Чамтай цуг үйлээ эдэлнэ. Чамтай хөтлөлцөөд тамд орно. (Вурмийг аваад явна).

	Миллер — (Луизийн элгийг түшин ухаангүй шахам байсан Миллер гэнэт босон харайж түрийвчтэй алтаа хошуучийн хөлд хаяж) Хорлогч! Энэ муу ёрын алтаа ав! Май! Энэ алтаар охиныг минь худалдаж авч чадна гэж бодож байв уу? (гээд өрөөнөөс гүйн гарч одно)

	Фердинанд — (Амьсгаа нь давхцаж) Хойноос нь гүйгээрэй! Ухаан алга өвгөн... Энэ мөнгийг өөрт нь өгөөрэй!.. Яая гэхэв, энэ хүн авах л болно. Заавал өгөөрэй!.. Луиза!.. Луиза минь!.. Энэ ертөнцөд бид хоёр жаргалаа эдэлж чадсангүй. Ариун сэтгэлтэн олон юм. Тун олон. Тэр олонд ийм хувь тавилан битгий тохиолдог! Үнэнч бүхэн хуурамчийг дийлнэ. Энүүхэнд би үхье... (гээд үхэдхийн ойчив. Хүмүүс түүнийг Луизийн дэргэд зэрэгцүүлэн тавив)

	Ерөнхийлөгч — Хүү минь, Фердинанд! Зовлонд дарагдсан аавыгаа нэг удаа ч бил ээ харж баясуулаач дээ!

	Фердинанд — Ариун үнэнч хайр сэтгэл ертөнцөд бий юм шүү, та минь ээ! Итгэж чадах хэрэгтэй! Ийм бузар явдалтан сөнөг! (гээд үхнэ).

	 

	(Зарц нар ерөнхийлөгчийг бүслэн авна).

	 

	ТӨГСӨВ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

